
Útdráttur 

Markmið rannsóknarinnar var að varpa ljósi á hvernig einstaklingar sem alast upp við 

slæmar félagslegar uppeldisaðstæður spjara sig. Í upphafi var spurt hvað eru slæmar 

félagslegar uppeldisaðstæður, hvernig tekst fólki sem býr við þess háttar aðstæður að 

spjara sig og hvaða kenningar liggja til grundvallar því að rjúfa félagslegan vítahring.  

Rannsóknin var unnin með eigindlegri aðferðarfræði og gögnum safnað með 

viðtölum við fimm einstaklinga sem ólust upp við slæmar, félagslegar uppeldisaðstæður 

ásamt viðtölum við fimm starfsmenn félagsþjónustu sveitarfélaga. Niðurstöður 

rannsóknarinnar sýna að til staðar var fólk sem reyndist einstaklingunum vel og stuðlaði 

að því að þeir spjöruðu sig. Í ljós kom að þau töldu kerfið ekki hafa tekið eftir þeim, að 

þau hefðu svo gjarnan viljað fá meiri athygli í skólanum, að einhver hefði spurt hvernig 

þeim liði, en voru öll sátt við hvernig rættist að lokum úr þeirra lífi. Starfsmenn 

félagsþjónustunnar segja flókna þætti valda því að fólk spjarar sig en að margt sé hægt 

að gera til að styðja fólk sem elst upp við slíkar aðstæður. Félagsþjónusta ætti ekki að 

vera refsivöndur og að mati viðmælenda finnst stjórnmálamönnum  of mikið fjármagn 

fara málaflokkinn.  

Niðurstöður rannsóknarinnar veita þannig innsýn í líf þeirra sem ólust upp við 

slæmar félagslegar uppeldisaðstæður, hvernig þeir spjöruðu sig og hvað kerfið getur 

gert til þess að styðja við þá. Mikilvægi liggur einnig í því að bætt er í þann 

þekkingargrunn sem til er um þetta málefni. Heildarsýn á að vera leiðarljós í vinnu þeirra 

sem styðja þá sem alast upp við slæmar félagslegar uppeldisaðstæður. Ef það er gert þá 

getur það haft afgerandi áhrif til að rjúfa félagslegan vítahring. 

 

 

Lykilorð: félagslegar aðstæður, spjara sig, velferðarkerfið, frumkvæði og heildsýn. 

Abstract 

The main objective of my research was to highlight that it is possible to succeed in 

society despite of being brought up in difficult social surroundings. Another objective 

was to hear the views of social workers working in the field, on how to support people 

who are being brought up in those circumstances. I ask what are considered difficult 

social surrounding, how people from difficult backgrounds have managed to succeed in 

life, and which theories support breaking the “social vicious circle”. In my research I 

used qualitative methodology, material was gathered by interviewing five individuals 

who all grew up in difficult social surroundings and five social workers working for the 

Social Services.  

The conclusion of my research shows that the individuals in question had a support 

net somewhere, even if not at home, there were people who cared about them and 

that contributed greatly to their success in later life. Another finding was that these 

individuals were invisible to “the system”. All of them mentioned wanting more 

attention at school, for someone to ask them how they were doing, but all of them are 

now pleased with how their lives have turned out. The social workers interviewed said 

that many complicated factors contributed to the success of these people, and there 

are resources out there for people who need them. People should not be deterred from 

getting help because they are worried about being judge by society, but use the 

resources available. The social workers also agreed that many politicians see the Social 

Services as an overfunded sector when it clearly is not. The conclusion of my research 

gives a glimpse into the lives of those who grew up in difficult social surroundings but 

managed to succeed in later life, and what the system can do to support them. It will 

also prove the importance of increasing knowledge and understanding on the subject. 

Holistic approach should be the beacon of light guiding social workers and others who 

support people being brought up in difficult social environment. If they manage to follow 

holistic approach it could make a big difference when it comes to breaking the “social 

vicious circle”. 

Keywords: social surroundings, succeed, welfare system, initiative og holistic approach. 

Formáli 

Þessi rannsókn er 30 eininga lokaverkefni í meistaranámi mínu til starfsréttinda í 

félagsráðgjöf við Félagsráðgjafardeild Háskóla Íslands. Ég vil þakka leiðbeinanda mínum, 

Ingibjörgu Broddadóttur sérfræðingi hjá Velferðarráðuneytinu fyrir góða leiðsögn, 

uppbyggilega gagnrýni og stuðning við skrif ritgerðarinnar. Það er von mín að ritgerðin 

verði innlegg í umræðuna um að alast upp við slæmar félagslegar uppeldisaðstæður. Ég 

þakka eiginmanni mínum Ásbirni Snorrasyni, börnum mínum Kristbjörgu Tinnu, Jóni, 

Tindi Orra, Ylfu Hrönn, pabba mínum Jóni Finnssyni og dóttursyni mínum Styrmi Ása 

Kaiser fyrir skilning á því að „eiga eiginkonu, mömmu, dóttur og ömmu í skóla“, ásamt 

óendanlegri þolinmæði, stuðningi og hvatningu á meðan námi mínu hefur staðið. Núna 

þegar ég er að klára þessa meistararitgerð eru þrjú og hálft ár síðan ég hóf nám í B.A 

námi í Félagsráðgjöf við Háskóla Íslands sem hefur verið lærdómsríkur tími fyrir alla 

fjölskylduna. Anna Kristín Halldórsdóttir vinkona mín hefur stutt mig endalaust með 

ráðum og dáð, hún hefur reynst mér góður leiðbeinandi og góður vinur. Ég færi henni 

sérstakar þakkir. Síðast en ekki síst þakka ég þeim viðmælendum sem gáfu mér tækifæri 

til að kynnast þeirra reynslu og sjónarhorni, án þeirra hefði þessi ritgerð aldrei litið 

dagsins ljós.  

1 Inngangur 

Haustið 2012 var rannsakandi í starfsnámi hjá endurhæfingarmiðstöð sem hefur það að 

markmiði að aðstoða fólk til þess að komast aftur út á vinnumarkað og til að fyrirbyggja 

varanlega örorku. Endurhæfingin felur í sér stuðning við fólk til viðhalds eða styrkingar á 

færni í daglegum athöfnum. Það kom rannsakanda á óvart hversu margir þátttakenda í 

endurhæfingunni voru einstæðir með börn á framfæri, með litla menntun, á bótum 

og/eða aldir upp af foreldrum á bótum. Þrír þessara þátttakenda áttu börn í kringum 

tvítugsaldurinn sem einnig voru að sigla hratt í sömu aðstæður. Rannsakandi staldraði 

við og hugsaði hvort ekki væri hægt að reyna að koma í veg fyrir þetta með því að greina 

aðstæður foreldra þegar börn væru lítil og reyna að styrkja þá í að verða sér úti um 

menntun eða sérhæfingu sem gæti hjálpað þeim til þess að verða sjálfbjarga. Þannig 

ættu þau ekki að þurfa að leita til félagsþjónustu sveitarfélaga eða ríkis til að sjá sér 

farborða. Rannsakandi hefur starfað hjá félagsþjónustu sveitarfélaga og finnst mikið 

verk vera óunnið í að beita úrræðum til handa þeim sem væru að festast í félagslegum 

fjötrum. Með félagslegum fjötrum er átt við þegar einstaklingar búa við félagslegar og 

efnahagslegar aðstæður sem taldar eru misóhentugar til að fólk þrífist, dafni og þroskist 

eðlilega og koma þannig í veg fyrir að einstaklingar geti séð um sig og sína. Mörg 

verkfæri eiga að vera til staðar en það þarf áræðni til þess að takast á við erfið verkefni 

með nýrri sýn og fjölbreyttri nálgun.  

Börn hvorki velja sér foreldra né samfélag til að alast upp í og eru háð öðrum 

þegar kemur að velferð og tækifærum. Talið er að bernskuárin séu eitt mikilvægasta 

tímabilið í lífi manneskju en þá fer fram tengslamyndun milli barns og þess sem annast 

það og grunnur er lagður að framtíð þess (Carter og McGoldrick, 2009). Guðrún 

Friðgeirsdóttir (1998) segir að á svokölluðu næmiskeiði barna sem á sér stað í 

frumbernsku verði þau mjög næm fyrir áhrifum frá þeim sem annast þau. Á þessu 

aldursskeiði örvast meðfæddar hneigðir vegna áhrifa frá umhverfinu. Berger (2005) 

segir að alla tíð hafi fræðimenn innan félagsvísinda rannsakað og velt fyrir sér hvað það 

er sem veldur félagslegri stöðu fólks. Er það umhverfið eða eru það erfðirnar? Þegar 

lífverur þróast ræðst gerð þeirra frekar af erfðum en reynslu og það sama má segja um 

mannleg einkenni, að þau geta verið komin til vegna erfða. Í dag er almennt viðurkennt 

að það séu margir þættir sem geta haft áhrif á og mótað uppeldi barna svo sem erfðir, 

fjölskyldugerð, tengslamyndun barna og uppalenda þeirra og áhrif menningar og 

þjóðlífs. Ekki er óalgengt að einstaklingar, sem glíma við erfiðleika á fullorðinsárum, telja 

erfiða æsku eins og mótlæti eða misbrest í uppeldi vera grunn vandamála sinna. Hjá 

Bekkhus (2012) kemur fram að rannsóknir sýna fram á auknar líkur á félagslegum, 

líkamlegum eða vitsmunalegum skaða ef börn alast upp við slæmar félagslegar 

uppeldisaðstæður. Eins er það vel þekkt að einstaklingar hafa alist upp við erfiðar 

félagslegar uppeldisaðstæður en síðan náð að fóta sig og búa á fullorðinsárum við 

farsæld. 

Ísland hefur lengi verið í fararbroddi þjóða þegar að langtímaþróun í 

velferðarforsjá kemur, en með velferðarforsjá er átt við fjölbreytilegt velferðarkerfi allt 

frá fátæktaraðstoð til félagslegra trygginga og altækra almannatrygginga og 

velferðarþjónustu. Hugsunin að baki velferðarforsjá er að létta undir með fjölskyldu og 

einstaklingum sem þurfa á félagslegri aðstoð að halda og til að efla sjálfstæði 

einstaklinga. Ef brestir verða í hlutverki fjölskyldu er áríðandi að til sé stuðningur þannig 

að fólk missi ekki tökin á lífinu þrátt fyrir að eitthvað bjáti á (Stefán Ólafsson, 1999). 

Samkvæmt Hagstofu Íslands Íslands voru árið 2012 ungmenni á aldrinum 18-24 ára 

19,8% af notendum fjárhagsaðstoðar og hefur þeim fjölgað um tæplega 80% frá árinu 

2008. Í verkefninu verður áhersla lögð á einstaklinga sem alist hafa upp við slæmar 

félagslegar heimilisaðstæður ásamt því að glíma við mótlæti og kannað hvaða þættir 

það voru sem leiddu til þess að þeir náðu að spjara sig. Skoðað verður samspil þeirra 

þátta sem valda því að þessir einstaklingar hafa þroskast og dafnað á eðlilegan hátt og 

náð að verða sjálfbjarga (Hagstofa Íslands, e.d-a).  

Upphaflega átti ritgerðin að fjalla um hvernig þriðja kynslóð bótaþega verður til 

en fljótlega kom í ljós að rannsakanda þótti áhugaverðara að beina sjónum að því hvers 

vegna einstaklingar spjara sig þrátt fyrir að hafa alist upp við slæmar félagslegar 

uppeldisaðstæður. Það væri bæði gagnlegt og áhugavert að athuga hvort þeir ættu 

eitthvað sameiginlegt og hvernig þeir fóru að því að brjótast út úr félagslegum fjötrum. 

Titill ritgerðarinnar, Seigla, er tilkominn sökum þess að í íslensku máli þýðir seigla að 

gefast ekki upp þó á móti blási (Íslensk orðabók, 2007) en það er sannarlega samnefnari 

þeirra einstaklinga sem rannsakandi tók viðtöl við. 

 Í ritgerðinni verður talað við núverandi og fyrrverandi reynslumikla 

félagsmálastjóra sveitarfélaga sem lengi hafa starfað við málaflokkinn og kannað hvaða 

sýn þeir hafa á úrræði til að leysa fólk úr félagslegum fjötrum. Einnig verður talað við 

fólk sem ólst upp við fátækt og slæmar félagslegar uppeldisaðstæður, þar sem meðal 

annars foreldrar þeirra þurftu að leita til sveitarfélaga vegna framfærslu fjölskyldunnar, 

en náðu síðan að spjara sig.  

 Markmið rannsóknarinnar er að kanna með viðtölum við bæði starfsfólk 

félagsþjónustunnar og einstaklinga sem hafa spjarað sig, þrátt fyrir að hafa alist upp við 

slæmar félagslegar uppeldiaðstæður og hvers vegna einstaklingar spjara sig þó þeir alist 

upp við slæmar félagslegar uppeldisaðstæður. Einnig mun höfundur leitast til þess að fá 

fram hvað nýtist best í vinnu félagsráðgjafa hjá félagsþjónustu sveitarfélaga til þess að 

styða fólk til atvinnu, náms og ásamt því að takast á við daglegt líf. 

Rannsóknarspurningarnar eru:  

• Hvað eru slæmar félagslegar uppeldisaðstæður? 

• Hvað er hægt að gera til að styðja við þá sem alast upp við slæmar félagslegar 

uppeldisaðstæður ? 

• Hvaða kenningar liggja til grundvallar því að rjúfa félagslegan vítahring 
fátæktar og hvernig tekst fólki sem býr við þess háttar aðstæður að spjara sig? 
 

Ritgerðin skiptist í átta kafla. Að inngangi loknum tekur við kafli með fræðilegri 

umfjöllun um stöðu þekkingar í málaflokknum og sagt verður frá fræðilegum og 

sögulegum bakgrunni velferðarþjónustu á Íslandi. Einnig eru skilgreind þau hugtök og 

þær kenningar sem notuð eru í fræðunum þegar fjallað er um félagslegar 

uppeldisaðstæður. Í þriðja kafla verður fjallað um uppvaxtarárin, frá fæðingu til 

fullorðinsára og sagt frá hlutverki foreldra, fátækt, seiglu, hvort slæmar félagslegar 

uppeldisaðstæður erfist og hvað það er að verða fullorðinn. Í fjórða kafla verður greint 

frá félagsþjónustu sveitarfélaga og félagsráðgjafar og hlutverki þeirra þegar kemur að 

félagslegum aðstæðum ásamt því að segja frá félagslegri aðstoð í tölum. Í fimmta kafla 

verður greint frá aðferð og framkvæmd rannsóknarinnar ásamt annmörkum hennar og 

siðfræði. Í sjötta kafla verða niðurstöður rannsóknarinnar reifaðar. Sjöundi kafli tengir 

saman niðurstöður rannsóknarinnar og fræðilega umfjöllun ásamt því að svara 

rannsóknarspurningum. Verkefnið endar síðan á lokaorðum þar sem niðurstöður 

rannsóknarinnar eru ræddar og farið verður yfir hvaða lærdóm má draga af þeim.  

2 Staða þekkingar í málaflokknum  

Markmið þessarar umfjöllunar er að skýra fræðilegan bakgrunn rannsóknarinnar og 

kenningarleg sjónarhorn. Gott er að hafa í huga að ólík sjónarmið og sjónarhorn geta 

skýrt ólíka afstöðu einstaklinga til flókinna málefna. 

2.1  Fræðilegur og sögulegur bakgrunnur velferðarþjónustu 

Það hefur fylgt manneskjunni að styðja við bakið á þeim sem þurfa á aðstoð að halda 

vegna vanda sem rekja má til fjölskyldu eða annarra einstaklinga (Farley, Smith og Boyle, 

2006). Fyrstu spor velferðarþjónustu á Íslandi tengdust skipulagi framfærslu og 

félagsmála sem eiga sér aldagamlar rætur í íslensku þjóðfélagi. Hrepparnir voru hinar 

félagslegu einingar sem sáu um minni máttar frá upphafi byggðar Íslands og enn þann 

dag í dag eru það sveitarfélögin sem eru síðasta öryggisnetið varðandi framfærslumál. 

Þróun hér á landi varð þó aðeins frábrugðin því sem átti sér stað í nágrannalöndunum 

og má það rekja til þess að hér á landi var iðnbyltingin seinna á ferðinni. Ísland var þó í 

engu frábrugðið öðrum löndum þegar kom að fólksflutningum úr sveit í þéttbýli. Þannig 

urðu til ný félagsleg vandamál, nýstárleg samskiptamynstur og nýjar fjölskyldugerðir 

(Anna S. Jónsdóttir, Ása Fanney Þorgeirsdóttir, Jóna Eggertsdóttir og Rannveig 

Gunnarsdóttir, 1982). 

Saga velferðarþjónustu í heiminum er ekki mjög löng. Hægt er að rekja upphaf 

nútíma velferðarkerfa til iðnvæðingar, lýðræðislegs stjórnarfars ríkja og kapítalisma. Í 

bókinni Íslenska leiðin eftir Stefán Ólafsson (1999) er rakin langtímaþróun 

velferðarforsjár frá ölmusu og fátæktaraðstoðar til félagslegra trygginga og opinberrar 

forsjár. Þar kemur fram að þjóðfélagsfræðingurinn T.H. Marshall telur það lýsa 

þróuninni best að skipta henni í þrjú skeið. Upphafsskeiðið var á 18. öld þegar fyrstu 

lagalegu réttindin urðu til með útbreiðslu almennra mannréttindahugsunar (civil rights) 

en með því er átt við eignar- og jafnréttitil tjáningar- og trúfrelsis. Annað skeiðið var 

þegar kom fram á 19. öldina en þá voru það hin pólitísku réttindi (political rights) sem 

fólk öðlaðist eins og kosningaréttur og kjörgengi ásamt þeim rétti að taka þátt í 

samfélagslegum ákvörðunum og mynda pólitísk samtök. Síðasta skeiðið var tilkoma 

félagslegra réttinda (social rights) á 20. öld. Með þeim var þróun réttinda talin hafa náð 

hámarki en þau fjölluðu um rétt einstaklinga til að tryggja sig fyrir lágmarksafkomu og 

efnahagslegu öryggi. Flestar vestrænar þjóðir búa í einhverri mynd við þetta 

velferðarskipulag í. Helsti munurinn á velferðarkerfum landanna felst í því hve vel þau 

hafa fylgt þróuninni og hvernig hlutverk skiptast á milli markaðar og ríkis annars vegar 

og fjölskyldu og félagasamtaka hins vegar.  

2.2 Íslenska velferðarkerfið 

Gísli Ágúst Gunnlaugsson (1997) segir að áður en að hugmyndir hafi komið fram um 

velferðarmál í norðanverðri Evrópu og á Norðurlöndunumm, sem tengdust 

umbótahugsunum Bismarks og Beveridge og því að setja á fót almannatryggingakerfi, 

hafi vestræn samfélög byggt á hugmyndafræði um reglugerðir og skriffinnsku með 

valdbeitingu sem sitt helsta vopn. Á þeim tíma var velferðarkerfið á Íslandi byggt á 

Grágás, fornri lagaskrá og lögskýringarriti Íslendinga rituðu á þjóðveldisöld, 

tíundarlögum Gissurar biskups Ísleifssonar frá 1056 og Jónsbók sem talin er hafa komið 

út árið 1280. Í þessum fornu lögum voru ítarleg fyrirmæli um framfærslu sekra manna 

og fátækra. Ákvörðun Jónsbókar var lítið breytt um aldir en sett var fátækrarreglugerð á 

Íslandi árið 1834. Sú reglugerð var í meginatriðum sá grundvöllur sem framkvæmd 

fátækramála hvíldi á. Heildarlöggjöf um framfærslu fátækra var komið á með setningu 

nýrra laga, fátækralaga og sveitarstjórnarlaga, árið 1907. Hjá Gísla Ágústi Gunnlaugssyni 

(1982) kemur fram að lagasetningin hafi miðast við að stýra vinnuafli og nýta sér það 

eins og kostur var. Hreppa- og löggjafarvald ásamt kirkjuvaldi hélt vörð um sína 

hagmuni, hafði völd og yfirráð gagnvart þeim sem minna máttu sín og ekki síst gagnvart 

þeim sem taldir voru byrði á samfélaginu sem gjarnan var vísað til sem ómaga og 

utangarðsfólks. Þessu fylgdi niðurlægjandi framkoma yfirvalds þar sem liðveisla var veitt 

með auðmýkjandi þakkarskuld. Eftir sat niðurlægjandi þakkarskuld þeirra sem þáðu en 

góðgjörðartilfinning þeirra sem veittu. Það var ekki fyrr en löngu seinna að siðferðislegar 

hugsanir, með tilliti til hjálpar og fagmennsku, náðu til góðgerðarfólks og 

embættismanna hins opinbera.  

Stefán Ólafsson (1999) fjallar um að fátækraframfærsla sem tíðkaðist á Íslandi 

hér fyrr á öldum sé eitt elsta fyrirkomulag sem vitað er um á opinberri hjálp en þar var 

um að ræða aðstoð til þeirra íbúa þjóðfélagsins sem ekki gátu séð sér farboða. Þetta 

skapaði Íslandi nokkra sérstöðu á meðal vestrænna landa þegar kom að því að styðja þá 

sem minna máttu sín. Heildarlöggjöf um framfærslu fátækra var komið á með setningu 

fátækralaga og sveitarstjórnarlaga árið 1907. Í kringum 1930 fóru hins vegar að heyrast 

raddir um að Ísland hefði dregist aftur úr öðrum þjóðum þegar kæmi að réttindum 

alþýðunnar. Þá voru lög sett um fyrstu alþýðutryggingarnar á Íslandi 1936 sem þóttu 

mikið framfaraspor en með þeim var boðið upp á nokkuð fábreyttar tryggingar í elli- og 

örorkumálum. Á sama tíma var Tryggingastofnun ríkisins stofnuð með það 

meginhlutverk að sjá til þess að allir nytu lágmarksframfærslu og með tilkomu hennar 

varð byltingarkennd breyting í velferðarmálum á Íslandi.  

Lög um almannatryggingar voru sett árið 1947 en þau tóku við af lögunum um 

alþýðutryggingar og voru víðtækari. Með þessari lagasetningu öðluðust allir íslenskir 

ríkisborgarar rétt til almannatrygginga. Þróun tryggingarlöggjafar dró úr skyldum 

sveitarfélaga á sviði framfærslu. Það var um 1960 sem almannatryggingar voru orðnar 

nokkuð fastmótaðar á Íslandi en þær voru mótaðar af af framfærslu- og 

tryggingarlöggjöf undangenginna áratuga. Það var síðan ekki fyrr en árið 1991 að fyrstu 

lögin um félagþjónustu sveitarfélaga voru sett (Lög um félagsþjónustu sveitarfélaga nr. 

40/1991) en áður höfðu framfærslulög verið í gildi. Lögin eru enn í gildi og verður fjallað 

nánar um þau í kafla fjögur en þau byggja  á þeirri hugmynd að velferð einstaklings séu 

borgaraleg réttindi hans, tryggð með samfélagslegri ábyrgð og samhjálp. Með 

borgarlegum réttindum er öllum íbúum landsins tryggð grundvallarréttindi, lífskjör 

verða jafnari á milli stétta þar sem allir íbúar landsins eiga réttindi og kjör kynjanna 

verða jafnari þar sem réttindi byggjast ekki á atvinnuþátttöku. Velferðakerfi sem byggt 

er á borgararéttindum er fjármagnað með skattheimtu frekar en iðgjöldum (Lög um 

félagsþjónustu sveitarfélaga nr. 40/1991; Stefán Ólafsson, 1999). 

2.3 Fræðileg undirstaða  

Í þessum kafla verður fjallað um kenningar og hugtök sem talið er að félagsráðgjafar geti 

stuðst við í störfum sínum þegar unnið er með einstaklingum sem hafa alist upp við 

slæmar félagslegar uppeldisaðstæður. Kenningar eru settar fram til að skýra eða skilja 

eðli hluta eða fyrirbæra og staðfesta hugmyndir um tengsl á milli þeirra. Kenningar eru 

taldar veita fyllri mynd af veruleikanum en staðreyndaþekking ein og sér. Mikilvægt er 

að draga saman niðurstöður margra rannsókna í eina kenningu sem getur skýrt betur og 

lýst upp stærri hluta veruleikans frekar en ein stök rannsókn. Kenningarsmíð er mikilvæg 

fyrir fræðigreinar og fagstéttir. Þeim er ætlað að birta ákveðinn veruleika innan 

fræðigreinar eða jafnvel þvert á fræðigrein. Kenningarsmíð á að auka skilning og draga 

athygli að þáttum sem taldir eru mikilvægir. Þær geta verið góður grunnur að vönduðum 

vinnubrögðum vegna þess að í þeim er oft að finna grunngildi, grundvallarstefnu og 

markmið fræðigreina og fagstétta. Kenningar eru taldar grunnur að framþróun 

þekkingar sem styrkir það að störf fagstétta eiga ekki aðeins að byggjast á gagnreyndri 

þekkingu heldur einnig á vönduðum kenningum (Neuman, 2006). 

 Ýmsar kenningar hafa verið settar fram sem tengjast uppvexti barna og hvernig 

samfélag getur átt þátt í að móta þau á uppvaxtarárunum. Þeir sem vinna með börnum 

styðjast við ýmsar kenningar í störfum sínum. Margar rannsóknir hafa sýnt fram á að 

kenningar séu mikilvægur þáttur þess að skilja áhrif umhverfis á félagslega stöðu 

einstaklings. Þær eru hluti af því að tengja fræðin við vinnuaðferðir þegar unnið er með 

einstaklingum, ekki síst þegar um er að ræða fólk sem býr við eða hefur alist upp við 

slæmar félagslegar uppeldisaðstæður (Turner, 2011) kenning um heildarsýn er beinn 

þráður í gegnum allt starf félagsráðgjafa en með heildarsýn er átt við að tekið sé tillit til 

einstaklingsins í umhvefi hans og horft til allra aðstæðna, ekki síst hinna félagslegu og 

lögð er áhersla á að mæta einstaklingnum þar sem hann er staddur og að hjálpa honum 

til sjálfshjálpar (Farley o.fl, 2009). Skilgreining hugtaka er mikilvæg fyrir allar 

fræðigreinar því hætta er á að framsetning rannsakanda verði ruglingsleg ef hugtök eru 

á reiki (Arnold, 1991). Hjá Gunter (1987) kemur fram að útskýring hugtaka sé 

nauðsynlegur þáttur í fræðilegri umfjöllun og að þegar unnið sé að rannsóknum í öllum 

fræðigreinum sé sameiginlegur skilingur mikilvægur fyrir kenningalega uppbyggingu sem 

og að skilja og túlka rannsóknir. Ómögulegt er að alhæfa um eða staðfesta niðurstöður 

rannsókna á hlutlausan hátt sé skilgreining ekki fyrir hendi. 

2.3.1 Vistfræðikenning Urie Bronfenbrenner 

Hrefna Ólafsdóttir (2006) fjallar um að mikilvægt sé að félagsráðgjafi vinni út frá 

heildarsýn bæði í vinnu sinni með einstaklingum og fjölskyldum og að hann skoði hvar sé 

hægt að finna styrkleika og veikleika hjá þeim eða í umhverfi þeirra. Einnig er mikilvægt 

að hann athugi hvar hægt er að fá stuðning við þeim vanda sem tekist er á við og 

hvaðan vandinn kemur. Til að öðlast heildarsýn þarf að taka mið af aðstæðum 

einstaklingsins. 

Hjá Farley, Smith og Boyle (2006) kemur fram að vistfræðikenning Urie 

Bronfenbrenner (ecological systems theory) er eitt af afbrigðum kerfiskenninga sem 

markar heildarsýn. Hún fjallar um þau vistkerfi sem einstaklingur býr við og hvaða þættir 

það eru sem hafa áhrif á líf hans. Samkvæmt vistfræðikenningunni er samfélag 

samansett úr kerfum í umhverfi einstaklings sem ásamt líffræðilegum þáttum móta 

þroska hans og þróun og hafa áhrif á samskipti og líðan hans. Kenningin gengur út á 

víxlverkunaráhrif milli einstaklings og umhverfis hans þannig að einstaklingur og 

umhverfi hafa áhrif hvort á annað ásamt því að hafa afl til að móta og á stundum breyta 

hvort öðru. Markmið kenningarinnar er þannig að auka skilning einstaklingsins á því 

hvernig umhverfið virkar og hvernig hann getur aðlagast breyttum aðstæðum.  

 

(Bronfenbrenner, 1977) 

 

Berk (2007) segir að vistfræðikenningin skipti samfélaginu í fjögur svið eða kerfi. 

Microkerfi, mesokerfi, exokerfi og macrokerfi. Microkerfið er innsta kerfið og tiltekur þá 

sálfræðilegu, líffræðilegu og félagslegu þætti sem eru í kringum einstakling og hafa áhrif 

á hann. Innan kerfisins er einstaklingurinn sjálfur og hans nánasta umhverfi svo sem 

aðstandendur, vinir, fjölskylda og vinnustaður. Sambönd innan kerfisins hafa mikil áhrif 

á hegðun einstaklingsins en helstu tengsl hans fara fram innan þessa kerfis. Samskiptin 

hafa gagnvirk áhrif og þar af leiðandi hefur foreldri áhrif á hegðun barns síns og barnið 

áhrif á hegðun foreldra sinna eða foreldris. Í kenningunni kemur fram að barn sem er 

vingjarnlegt og umhyggjusamt fær frekar jákvæð viðbrögð foreldra sinna á meðan 

órólegu barni er hætt við neikvæðum viðbrögðum. Þau samskipti sem eiga sér stað 

innan þessa kerfis geta fengið eina þá mestu styrkingu sem um er að ræða og þar af 

leiðandi hefur það áhrif á þroska og hegðun einstaklings. Þeir sem eru tengdastir 

einstaklingnum hafa áhrif á gæði samskipta einstaklingsins og stuðningur þeirra sem 

standa honum hvað næst er því mikilvægur til að samskipti einstaklingsins séu jákvæð 

og því er mikilvægt að skoða hvaða áhrif samskipti hafa.  

Mesokerfið nær yfir þær tengingar sem eiga sér stað innan kerfisins. Hjá 

fullorðnum getur sú tenging verið samspil milli vinnustaðar og heimilis þar sem 

samskipti geta haft áhrif á samskipti við maka og einnig samskipti foreldra við börnin sín. 

Þetta getur jafnframt haft áhrif í hina áttina, það er samskipti við maka geta haft áhrif á 

samskipti á vinnustað. 

Exokerfið samanstendur af félagslegum aðstæðum eða umhverfi sem hefur áhrif 

innan kerfisins á reynslu einstaklings í nærumhverfi. Það getur til að mynda verið 

félagsþjónusta, heilsugæsla og stjórnendur á vinnustað. Umhverfi getur einnig haft áhrif 

á líf einstaklings innan kerfisins á þann hátt að til dæmis geta yfirmenn boðið upp á 

einhvers konar fríðindi í vinnu þannig að starfsfólki líði vel sem skilar sér aftur í betri 

líðan þeirra og samskiptum innan kerfisins. Á sama hátt getur félagsþjónusta og aðrar 

stofnanir innan samfélags haft áhrif. Eins geta áhrif verið óformleg eða falist í gæðum 

félagsnets fjölskyldunnar. Mikil samskipti við vini og stórfjölskyldu geta veitt aukinn 

stuðning og stuðlað þannig að betri líðan og samskiptum. 

Ysta kerfið í kenningu Bronfenbrenners er síðan Macrokerfið. Það samanstendur 

ekki af neinu áþreifanlegu heldur snýr það að lögum, reglum, gildum og viðmiðum 

samfélags. Ef samfélag hugsar vel um borgara sína, leggur áherslu á mannleg gildi og 

þarfir þeirra finna þeir fyrir auknum stuðningi sem getur skilað sér í betri samskiptum 

milli fólks. Ef samfélag leggur áherslu á að börn fái góða umönnun og að foreldrum líði 

vel í vinnu er líklegra að það stuðli að ánægjulegri samskiptum í nærumhverfi fólks. 

Samfélag er byggt upp af flóknum kerfum sem hafa mótandi áhrif á þroska 

manneskju. Berk (2007) segir að Bronfenbrenner lýsi því þannig að fastmótaðir 

líffræðilegir þættir og umhverfi komi saman og móti þroska og þróun manneskjunnar. 

Vistfræðikenningin lítur á umhverfið sem röð af föstum stærðum eins og heimili, skóla, 

vinnustað ásamt stöðum þar sem fólk dvelur við leik og störf. Samfélagið er síbreytilegt 

og hefur áhrif á fólk þar sem það tekur að sér ný hlutverk í lífinu eins og að byrja í skóla, 

fá sér nýja vinnu eða breyta um hjúskaparstöðu. Samkvæmt vistfræðikenningunni þarf 

að vera jafnvægi milli einstaklingsins og umhverfis. Ef jafnvægi er ekki til staðar þarf 

annað hvort að breyta einstaklingnum, umhverfinu eða hvoru tveggja. Með jafnvægi á 

sér stað ákveðin aðlögun sem felst í virkum breytingum einstaklings.  

2.3.2 Snemmtæk íhlutun  

Hugmyndir um snemmtæka íhlutun má rekja til síðari hluta 20. aldar. Áður var gengið út 

frá því að þroski barna fylgdi ákveðnum ferlum sem ekki væri hægt að hafa áhrif á en 

nýjar uppgötvanir í taugalíffræði, þróunarsálfræði og uppeldis og kennslufræðum sýndu 

fram á að hugsanlega væri hægt að hafa áhrif á þroska barna með markvissum 

aðgerðum. Bestur árangur myndi nást ef inngrip yrði snemma í lífi þeirra. Snemmtæk 

íhlutun er þýðing á enska hugtakinu early intervention. Fyrri hluti þess segir til um að 

það gerist eitthvað snemma á lífsleiðinni en hinn síðara vísar til aðgerða eða 

einhverskonar inngripa. Hugtakið er vel þekkt í erlendum tungumálum sem markvissar 

aðgerðir fyrir ákveðinn aldurshóp barna og fjölskyldur þeirra. Hugmyndafræðin að baki 

hugtakinu er að grípa nógu snemma inn í ef grunur leikur á að barn búi við aðstæður 

sem geta valdið skaða eða ef barn fer að sýna frávik í þroska. Þessi hugmyndafræði er 

mikið notuð þegar unnið er með börn sem eru fötluð. Markmið með snemmtækri 

íhlutun er að hafa áhrif á þroskaframvindu og hegðun hjá börnum og aðstoða fjölskyldur 

til að takast á við það. Áríðandi er að það sé gert um leið og grunur leikur á að um 

þroskafrávik er að ræða. Einnig að styrkja þá sem búa við aðstæður þar sem þeir dafna 

ekki. Tímabilið frá fæðingu barns til sex ára aldurs er talið sérstaklega mikilvægt í þessu 

sambandi (Tryggvi Sigurðsson, 2008). 

Helstu rök fyrir því að snemmtæk íhlutun er mikilvæg er að heilastarfsemi ungra 

barna er ekki talin eins sérhæfð og fullorðinna og þess vegna hægt að hafa áhrif með 

beinum eða óbeinum hætti á þroskaferli barns. Talið er að sterk tengsl séu á milli 

taugaþroska og umhverfisáhrifa og sýnt hefur verið fram á með rannsóknum að 

markviss örvun á fyrstu árum ævinnar er mikilvæg fyrir heildarþroska einstaklings. 

Markhópar fyrir snemmtæka íhlutun eru fjölmargir og ólíkir innbyrðis en þar má telja 

börn sem búa við slæmar félagslegar uppeldisaðstæður og börn foreldra með 

þroskahömlun. Góður árangur snemmtækrar íhlutunar er talinn felast í markvissum 

aðgerðum sem byggjast á skipulögðum vinnubrögðum, samvinnu foreldra og fagfólks og 

því að notast við heildstæða þjónustu. Snemmtæk íhlutun er í eðli sínu fyrirbyggjandi 

(Guralnick, 1997). Skortur á viðunandi félagslegum aðstæðum virðist vera stór hindrun 

þegar kemur að því að börn og ungmenni spjara sig. Það er liðin tíð að litið er á 

einstakling og umhverfi sem tvö aðskilin fyrirbæri (Tryggvi Sigurðsson, 2003).  

Campell og Ramey (1994) gerðu rannsókn við háskólann í Alabama í 

Bandaríkjunum um áhrif snemmtækrar íhlutunar á vitsmunalegan þroska barna og 

námsárangur þeirra. Rannsóknin fór fram á börnum sem voru talin heilbrigð en í hættu 

á að fá væga þroskahömlun og verða fáfróð og spjara sig illa vegna þroska í tengslum við 

umhverfi sitt og að alast upp við fátækt. Börnin voru á aldrinum frá fæðingu til átta ára 

aldurs. Íhlutunin fór fram með námsaðstoð og stuðningi þegar kom að uppeldi. 

Rannsóknin sýndi fram á mikilvægi þess að byrja nógu snemma að grípa inn í vanda 

þeirra sem búa við slæm félagsleg skilyrði með snemmtækri íhlutun. Grundvöllur fyrir 

góðri íhlutun sem skilar árangri þarf að byggja á greiningu og úrræðum sem koma til 

með að styðja við þá sem búa við slæm félagsleg uppeldisskilyrði. Snemmtæk íhlutun 

getur hvort tveggja dregið úr skaða sem er orðinn eða nýst sem forvörn. Niðurstöður 

rannsóknarinnar sýna fram á að snemmtæk íhlutun getur haft áhrif fram á fullorðinsár 

sem kemur fram í bættri líðan í fjölskyldum og auknum lífsgæðum í fjölskyldum barna 

með fötlun eða þeirra sem alast upp við slæmar félagslegar uppeldisaðstæður. Talið er 

að kjöraldur fyrir snemmtæka íhlutun sé fyrir sex ára aldur. Þar með eru leikskólar 

kjörinn vettvangur fyrir snemmtæka íhlutun. Aðferðir sem byggja ekki á rannsóknum 

eru á undanhaldi í allri vinnu með börn en með því er talið að betri árangur fáist við  að 

koma í veg fyrir eða draga úr áhrifum þroskavandamála og erfiðleika sem tengjast 

félagslegum aðbúnaði. Þess vegna er áríðandi að sá sem veitir íhlutun þekki vel 

erfiðleika þeirra barna sem íhlutun beinist að og hvaða aðferðum eigi að beita (Tryggvi 

Sigurðsson, 2008). 

2.3.3 Tengslamyndun 

Um miðja 20. öld setti breski barnageðlæknirinn John Bowlby fram tengslakenningu 

(attachment theory) sem vísar til tengsla milli foreldris og barns. Þar kemur fram að 

gæði tengsla geta haft áhrif á hæfni barns til að mynda örugg og traust tengsl til 

framtíðar. Þessi tengsl eru fyrstu félagslegu böndin sem barn myndar. Tengsl eru 

frumþörf, en ekki afleiðing fullnægðra hvata, og er eðli þeirra og formgerð þungamiðja 

kenningarinnar. Öll börn reyna að mynda þessi bönd og þá yfirleitt við þann sem þau 

umgangast mest eða bera sérstakt traust til. Sú umönnun sem barn fær á fyrstu 

æviárunum leggur grunn að andlegri heilsu þess. Tengslahegðun er eðlislæg. Barn getur 

ekki verið stöðugt í líkamlegri snertingu við móður, það verður að kanna umhverfið til að 

læra að bjarga sér. En það verður líka að halda nálægð við móður vegna þess að barnið 

reiðir sig á hana til að fá mat og öryggi. Áhrif tengslahegðunar skapa nokkurs konar 

ósýnilega teygju og viðhalda þannig tengslum milli móður og barns. Of mikill 

aðskilnaður, bæði í tíma og rúmi, eykur áhyggjur beggja. Tengsl myndast með því að 

barn kallar eftir athygli og umönnun og móðir bregst við með því að sinna því. Þar með 

myndast hringrás sem styrkir traust barns á umönnunaraðila. Þegar búið er að ná 

nálægð aftur getur tengslahegðun farið í biðstöðu og barn tekið upp aðra hegðun. 

Bowlby telur tengsl snúast um að barn þurfi að sætta sig við að deila móður sinni með 

öðrum og smátt og smátt sleppa af henni takinu. Þar kemur aðskilnaður og missir til 

skjalanna sem eru mikilvæg hugtök í tengslakenningunni, en tengslahegðun snýst um að 

halda jafnvægi (Beckett og Taylor, 2010).  

Tengsl eru einnig skilgreind sem djúp tilfinningatengsl á milli tveggja einstaklinga 

og þungamiðja í samskiptum foreldris og barns. Þau eru talin mikilvæg sökum þess að ef 

barn myndar örugg tengsl öðlast það frekar sjálfstraust og trú á lífið og tilveruna. Tengsl 

eru ekki meðfædd heldur þróast þau í samskiptum og við samneyti barns við þann sem 

annast það. Þegar kemur að myndun tengsla hafa foreldrar forskot þar sem þeir eru oft 

búnir að mynda einhvers konar tengingu við barnið áður en það fæðist. Frá fæðingu 

geta börn tjáð sig með ýmsum hætti án þess að tala og þannig mynda þau tengsl við þá 

sem annast þau. Í tengslum felast annars vegar tilfinningalegt samband sem veitir 

barninu öryggi hins vegar og atferliskerfi sem miðar að því að halda foreldri og barni 

hæfilega nálægt hvoru öðru. Hægt er að meta gæði tengsla en þau eru grunnur að öllum 

tilfinningalegum samböndum barns og eru því lífsnauðsynleg. Örugg tengsl eru talin 

hjálpa barni að öðlast trú á sjálft sig, lífið og tilveruna. Talið er að fyrsta samband sem 

barn myndar við umönnunaraðila hafi áhrif á hæfileika barns til að takast á við 

foreldrahlutverk í framtíðinni (Sæunn Kjartansdóttir, 2009). 

 Tengslakenningin er gagnrýnd fyrir að gera of mikið úr umhverfisþáttum og 

draga úr mikilvægi einstaklingsbundinna þátta eins og skapgerð barna. Einnig er deilt 

um hversu mikið erfðir og umhverfi eiga þátt í myndun tengsla og truflana á þeim. Þeir 

sem aðhyllast atferlisfræði telja tengslakenninguna vanmeta viðnám barns gagnvart 

umhverfi. Einnig eru til rannsakendur sem telja taugafræðilegar skýringar liggja að baki 

hegðunartruflunum í stað tengslamyndunar. Rannsakendur deila líka um réttmæti 

tengslahugtaksins sem og áreiðanleika framandi aðstæðna sem mælikvarða á öryggi 

tengsla þegar um samskipti og persónuleikamótun er að ræða. Sumir rannsakendur telja 

tengslakenninguna gera of mikið úr því að barn þurfi að mynda geðtengsl við ákveðinn 

uppalanda eins og móður, það sé nóg að það myndi tengsl við einhvern í umhverfi sínu. 

Rannsóknir benda til þess að þegar barn eigi erfitt með að mynda tengsl sé frekar um 

fylgni við hegðunarerfiðleika að ræða en að hægt sé að rekja orsök þeirra til aðskilnaðar 

eða skertrar umönnunar eins og Bowlby gerir með tengslakenningunni. Í dag er vitað að 

tengsl myndast hjá mönnum á lengra tímabili en áður var talið og að raunveruleg 

tilfinningaleg tengsl myndist hægt með samspili og samskiptum umönnunaraðila og 

barns. Styrkur tengsla felst í að geta endurreist þau ef þau rofna (Buckner, Lopez, 

Dunkel og Joiner, 2008). 

Berk (2009) segir rannsóknir hafa sýnt fram á að hlýlegt og jákvætt samband milli 

foreldris og barns ýti undir jákvæða eiginleika þegar kemur að þroska barns og að það 

þrói þá frekar með sér betri félagsfærni, tilfinningalegan skilning og öruggari sjálfsmynd. 

Á móti kemur að ef börn alast upp við erfiðar fjölskylduaðstæður eins og fátækt, 

atvinnuleysi, veikindi og togstreitu milli foreldra getur það haft áhrif á öryggistifinningu 

þeirra og grafið undan tengslum við foreldra. Eins geta þau tengsl sem foreldrar hafa 

sjálfir mótað sín á milli í gegnum ævina haft áhrif á uppeldi og tengslamyndun við þeirra 

börn.  

2.3.4 Félagsnámskenningin 

Siegle (2004) fjallar um að upphaflega hafi félagsnámskenningar (social learning theory) 

komið frá franska stjónrnmálafræðingnum Gabriel Tarde. Hann hélt því fram að 

andfélagsleg hegðun væri lærð og í engu sprottin af því hvar einstaklingur fæddist, 

hvaða stétt hann tilheyrði eða af hvaða kyni hann væri. Félags- og 

stjórnmálafræðingurinn Edwin Sutherland er talinn einn af feðrum afbrotafræðinnar. 

Hann þróaði kenningu um lærða hegðun árið 1939 og sagði að félagsskapur einstaklinga 

væri afar mikilvægur og að ungt fólk væri viðkvæmara fyrir félagsmótun en þeir eldri . 

Hann þróaði kenningu um mismunandi samskipti (differential association) sem skýrir 

hvernig einstaklingur lærir frávikshegðun. Hann telur það vera hugmyndir um upplifun 

sem skipta máli þegar fólk tileinkar sér heðgunarmunstur.  

Félagsnámskenning er kenning um að börn læri það sem fyrir þeim er haft og þá 

mestmegnis af foreldrum sínum. Kenningin byggir á tveimur þáttum sem eru fyrirmynd 

og styrkt hegðun. Gengið er út frá því að hrós og skammir styrki eða letji ákveðna 

hegðun og að Börn læri og meti hvaða viðbrögð séu eðlileg við ákveðinni hegðun. Það 

gera þau með því að hlusta og horfa á aðra, líkja eftir öðrum og læra þannig hvernig þau 

eiga að haga sér. Til að koma í veg fyrir slæma, andfélagslega hegðun þurfa fyrirmyndir 

að vera í lagi því hægt er að kenna jákvæða hegðun (Bandura, 1977). Hjá Gibson og 

Sharon (2004) kemur fram að hægt sé að rekja félagsnámskenninguna aftur til grísku 

heimspekinganna Aristótelesar og Platós sem héldu því fram að fólk lærði í gegnum 

athuganir og hegðun annarra. Talið er að einstaklingar, og þá sérstaklega börn, læri af 

umhverfinu og leiti samþykkis frá samfélaginu með því að fylgjast með og líkja eftir 

aðgerðum annarra. Hvers konar félagsleg hegðun sem fólk sýnir er lærð og undir þeim 

áhrifum að vera hún sé verðlaunuð eða refsað fyrir hana eftir því hversu æskileg 

hegðunin er. Albert Bandura er einn helsti stuðningsmaður þessarar kenningar. Hann 

breytti sjónarhorni annarra fræðimanna úr því að telja að hegðun væri lærð út frá 

athugunum annarra á öðrum einstaklingum í það að hegðun væri lærð út frá 

vitsmunalegum skilningi. Hann taldi að fólk fæddist ekki með eiginleika til þess að hegða 

sér á slæman hátt heldur að það lærði hegðun við að sjá aðra beita ofbeldi eða 

vanrækslu til að ná markmiðum sínum. Þannig héldi hegðunarmynstrið áfram og 

einstaklingar notuðu það áfram í félagslegum samböndum í framtíðinni. Siegel, (2004) 

segir hægt að spá fyrir um hegðunarvandamál barna strax í æsku út frá andfélagslegri 

hegðun foreldra. Sýnt hefur verið fram á að uppeldisaðferðir foreldra hafi bein áhrif á 

uppeldisaðferðir næstu kynslóðar með félagslegu námi. Conger, Neppl, Kim og 

Scaramella (2003) telja að erfitt heimilislíf og félagsskapur við afbrotamenn geti verið 

undanfari þess að ungmenni leiðast út í afbrot og andfélagslega hegðun. Gibson (2004) 

segir að félagsnámskenningin sé ein af mikilvægustu kenningum í félagsvísindum til að 

skýra áhættuhegðun. Samkvæmt félagsnámskenningunni skýrist frávikshegðun af 

félagstengslum, skuldbindingu, tilfinningatengslum, félagslegri þátttöku og viðhorfum. 

Talið er að einstaklingar stundi síður frávikshegðun ef þeir eru í tilfinningalega nánum 

tengslum við aðrar manneskjur vegna þess að þannig hafa þeir meira aðhald af öðrum. 

Samkvæmt félagsnámskenningunni lærist frávikshegðun af fyrirmyndum en slíkt 

félagsnám er þó háð ýmsum þáttum eins og athygli, áhuga og endurupplifun. Eriksen og 

Jensen (2006)  fjalla um að síðari útgáfur af félagsnámskenningunni gera ráð fyrir að 

félagsnám ráðist af tilfinningatengslum milli fyrirmynda og viðfangs. Andrew, Da 

Fonseca, François og Moller (1997) og Foshee og Bauman (1992) segja að flestar 

rannsóknir sem beinist að unglingum og rannsaka samspil áhættuhegðunar og 

félagslegra tengsla hafa bent til áhrifa foreldra. Sumar þessara rannsókna styðja 

félagsnámskenninguna á þann hátt að unglingar reykja, drekka og nota frekar fíkniefni 

ef tengsl við foreldra sem reykja, drekka eða nota fíkniefni eru náin frekar en veik eða 

neikvæð. Náin tengsl við aðra sem sýna æskilega hegðun styrkja varnir einstaklings og 

viðnám hans gegn óæskilegri hegðun. 

 Baham, Weimer, Braver og Fabricius (2008 ) segja systkini líka vera fyrirmyndir 

og oft lærist hegðunarmynstur yngri systkina af eldri systkinum. Ef börn alast upp við að 

foreldrar noti líkamlegar refsingar getur það ýtt undir fíkniefnaneyslu, afbrotahegðun og 

andfélagslega framkomu í framtíðinni. Með félagsnámskenningunni er því haldið því 

fram að ef börn verði vitni af viðunandi jafnt sem óviðunandi framkomu foreldra þá læra 

þau að slík hegðun er rétt hegðun. Í eðli sínu er barn virkt og fer fljótlega á æviskeiðinu 

að leita sér að fyrirmyndum. Í fyrstu geta þau ekki stjórnað því hvort þau velja frekar 

móður eða föður sem fyrirmynd en með tímanum læra þau að þau geta sjálf valið hver 

fyrirmynd þeirra verður. Hegðun barna getur styrkst ef foreldrar sýna viðunandi hegðun. 

Ef börnum er hrósað fyrir góða hegðun eru miklar líkur á að það hafi jákvæð áhrif og að 

þau endurtaki hana. Sama má segja um að ef börn fá sjaldan hrós getur það haft 

neikvæð áhrif og neikvæð hegðun þá líkleg til að endurtaka sig. Rannsóknir hafa sýnt að 

börn eru líklegri til að taka sér fyrirmynd í þeim sem tala við þau og sýna þeim hlýju og 

öryggi. 

2.3.5 Hvað er að spjara sig? 

Þegar talað er um að barn alist upp við mótlæti getur mótlæti átt við um óviðunandi 

uppeldisaðstæður eins og fátækt, ofbeldi og vanrækslu á heimili. Einnig getur það átt við 

um að alast upp við alkóhólisma eða líkamleg og sálræn veikindi foreldra (European 

Commission, 2012). Sá hæfileiki einstaklings að dafna undir erfiðleikum þrátt fyrir 

mótlæti hefur verið nefndur ýmsum nöfnum á íslensku (Íslensk samheitaorðabók, 1988). 

Í ritgerðinni verður hugtakið að spjara sig notað yfir þennan hæfileika.  

Í Ungar (2006) kemur fram að með rannsóknum hafi verið sýnt fram á að bæði 

menningarleg, persónuleg og sérstök atriði valda seiglu. Þrátt fyrir vaxandi áhuga 

fræðimanna á hugtakinu seigla (resilience) hefur lítill gaumur verið gefinn að 

menningarlegum þáttum og samhengi þeirra í menningu mannsins sem gætu haft áhrif 

á heilbrigðan vöxt og þroska barna undir mótlæti. Helsti ágreiningur fræðimanna í dag 

þegar kemur að viðmiðum um hvernig einstaklingum hefur tekist að spjara sig snýst um 

við hvaða mörk eigi að miða, bæði þegar rannsóknir eru undirbúnar og niðurstöður 

túlkaðar. Í vistfræðikenningu Bronfenbrenners er settur fram rammi sem greinir seiglu 

samkvæmt fjölbreyttri mæliaðferð í merkingunni að spjara sig. Fjölbreytt viðmið eru 

samkvæmt rammanum grunnur að skilgreiningu hugtaksins. Þó þarf að hafa í huga að 

hugtakið er ávallt háð þeim menningarheimi sem hver og einn býr í. Í vestrænum 

löndum er viðmiðið þegar kemur að því að spjara sig að fólk ljúki námi, haldist í vinnu og 

að það sé í tengslum við fjölskyldu. Það þarf að geta komið á og viðhaldið vinsambandi 

og ástarsambandi og ekki vera í óreglu (Boon, 2012). 

Sigrún Sveinbjörnsdóttir, sálfræðingur (2010), skilgreinir hugtakið að spjara sig 

þannig að það fari eftir viðbrögðum hvers og eins við uppeldis- og umhverfisþáttum 

hvernig þeir bregðast við erfiðum aðstæðum. Viðbrögðin valdi því síðan hvernig hver og 

einn spjarar sig í lífinu en eins geta líkamleg og andleg viðbrögð einstaklinga við mótlæti 

haldist í hendur við heilsu þeirra. Hugtakið að spjara sig vísar til því til þeirra viðbragða 

sem einstaklingar hafa þegar þeir bregðast við erfiðum aðstæðum.  

2.3.6 Hvað eru slæm félagsleg skilyrði? 

Það er ýmislegt sem getur orsakað slæm félagsleg skilyrði einstaklega eins og fátækt, 

atvinnuleysi, alkólismi, geðraskanir, félagsleg einangrun, samfélagsofbeldi, félagsleg 

streita, óöruggt húsnæði, lítið stuðningsnet, óvinnufærni og vanræksla (Belsky, 1984). 

Belsky telur þessar aðstæður vera áhættuþætti sem geti haft áhrif á misbresti í uppeldi 

barna og að hægt sé að rekja þá til samfélags-, menningar- og félagslegra aðstæðna. 

Freydís Freysteinsdóttir segir vanrækslu og ofbeldi vera þátt í slæmum félagslegum 

aðstæðum fólks sem geti oft valdið misfellum þegar kemur að umönnun og 

uppeldisskilyrðum barna. Hugtakið vanræksla er skilgreint sem vöntun á nauðsynlegri 

athöfn sem skaðar þroska barns með þeim afleiðingum að uppeldisþörfum þess er ekki 

fullnægt heldur skortir það viðeigandi umönnun. Vanræksla getur verið líkamleg, 

tilfinningaleg, sálræn og hugræn ásamt vanrækslu á umsjón og eftirliti barna. Ofbeldi er 

skilgreint sem athöfn sem skaðar þroska barns. Ofbeldi getur verið andlegt, líkamlegt 

eða kynferðislegt (Freydís J. Freysteinsdóttir, e.d). 

Farrington (2004) segir að ef margir áhættuþættir eru í uppeldi barna aukist líkur 

á misbresti í aðbúnaði þeirra og að þar með aukist áhættuhegðun þeirra. Þeir þættir 

sem geta valdið því að börn alist upp við slæmar félagslegar uppeldisaðstæður eru 

ágreiningur í fjölskyldu, skilnaðir og takmörkuð tilfinningaleg hlýja í fjölskyldu. Killén 

(2000) segir að það sé munur á mati á stöðu eða mati á vanda hjá börnum í fjölskyldum 

og því alvarlegri sem félagslegar uppeldisaðstæður eru hjá börnum því meiri áhersla er 

lögð á að leita að vanda í persónuþáttum og aðstæðum foreldra. Almennt er talið að 

slæmar félagslegar uppeldisaðstæður komi til vegna samspils ytri álagsþátta, samskipta 

foreldris og barns og vegna persónulegra þátta hjá foreldrum og barni. Það þurfi að 

kanna og greina sálfélagslega þætti hjá börnum og að meta stöðuna eins og hún er 

hverju sinni ásamt því að reyna að skilja þann veruleika sem þau búa við. Með 

sálfélagslegri nálgun er gerð tilraun til þess að skilja hagi og hegðun fjölskyldu út frá því 

umhverfi sem hún býr við. Þannig verða samskipti foreldris og barns ásamt stöðu 

fjölskyldunnar í umhverfinu og það hvernig umhverfið hefur áhrif á hana, grundvöllur 

fyrir öllum breytingum og aðgerðum fyrir þau. Því er áríðandi þegar unnið er með fólk 

sem býr við slæmar félagslegar uppeldisaðstæður að til séu skilningur, form og 

vinnuaðferðir sem gera ráð fyrir mörgum sjónarhornum til að skilja aðsstæður fólks 

(Freydís Jóna Freysteinsdóttir, 2005). Belsky (1984) hefur flokkað þann stuðning sem 

æskilegt er að veita fólki sem býr við slæmar félagslegar uppeldisaðstæður í formlegan 

og óformlegan stuðning. Með formlegum stuðningi er átt við fæðingarorlof, 

barnabætur, húsnæðisbætur, dagvistun og heilbrigðisþjónustu. Með óformlegum 

stuðningi er átt við stuðning sem bæði getur falið í sér að vera tilfinningalegur eða 

hagkvæmur. Belsky setti fram vistfræðilíkan sem skiptist í fjóra meginþætti. Þeir eru 

einstaklings-, fjölskyldu-, samfélags- og menningarþættir. Í hverjum þætti eru 

áhættuþættir og verndandi þættir sem hafa áhrif hver á annan. Samkvæmt líkani 

Belskys er helst um misbresti að ræða í lífi fólks þegar áhættuþættir eru fleiri en 

verndandi þættir. Patterson, DeBaryshe og Ramsey (1989) og Kochanska (1995) hafa 

einnig sett fram líkön um hvernig meta eigi helstu þætti sem haft geta áhrif á slæmar 

félagslegar uppeldisaðstæður og orðið til þess að börn hljóta skaða af. Í líkönunum fjalla 

Patterson og Kochanska um að óæskileg hegðun barna þróist að hluta til vegna 

ófullnægjandi foreldrahæfni. Þeir telja að margvíslegum tilgangi sé náð með nákvæmum 

skilgreiningar- og flokkunarkerfum þegar kemur að því að meta hvort um vanrækslu á 

börnum er að ræða.  

3 Uppvaxtarár - frá fæðingu til fullorðinsára 

Í þessum kafla er markmiðið að fjalla um uppvaxtarár í lífi barna og varpa ljósi á hver tengsl 

uppeldis geta verið við vandamál barna. Fyrst verður sagt almennt frá hlutverki foreldra, 

hamingju og lífsgæðum barna og uppvaxtarskilyrðum. Gerð verður grein fyrir fátækt og því 

hvort félagslegar uppeldisaðstæður erfist og hvaða merkingu það hefur að verða fullorðinn.  

3.1 Íslenskir foreldrar – hlutverk þeirra og skyldur 

Í flestum menningarsamfélögum er litið á barnsfæðingu sem stórmerkilegan atburð. Í 

gegnum aldirnar hefur verið litið á fæðingu sem hluta af trúarlegum og heimspekilegum 

viðburðum (Nichols og Gennaro 2000). Samkvæmt Mannréttindsáttmála Evrópu og 

þingsályktunartillögu  um mótun opinberrar fjölskyldustefnu og aðgerðir til að styrkja stöðu 

fjölskyldunnar takmarkast fjölskylda ekki við þá sem búa saman á heimili heldur nær 

hugtakið einnig til foreldra og barna sem eru ekki með sama lögheimili. (Þingskjal 16, 1995; 

Lög um mannréttindasáttmála Evrópu nr. 62/1994). Ákvæði í lögunum um friðhelgi 

einkalífsins er ætlað til að tryggja rétt fjölskyldu til að vera saman. Á síðustu árum hefur verið 

aukin áhersla á rétt barna til að þekkja og njóta ummönnunar beggja foreldra (Björg 

Thorarensen, 2001; Hrefna Friðriksdóttir, 2012). 

Í fimmta kafla barnalaga nr. 76/2003 um foreldraskyldur og forsjá barns kemur fram 

að foreldrum ber skylda til þess að framfæra barn sitt. Með því er átt við að foreldrum er 

skylt að fæða og klæða barn sitt og sjá því fyrir húsnæði eða að leggja til fjárframlög í þessum 

tilgangi, búi börnin ekki hjá þeim. Framfærslu á að haga með hliðsjón af högum foreldra og 

þörfum barns. Samkvæmt lögunum á barn rétt á forsjá foreldra sinna, annars eða beggja. 

Forsjá barns felur í sér skyldu foreldra til að vernda barn sitt gegn hvers kyns ofbeldi og 

annarri vanvirðandi háttsemi. Mörg ár eru síðan hætt var að taka fram í lögum að foreldrar 

hefðu forræði yfir börnum sínum. Hugtakið forsjá vísar til ábyrgðar foreldra eða 

forráðamanna á börnum og með því er lögð áhersla á umönnunar- og verndarþátt 

foreldraskyldu sem felur í sér réttindi foreldra til að ráða persónulegum högum þeirra, 

ákveða búsetustað og fara með lögræði þeirra (Lögræðislög nr. 71/1997; þingskjal 181, 2002-

2003). Forsjá var ekki skilgreind í íslenskum lögum fyrr en árið 1981 með barnalögum nr. 

9/1981 (Barnalög nr. 9/1981). Samkvæmt 28. grein laganna ber foreldrum að annast barn 

sitt og sýna því umhyggju og virðingu og gegna forsjár- og uppeldisskyldum sínum svo best 

sem hentar hagi barns og þörfum þess. Þeim ber einnig að tryggja að börn þeirra njóti 

lögmæltrar fræðslu og að ala með því iðjusemi og siðgæði. Foreldrum ber að stuðla eftir 

mætti að því að barn þeirra fái menntun og starfsþjálfun í samræmi við hæfileika þess og 

áhugamál. Í lögunum kemur fram að foreldrum beri „að hafa samráð við barn sitt áður en 

málefnum þess er ráðið til lykta eftir því sem aldur og þroski barnsins gefur tilefni til. Skal 

afstaða barns fá aukið vægi eftir því sem barnið eldist og þroskast. Á árum áður einkenndist 

réttur foreldra til barna sinna á skilningi eignarréttarins en á síðustu árum hefur barnaréttur 

verið túlkaður þannig að foreldrar bera ábyrgð á börnum sínum og að börn eigi rétt til 

foreldra sinna og umönnunar þeirra. Samband foreldra og barna á að grundvallast af því sem 

er barni fyrir bestu, réttindi þess til beggja foreldra, meginreglum um friðhelgi fjölskyldulífs 

og því sem barni er almennt talið fyrir bestu (Davíð Þór Björgvinsson, 1995; Hrefna 

Friðriksdóttir, 2012). 

Rannsóknir hafa leitt í ljós að mikilvægt er að barn njóti verndar foreldra og samfélags 

ef það á að ná að dafna og þroskast eðlilega. Hlutverk fjölskyldna í samfélaginu hefur breyst 

mikið síðustu áratugi og stofnanir oft á tíðum tekið við hlutverkum þeirra með sérfræðinga 

innanborðs sem sinna viðfangsefnum uppeldis. Uppeldi fer í dag fram að mörgu leyti utan 

fjölskyldunnar; í skólum, félagsmiðstöðvum, félagahópnum og jafnvel í gegnum fjölmiðla svo 

eitthvað sé nefnt. Aldraðir eru oft fjarri kjarnafjölskyldunni og bilið á milli ungra og aldinna er 

orðið breitt. Ekkert eitt varpar ljósi á þau flóknu og margbrotnu lögmál sem stýra því hvernig 

börn verða að manni eða hvernig mótun í bernsku getur haft áhrif á alla líðan einstaklings á 

fullorðinsárum. Rannsóknir hafa skýrt frá margbreytileika lífsins og því hvernig bernska og líf 

á fullorðinsárum eru nátengd. Ekki er auðvelt að kenna fólki að verða foreldrar en fræðin 

segja okkur að það lærist smám saman þegar foreldri kynnist barninu og að samhliða byggir 

hið unga foreldri á eigin reynslu frá æskuárunum. Í gegnum árin hefur verið deilt um það 

hvernig haga eigi fræðslu um barnauppeldi og bent hefur verið á að ekki þurfi endilega að 

hafa þekkingu á börnum til að vel takist (Brendtro, Brokenleg og Bockern, 1990). Álfheiður 

Steinþórsdóttir og Guðfinna Eydal (1995) fjalla um  að bágur fjárhagur geti komið í veg fyrir 

að barn fái það uppeldi sem æskilegt er en sumir foreldrar telja sig ekki þurfa á fræðslu í 

uppeldismálum að halda heldur fekar á efnahagslegum og félagslegum stuðningi. 

Niðurstöður rannsókna hafa sýnt fram á að unglingar eru ólíklegri til að eiga við félagsleg og 

sálræn vandamál að stríða og eru síður líklegri til að eignast vini sem hafa slæm áhrif á þá ef 

þeir eru undir virku eftirliti foreldra, verja tíma með fjölskyldu sinni og fá stuðning frá henni. 

Uppeldisaðferðir geta haft áhrif á hversu sterka sjálfsmynd unglingar ná að skapa. 

Viðurkenning og samheldni eru þættir sem hjálpa ungu fólki að byggja upp sterka sjálfsmynd 

og sjálfstæði (Bryndís Björk Ásgeirsdóttir, Hera Hallbera Björnsdóttir, Inga Dóra Sigfúsdóttir, 

Jón Sigfússon og Stefán Hrafn Jónsson, 2003) 

 

3.2 Hamingja og velferð  

Páll Skúlason segir í bók sinni Pælingar (1987) að sá sem er sáttur við sjálfan sig, sína 

nánustu, vinnustað sinn og vini og lifir eftir sínum sönnu gildum er líklegast hamingjusamur. 

Þar af leiðandi sé hægt að álykta að hamingja sé stöðugt ástand sem veitir manninum innri 

ró og frið og kemur í veg fyrir að maðurinn leiti að einhverju veraldlegu til að uppfylla 

tómarúm innra með sér. Hamingjan byrjar og endar fyrst og fremst hjá einstaklingnum 

sjálfum.  

Hjá Zuna, Summers, Turnbull, Hu og Xu (2009) kemur fram að lífsgæði eru samspil 

einstaklingsbundinna og fjölskyldumiðaðra þarfa og að lífsgæði fjölskyldu séu sameiginleg 

upplifun fjölskyldumeðlima á velferð. Lífsgæða- og velferðarhugtökin eru nátengd þar sem 

þau fela í sér að hverjum og einum er skapaður vettvangur sem gerir honum kleift að upplifa 

hagstæðustu lífsskilyrðin. Carr, Gibson og Robinson (2001) telja lífsgæði vera huglægt viðmið 

og að upplifun á þeim fari eftir mati hvers og eins. Park, Hoffman, Marquis, Turnbull, Poston, 

Mannan, Wang og Nelson (2003) segja að í lífsgæðum fjölskyldu felist að henni séu skapaðar 

aðstæður sem mæta þörfum hennar og stuðli að því að þau njóti samvista sem fjölskylda og 

að þau hafi möguleika á að gera þá hluti sem fjölskyldunni eru mikilvægir. Schalock (2000) 

segir að fræðimenn hafi sammælst um þrennt þegar kemur að lífsgæðum; að lífsgæði séu 

huglægt fyrirbæri, að einstaklingar meti meginþætti lífsgæða á mismunandi hátt og að það 

mat sem hver og einn leggur í hvern þátt fyrir sig taki breytingum yfir mismunandi tímabil í 

lífi viðkomandi einstaklinga. Hann skiptir lífsgæðum í átta flokka sem eru persónulegur 

þroski, andleg velferð, samskiptahæfni, sjálfstæði, félagsleg staða, almenn réttindi, efnisleg 

velferð og líkamleg velferð. Browne, O´Boyles, McGee, Joyce, McDonald, Malley og 

Hiltbrunner (1994) segja að lífsgæði felist í því hvernig einstaklingur upplifir þau og samspil 

ytri aðstæðna í lífi hans. Þannig meta einstaklingar sem glíma við sama vandamál lífsgæði sín 

á ólíkan hátt. Það er því mikilvægt þegar lífsgæði eru metin að þau taki mið af sem flestum 

aðstæðum ásamt huglægu og hlutlægu mati.  

 

3.3 Uppvaxtarskilyrði 

Árni Sigfússon (1993) segir að uppeldi sé að hafa áhrif og að foreldrar geti stjórnað því sjálfir 

hvaða áhrif þeir hafa á sín börn. Það eru ekki allir sammála því að uppeldi gegni mikilvægu 

hlutverki í að móta skapgerð og vitsmuni barna en það er undir foreldrunum komið hvað þeir 

leggja mikið af mörkum til að stuðla að mótun barns síns. Misjafnar skoðanir eru á því hvað 

árangursríkt uppeldi er en líkast til hefur það sem er nauðsynlegt og æskilegt fyrir börn til að 

þau nái að þrostast og dafna eðlilega, mest að segja í uppeldinu.  

Á Íslandi er litið á fjölskyldu sem grunneiningu og hornstein samfélagsins og innan 

hennar fer fram helsta félagsmótun einstaklingsins. Flest velferðarríki hafa sett fram 

fjölskyldustefnu með það að markmiði að styrkja, vernda og veita fjölskyldunni í samfélaginu 

athygli. Fjölskyldustefna var samþykkt á Alþingi sem þingsályktunartillaga árið 1997 en hún á 

að vera leiðarljós hins opinbera í að styðja fjölskyldur til þess að sinna hlutverki sínu, en í því 

felst meðal annars að temja sér uppeldisaðferðir þar sem hagsmunir barns eru ávallt hafðir 

að leiðarljósi. Uppeldi er talið grunnur að framtíð hvers einstaklings og því mikilvægt að 

vanda til verka. Í dag er unnið að nýrri fjölskyldustefnu í velferðarráðuneytinu. Þar sem það 

er talið að fólk sé misvel undir foreldrahlutverkið búið sendi framkvæmdastjórn 

Evrópusambandsins  frá sér stefnumótun sem tekur á foreldrahæfni þar sem bæði er fjallað 

um ábyrgð uppalenda sem og samfélagsins. Markmiðið er að hvetja foreldra til að tileinka 

sér uppeldisaðferðir með hagsmuni barns að leiðarljósi. Jafnframt eru aðildarlönd 

sambandsins hvött til að skapa góð uppvaxtarskilyrði fyrir börn og styðja foreldra í 

uppeldishlutverkinu (Þingskjal 16, 1995-1996; European Commission, 2012 ).  

Í skýrslu framkvæmdarstjórnar Evrópusambandsins kemur fram að rannsóknir hafa 

sýnt að áríðandi er að uppalendur séu bæði gefendur og þiggjendur og að þeir þurfi að virða 

eigið siðgæði og heiðarleika jafnt og barna sinna. Til að börn dafni verða þau að finna að þau 

njóti réttar og að þau finni að þeim sé sýnd virðing og skilningur. Styðja þarf við hefðbundin 

uppvaxtarskilyrði þannig að grunnumönnun barna sé sinnt. Með grunnumönnun er átt við að 

sjá börnum fyrir fæði, húsaskjóli, fatnaði og heilbrigðisþjónustu. Það þarf að sýna börnum 

tilfinningalega hlýju þannig að þau finni að þau eru metin að verðleikum. Það þarf að örva 



35 

börn þannig að þau þroskist eðlilega með því að ræða við þau, sjá þeim fyrir menntun og 

hvetja þau og styðja í því sem þau taka sér fyrir hendur. Það þarf að tryggja öryggi þeirra 

þannig að þau séu vernduð fyrir hættum, bæði innan heimilis sem utan. Einnig er áríðandi að 

uppalendur leiðbeini börnum þannig að þau fái leiðsögn og að þeim séu sett mörk og kennt 

hvaða hegðun er viðeigandi. Börn þurfa að alast upp við staðfestu þar sem þeim er ávallt 

tryggð hlýja og umhyggja og að þau fái að umgangast þá sem skipta þau mestu máli í lífinu. 

Ef þessir þættir eru ekki til staðar með þeim afleiðingum að barn er vanrækt eða beitt ofbeldi 

ber stjórvöldum að grípa inn í til að vernda barnið (European Commission, 2012). 

Það sem meðal annars markar líf barna til framtíðar er hvernig foreldrar koma fram 

við þau. Sú framkoma getur verið allt frá ofbeldi, vanrækslu og hörðum aga til nærgætni, 

skilnings og hlýju. Rannsóknir hafa sýnt fram á að foreldrar sem eiga í góðum 

tilfinningasamböndum við börn sín eru líklegri til að geta stutt þau í gegnum mótlæti (Belsky, 

1984). Samkvæmt Respler-Herman, Mowder, Yasik og Shamah (2012) lærist foreldrahlutverk 

í æsku þar sem foreldrar nota oft aðferðir foreldra sinna þegar þeir ala upp sín börn. Það eru 

viðhorf foreldra og ákvarðanir sem verða áhrifavaldar um það hvort barn nær að dafna og 

þroskast eðlilega. Börn eru þátttakendur í umhverfi sínu frá fæðingu og hafa áhrif á foreldra 

sína og fjölskyldu eins og foreldrar og fjölskylda hefur áhrif á þau. Meirihluti barna á Íslandi 

býr við góðar aðstæður og góða líðan (Velferðarráðuneytið, e.d.-a). Hægt er að stækka þann 

hóp með samvinnu allra sem koma að því að vinna með börnum. Í þeirri vinnu er mikilvægast 

að grípa inn í líf barns ef einhverju í aðstæðum þess er ábótavant eða ef það sýnir vansæld. 

Með inngripum er hægt að stöðva óæskilega þróun. Hver einstaklingur skiptir máli og það er 

á allra ábyrgð að láta sig málið varða. Það er nauðsynlegt að skapa öllum börnum og 

ungmennum samfélag þar sem umhverfi og uppeldisaðstæður styrkja sjálfstraust þeirra og 

sjálfsmynd. Slíkt samfélag þarf að einkennast af samkennd og bjóða upp á viðeigandi 

stuðningsúrræði þegar á þarf að halda (Cynthia L. Jeans og Sveindís A. Jóhannsdóttir, 2003).  

3.3.1 Að Alast upp við slæm félagsleg skilyrði   

Hvað það er sem telst slæmar félagslegar uppeldisaðstæður fer eftir því hvaða skilgreining er 

lögð í hugtakið félagslegar uppeldisaðstæður. Barn getur búið við slæmar félagslegar 

aðstæður svo sem fátækt, en samt notið góðra uppeldisskilyrða og nýtur þá þeirrar gæfu að 

foreldrar þess forgangsraða rétt. Barn getur alist upp við það sem almennt er kallað góðar 

félagslegar aðstæður, góðan fjárhag og virka foreldra út á við en er svo vanrækt heima fyrir 

eða jafnvel misnotað (Ingibjörg Broddadóttir, munnleg heimild, 15. október 2013). 

Uppeldisskilyrði og umönnun skipta börn miklu máli og hafa sitt að segja um það hvernig 

einstaklingar þau verða síðar meir (Freydís Jóna Freysteinsdóttir, 2004). Með umönnun er átt 

við að barn upplifi áhuga, hlýju, nærgætni og athafnir sem gæta að velferð þess (Guðrún 

Kristinsdóttir, 2004).  

Þær aðstæður sem geta valdið því að börn spjara sig ekki eru oft á tíðum óviðunandi 

uppeldisskilyrði eins og fátækt, geðræn vandamál, alkóhólismi, veikindi, vanræksla eða 

ofbeldi; bæði líkamlegt, andlegt og kynferðislegt. Eins á við um hindranir sem tengjast 

umhverfi barns eins og félagsleg staða. Samkvæmt rannsóknum eru þetta allt skilyrði eða 

aðstæður sem geta leitt til að barn þroskast ekki eðlilega ásamt því að trufla þroska og 

mótun persónuleika þess sem verður til þess að það nær ekki að spjara sig (Freydís 

Freysteinsdóttir, 2004). Langtímaheilsufarsvandi og félagsleg einangrun geta einnig verið 

áhættuþættir sem valda því að börn ná ekki að spjara sig (Moe og Wade, 2007). Enn fremur 

hafa ákveðin persónuleikaeinkenni verið greind sem áhættuþættir hjá börnum eins og 

ofvirkni, athyglisbrestur, þroskaskerðing og lág greindarvísitala (Lagerberg og Sundelin, 2000; 

Moe o.fl., 2007). Í norrænum og breskum rannsóknum hefur komið fram að félagslegar 

uppeldisaðstæður þeirra fjölskyldna sem barnavernd þarf að hafa afskipti af eru lægra 

menntunarstig, minni atvinnuþátttöka og lægri tekjur en almennt er (Freydís J. 

Freysteinsdóttir, 2005). Þær hindranir sem geta átt þátt í að einstaklingar spjara sig ekki geta 

líka verið erfðafræðilegar eða tengst umhverfi en oft er um samspil þessara þátta að ræða. 

Þessir þættir geta haft neikvæð áhrif á þroska og mótun einstaklings og valdið barninu skaða. 

Þær hindranir sem tengjast umhverfi geta bæði verið af hálfu fjölskyldunnar eða aðstæðna 

sem barnið býr við og geta átt þátt í að ýta undir persónubundinn erfðafræðilegan annmarka 

(Daniel,2010; Rutter, 2009). Bekkhus (2012) segir að ef um einn áhættuþátt er að ræða þarf 

það ekki að hafa áhrif á líf og þroska barns. Ef um fleiri áhættuþætti er að ræða geta þeir ýtt 

undir hvorn annan og það er líklegt að barn hljóti skaða ef þeir eru enn fleiri. Því lengur sem 

barn býr við áhættuþætti, án þess að gripið sé inn í, þeim mun meiri líkur eru á að það hljóti 

skaða af (Moe, Johnson og Wade, 2007; Rutter, 2009). Rutter (2009) hefur með rannsóknum 

sínum sýnt fram á að áhættuþættir geta haft margföldunaráhrif þannig að fátækt leiðir til 

dæmis oft til vanrækslu. Einnig hefur hann sýnt fram á því fleiri áhættuþættir sem barn býr , 

þeim mun meiri líkur eru á að það glími við geðræn vandkvæði en það má rekja til 

erfðafræðilegra og umhverfistengdra áhættuþátta. Sumir áhættuþættir fara venjulega 

saman eins og alkhólismi og vanræksla. Í rannsókn (Campbell og Ramey (1994) sýndu 

niðurstöður samband á milli fátæktar barna og hegðunarvandamála. Rannsóknin stóð yfir í 

átta ár og niðurstöður hennar sýndu fram á að fátækt ýtir undir vanrækslu foreldra sem 

hefur í för með sér marga áhættuþætti sem eru þess valdandi að börn ná ekki að spjara sig. 

Eins sýndi rannsóknin fram á að það er áríðandi þegar að beita á snemmtækri íhlutun að 

greina hvað það er sem veldur erfiðleikunum.  

Hjá Lester, Field, Oliver og Cartwright-Hatton (2009 kemur fram að hjá fjölskyldum 

þar sem streita af völdum slæmra félagslegra aðstæðna einkennir samskipti 

fjölskyldumeðlima getur hún orðið að lærðri hegðun sem smitast út í umhverfið með þeim 

hætti að hún hefur áhrif á samskipti utan fjölskyldu og á félagslega hegðun fjölskyldu. 

Rannsóknir hafi sýnt fram á að hjá foreldrum sem sýna mikla streitu eru munnleg samskipti 

við börn oft ógnandi sem geti valdið ótta, hugrænum vandkvæðum, flóttahegðun og 

kvíðaeinkennum. Freydís Freysteinsdóttir (2005) segir að fjöldi rannsókna hafi sýnt fram á 

tengsl milli áhættuhegðunar og þess að hafa alist upp við slæmar félagslegar 

uppeldisaðstæður. MillerPerrin og Perrin (2007) segja að vanræksla barna sem afleiðing af 

því að alast upp við slæmar félagslegar uppeldisaðstæður sé félagslegt vandamál sem snerti 

flestar ef ekki allar þjóðir heims og ef börnum er ekki sinnt er mikil hætta á að þau spjari sig 

ekki.  

3.3.2 Námsumhverfi 

Námsumhverfi barna er í raun allt umhverfi þeirra, óáþreifanlegt sem áþreifanlegt. Barn lærir 

í gagnvirkum samskiptum við umhverfi sitt og þar af leiðandi verður umhverfið að geta 

svarað barninu. Forsenda þess að barn þroskist er öryggi. Það þarf að finna að það er 

mikilvægt og að aðrir hafi trú á því. Hefðbundin skólaganga barns er að það stundi nám í 

grunnskóla í takt við jafnaldra og að það eigi möguleika á að velja sér framhaldsskóla. Margar 

rannsóknir sýna að börn sem alast upp við óstöðugar fjölskylduaðstæður eiga oft erfiðara 

með að fóta sig í skóla og aðlagast umhverfinu í samanburði við börn sem alast upp við 

traustar aðstæður ( Gordon og Browne, 1996). 

Ísland hefur lögfest Barnasáttmála Sameinuðu þjóðanna þar sem fram kemur að öll 

börn eiga rétt til menntunar og að þau eigi að njóta jafnra tækifæra (Barnasattmali, e.d). Hjá 

Sadovnik, Cookson og Semel (2001) kemur fram að litið er á skóla sem stað sem býr til 

tækifæri fyrir félagslegan þroska og að hann skuli næra hug og hjarta nemenda. Hann á að 

vera bóluefni gegn fáfræði og sleggjudómum og leysa félagslegan vanda. Bæði innlendar og 

erlendar rannsóknir styðja þá kenningu að skóli gegni veigamiklu hlutverki þegar kemur að 

því að móta efnahags- og félagslega stöðu einstaklings í samræmi við væntingar samfélags. 

Þeir nemendur sem hafa veik tengsl við skólasamfélag upplifa oft vanlíðan, gengur illa í námi 

og eru þar með í meiri hættu á að tileinka sér neikvæðan lífsstíl, andfélagslega hegðun og að 

flosna upp úr námi. Þeir sem hætta í skóla án þess að ljúka prófi geta glímt við verri andlega 

og líkamlega heilsu en almennt gerist og eru líklegri til að búa við langvarandi atvinnuleysi. 

Það er áríðandi að líta ekki á skóla þannig að hann eigi eingöngu að hafa það hlutverk að 

bæta við þekkingu og hæfni einstaklinga heldur einnig að hann sé tenging við lífið þannig að 

nemendur læri að tileinka sér gildi og viðmið samfélags (Svandís Nína Jónsdóttir, Stefán 

Hrafn Jónsson, Inga Dóra Sigfúsdóttir, Hera Hallbera Björnsdóttir, Bryndís Björk Ásgeirsdóttir, 

2003). Sýnt hefur verið fram á að uppeldi og uppruni ásamt menntun hefur sterk áhrif, vegur 

þungt í sjálfsmynd einstaklings og að eftir því sem menntunarstig einstaklings er hærra, því 

betri sjálfsmynd hefur hann. Þó ekki sé hægt að ráða í vinnusemi einstaklings út frá menntun 

er hægt að segja að menntun sé lykill að áhugaverðum störfum og að hún raði á margan hátt 

fólki í þá stöðu sem það gegnir í samfélaginu ( Sadovnik o.fl., 2001). Það er nauðsynlegt að 

hafa sveigjanlegt skólakerfi sem kemur til móts við þarfir nemenda. Ef það er ekki til staðar 

er hætta á að nemendur fari á mis við þá menntun sem þeir eiga lagalega og siðferðislega 

rétt á. Margt bendir til að misbrestur í námi hefjist strax við upphaf skólagöngu og hafi áhrif 

alla lífsleiðina. Því er áríðandi, ef nemendur eru líklegir til að glíma við erfiðleika, að til sé 

sterkt og traust stuðningsnet innan skólakerfisins þannig að hægt sé að leiðbeina þeim til 

áframhaldandi náms (Svandís Nína Jónsdóttir o.fl., 2003; McGoey, Eckert og DuPaul, 2002).  

Rannsóknir hafa sýnt fram á að menntun hefur forvarnargildi. Hún getur ýtt undir 

félagslega virkni sem hefur jákvæð áhrif á samfélagið í heild sinni. Menntun vinnur auk þess 

gegn fáfræði og getur á margan hátt skapað einstaklingnum tækifæri og gegnt lykilhlutverki í 

að tryggja félagslega og efnhagslega stöðu fólks í samfélaginu (Sadovnik, Cookson, og Semel, 

2006). Í dag er ekki mikið val fyrir þá sem stefna beint út á vinnumarkað að loknu 

grunnskólanámi og það er hætta á að sá hópur, sem ekki hefur sótt nám í framhaldsskóla að 

loknum grunnskóla, falli utan við meginþorra sinna jafnaldra og lendi í frávikshóp (Ágústa 

Elín Ingþórsdóttir, 2005; Svandís Nína Jónsdóttir o.fl., 2003). Bogi Ragnarsson og Helgi 

Gunnlaugsson (2007) hafa í rannsókn sinni sýnt fram á að menntun hefur ákveðið 

forvarnargildi gagnvart ýmis konar áhættuhegðun. Menntun einstaklinga sem eru í  

áhættuhóp er þannig talin mjög mikilvæg þannig að þeir flosni ekki upp úr námi. Það er talið 

að eitt af stærstu verkefnum skóla séu annars vegar forvarnir við hegðunarvanda og hins 

vegar að styðja þá sem standa illa að vígi félagslega. Ekki á að líta á fjölbreytni í 

nemendahópum sem vandamál heldur frekar að í honum felist styrkur fyrir skólann og 

nemendahópinn almennt. Tilhneiging kerfisins er ekki að vinna út frá styrkleikum nemenda 

heldur veikleikum þeirra. Það er ávallt þannig að ákveðinn hópur nemenda lendir á jaðrinum 

og það er mikilvægt að mæta þörfum þeirra með hagsmuni þeirra, hópsins og samfélagsins 

að leiðarljósi. Skólastarf sem byggir á sveigjanleika og jákvæðum viðhorfum er líklegra til að 

finna lausn fyrir þennan hóp einstaklinga. Vandinn með stuðningskerfi er oft að þau virka 

hægt og illa þegar kemur að erfiðum málum. Því sjaldnast er um að ræða vanda sem er 

aðeins bundinn við skólagöngu heldur er oft um að ræða vanda sem er aðeins hægt að taka á 

inni á heimilum nemenda. En fyrst og síðast verða heildarhagsmunir barna að vera í fyrirrúmi 

og það á aldrei að vefjast fyrir skólafólki hvort það á að taka á vandanum, heldur á að hjálpa 

einstaklingnum. Hjá Hargie (2006) kemur fram að það var ekki fyrr en um 1960 sem farið var 

að skoða hæfni fólks í félagslegum samskiptum með tilliti til færni en ekki einungis með 

lærða hegðun í huga. Samspil skóla og umhverfis er þannig mjög mikilvægur þáttur í lífi 

barna þegar kemur að því að alast upp og ganga í skóla. 

3.3.3 Fátækt 

Þótt fátækt sé talin víðtækt vandamál í heiminum er ekki einfalt að skilgreina hvað fátækt er, 

hvernig hún er mæld eða hvaða mælikvarði er hentugastur til að fá nákvæmustu 

niðurstöðuna. Þó að notaðar séu sömu spurningar er ekki þar með sagt að við þeim séu 

sömu svör, svörin ráðast af því hvar þær eru spurðar, af hverjum og hverjir svara. Þannig er 

hugtakið fátækt afstætt. Fátækt ( poverty) og sárafátækt ( extreme poverty) er ekki það 

sama. Þeir sem lifa undir fátæktarmörkum í sínu heimalandi eru fátækir en þeir sem flokkast 

með neðri helmingi fátæka fólksins þegar tekjur eru skoðaðar eru taldir sárafátækir. 

Fátæktarmörk eru miðuð við neyslu fyrirfram ákveðinna gæða og verðlag á þeim á hverjum 

tíma (Sam Daley-Harris, 2009). Fræðimenn skipta fátækt í algilda fátækt (e. absolute poverty 

line) og afstæða fátækt (e. relative poverty line). Í vestrænu samfélagi eru viðmiðin þannig að 

ekki er nóg að eiga fyrir húsnæði og mat, einstaklingur þurfa líka að geta verið eðlilegir 

þáttakendur í samfélaginu og leyft sér endrum og eins til dæmis að fara út að borða, kaupa 

sér föt eða sækja skemmtanir. Fátækt og lítil þátttaka í tómstundum getur ýtt undir þætti 

eins og skort á sjálfstrausti og óöryggi sem oft leiðir til minni virkni og félagslegrar hlédrægni. 

Fátækt þarf ekki eingöngu að snúast um skort á eignum og peningum heldur getur hún 

einnig snúist um bága samfélagsstöðu manna (Stefán Ólafsson, 1999). 

Harpa Njáls (2003) gerði rannsókn á því hvernig fátæku fólki gekk að framfleyta sér á 

Íslandi. Notuð var skilgreining félagsmálaráðuneytis, nú velferðarráðuneytis, á þeim þáttum 

sem allir þurfa að geta veitt sér til að komast af í nútímasamfélagi. Þessir þættir eru eins 

skilgreindir á öllum Norðurlöndunum og skráðir í mannréttindasáttmála Sameinuðu 

þjóðanna. Niðurstöður sýndu að tiltekinn hópur fólks var mjög illa settur og átti ekki fyrir 

nauðþurftum. Miðað við verðlag ársins 2000 kom fram að til þess að þeir fátækustu hefðu 

efni á því allra nauðsynlegasta vantaði þá allt að 50.000 krónur á mánuði. Niðurstöður 

rannsókna Stefáns Ólafssonar prófessors (1999) sýndu að fátækt var heldur meiri á Íslandi en 

hjá hinum norrænu þjóðunum og nær meðallagi í hópi ríkari þjóða Vesturlanda. 

Meginástæðan er sú að íslenska velferðarkerfið veitir lakari framfærslutryggingu fyrir þá sem 

þurfa að reiða sig á framfærslu, almannatryggingar og atvinnuleysisbætur. Þegar Ísland var 

borið saman við önnur lönd í rannsóknum eins og áður var greint frá kom í ljós að hlutfall 

þeirra sem mældust undir lágtekjumörkum var svipað á Íslandi og á öðrum Norðurlöndum og 

með því lægsta sem gerist í Evrópu (Hagstofa Íslands, e.d-b). Barnafátækt var mjög lág í 

alþjóðlegum samanburði hér á landi miðað við tölur (Unicef.is, 2013). 

Í leiðara DV 20. ágúst 2008 rétt áður en íslenska hagkerfið féll var fjallað um ímynd 

íslenskrar fátæktar og hún talin vera þannig árin á undan að fólk hefði kallað yfir sig fátækt 

með óreglu og sólundun á bótum í áfengi og fíkniefni, en að þetta væri að breytast. Breyttar 

þjóðfélagsaðstæður, verðbólga og hækkun húsnæðisverðs væri farið að íþyngja allverulega 

þeim tekjulægstu sem gæti leitt til þess að jafnvel reglufólk endaði heimilislaust. Það væri 

komið að okkur að kynnast fátækt þannig að við þyrftum að endurmeta siðferðislegar 

skyldur okkar gagnvart fátækum samborgurum okkar. Það væru ytri aðstæður en ekki 

stjórnleysi sem væru að valda fátækt. Þetta væri sú táknmynd sem birtist okkur þegar 

góðæristíminn væri að líða undir lok (DV.is, e.d ).  

Þeir sem stóðu höllum fæti fyrir efnahagskreppuna eru taldir standa enn verr 

fjárhagslega eftir að hún skall á. Í könnun velferðarvaktarinnar, sem er stýrihópur skipaður af 

velferðarráðherra til að fylgjast með félagslegum og fjárhagslegum afleiðingum 

bankahrunsins, sem gerð var í mars 2010, kemur fram að ungar barnafjölskyldur, einstæðir 

foreldrar og lágtekjufólk er berskjaldaðra en aðrir fyrir afleiðingum kreppunnar (Guðríður 

Ólafsdóttir og Sigríður H. Ingólfsdóttir, 2010). Margir viðmælendur Hörpu Njáls í rannsókn 

hennar áttu við ýmis vandamál að stríða eins og til dæmis þunglyndi, kvíða, óöryggi og reiði 

sem líklega var hægt að tengja við þá fátækt sem þeir bjuggu við, sem aftur jók hættu á 

félagslegri einangrun og því að verða óhæfur til að taka þátt í samfélaginu. Rannsóknin sýndi 

að fátæktin var fólkinu erfið og skildi eftir sig djúpstæðar afleiðingar,meðal annars þær að 

finna fyrir vanmætti gagnvart börnum sínum þar sem það gat ekki veitt börnunum það sem 

samfélagið ætlaðist til af þeim og að langvarandi fátækt hefði mikil áhrif á andlega og 

líkamlega heilsu þess (Harpa Njáls, 2003). Afleiðingar fátæktar geta verið þær að fólk hefur 

ekki sömu möguleika á að veita sér það sem samfélagið býður upp á á sama hátt og þeir 

efnameiri. Mörgum reynist erfitt að geta ekki leyft börnum sínum að taka þátt í íþróttum og 

öðru tómstundarstarfi. Þrátt fyrir að fátækt fólk njóti frelsis þá heftir fátæktin það oft í að 

taka þátt í samfélaginu sem getur valdið félagslegri einangrun og því að fólk situr eftir í 

lífsgæðakapphlaupinu sem getur aftur leitt til þess að fólk leiðist út í ólöglegar athafnir með 

slæmum afleiðingum (Harpa Njáls, 2003 ; Stefán Ólafsson, 1999). Harpa Njáls bendir á að ef 

íslenskir ráðamenn vilja draga úr fátækt í okkar samfélagi þarf að gera heildstæða úttekt á 

velferðarkerfinu. Hættan á að lenda í fátækt er falin í þeirri stefnumótun sem sett er með 

lögum og reglugerðum sem snúa að lífeyrisþegum, barnafólki, láglaunafólki og einstæðum 

foreldrum, fátækt á Íslandi er vegna brotalama í velferðarkerfinu. Það þarf að passa upp á að 

bóta- og tryggingakerfið sé hvetjandi en ekki letjandi þannig að það dragi ekki úr vinnuvilja 

fólks. Til að útrýma fátækt þarf svo að hækka barnabætur, atvinnuleysisbætur, lífeyrisbætur 

og vaxtabætur til að þeir sem eru alfarið upp á þessar greiðslur komnar geti lifað með reisn 

(Harpa Njáls, 2003). 

Í skýrslu velferðarvaktarinnar fyrir árið 2012 kom fram að endurteknar mælingar sem 

gerðar hafa verið síðustu átta ára hér á landi sýna að um 9-10% landsmanna hafa tekjur 

undir skilgreindum lágtekjumörkum og teljast því eiga á hættu að búa við fátækt. Fátækt í 

íslensku samfélagi er raunveruleg þó það sé mismunandi hvernig hún birtist á hverjum tíma. 

Það er þekkt að í samfélagi býr hluti þjóðfélagsþegna að jafnaði við erfiðari stöðu en aðrir, 

svo sem þeir sem hafa misst atvinnu eða eru af einhverjum öðrum ástæðum utan 

vinnumarkaðar (Velferðarráðuneytið, e.d.). Hagstofa Íslands áætlar að á árinu 2012 hafi 

rúmlega 39 þúsund manns eða 12.7% landsmanna verið undir lágtekjumörkum og þar af um 

9.200 börn (Hagstofa Íslands, e.d-b). 

Skilningur og túlkun félagsráðgjafa á stöðu þeirra sem standa illa leggur grunn að 

starfi hans þegar kemur að því að aðstoða þá sem lítið hafa á milli handanna og þekkja ekki 

sinn rétt. Þá er áríðandi að styðjast við tengsl og þekkingu félagsráðgjafans en oft eru völd 

falin á bak við hugmyndafræði og lög. Kjarninn í starfi félagsþjónustu landsins er að geta 

leiðbeint einstaklingum þannig að þeir geti lifað mannsæmandi lífi (Unnur V. Ingólfsdóttir, 

2010; Lög um félagsþjónustu sveitarfélaga nr. 40/1991). 

3.3.4 Erfast slæmar félagslegar uppeldisaðstæður ?  

Rannsóknir hafa leitt í ljós að erfðir hafa mikið að segja um það hvernig manneskjan verður 

þegar hún er orðin fullorðin og hafa þróunarsálfræðingar þurft að endurskoða gamlar 

viðurkenndar hugmyndir sem settar hafa verið fram í fræðigreininni um áhrif umhverfis á 

mótun einstaklings. Nýjar rannsóknir á erfðafræði hegðunar sýna að erfðir hafa áhrif á 

geðræna þætti eins og alkhólisma, geðklofa, árásargirni og andfélagslega hegðun. Einnig 

hefur verið sýnt fram á erfðafræðileg áhrif á skapgerð barna (Berger, 1995). Alvarleg 

andfélagsleg hegðun og það að alast upp við slæmar félagslegar uppeldisaðstæður erfist oft 

á milli kynslóða. Börn erfa skapferli og persónuleika frá foreldrum. Þess vegna geta foreldrar 

sem eiga erfið börn oft lent í erfiðleikum með að ala þau upp þannig að þau öðlist góða 

sjálfsmynd sökum þess að þau eru oft sjálf með persónuleikaraskanir og glíma við skaðaða 

sjálfsmynd. Agi myndi oft á tíðum nægja til þess að börn lendi ekki á jaðri samfélagsins en 

þar sem foreldrar eru ekki nógu samkvæmir sjálfum sér vegna þess að þeir eiga sjálfir í 

erfiðleikum geta þeir ekki beitt þeim úrræðum sem þarf til að skapa börnum sínum góðar 

félagslegar uppeldisaðstæður og styðja þau í að spjara sig þegar á fullorðinsár er komið. 

Greind erfist og því er mjög ólíklegt að foreldrar með skerta greind geti veitt börnum 

nauðsynlega örvun og leiðbeiningu án aðstoðar velferðarkerfisins. Þannig er hætta á að börn 

sem glíma við hin ýmsu vandamál á uppvaxtarárunum taki þau með sér inn í fullorðinsárin 

sem leiðir til slæmra félagslegra aðstæðna fyrir þeirra börn (Moffitt, 1993).  

Vandamál í fjölskyldum geta gjarnan ýtt undir andfélagslega hegðun, vanrækslu, átök, 

afbrotahegðun og viðhorf. Það hefur verið sýnt fram á að ef foreldrar taka ekki þátt í lífi 

barna sinna, ef félagsfærni þeirra er léleg og geta þeirra til að ala upp börn skert minnki líkur 

á að afkomendur þeirra geti aðlagast samfélaginu. Skilnaðir, fjarvera foreldra af heimili og 

geðræn vandamál hafa einnig áhrif á hæfni foreldra til að ala upp börn. Þó svo að fjölskylda 

sé heilsteypt og með sterka sjálfsmynd getur hegðun fjölskyldumeðlima haft mjög slæm áhrif 

á fjölskyldu. Áhrifin geta orðið það truflandi að fjölskylda liðast í sundur ef upp koma alvarleg 

vandamál. Ef börn eru alin upp af foreldrum sem eiga sjálf andfélagslega hegðun að baki og 

láta hegðun barna sinna viðgangast samþykkja þeir óæskilegu hegðunina (Gorman-Smith, 

Tolan, Loeber og Henry, 1998). Meirihluti barna sem eru alin upp af foreldrum með mikla 

félagsfærni og sterk fjölskyldubönd glíma ekki við hegðunarvandamál í æsku og spjara sig 

þegar þau eru orðin fullorðin. Aftur á móti eru börn sem hafa búið við lélegt uppeldi og mikla 

streitu líkleg til að búa ekki yfir seiglu og glíma við lélega sjálfstjórn og andfélagslega hegðun 

alla ævi. Andfélagsleg hegðun byrjar oft í æsku og stundum er hægt að rekja hana til frávika 

sem erfast. Frávikin geta talist skertur málþroski, minni sjálfstjórn og skapferli sem eykur 

hættu á óæskilegri hegðun barna. Þessi börn eru frekar undir áhrifum jafnaldra og 

staðbundinna umhverfisáhrifa sem verða þess valdandi að börnin hætta oft snemma í skóla 

og búa í fjölda tilfella við rofin fjölskyldubönd (Mash og Wolfe, 2009). Miklar og hraðar 

breytingar hafa orðið í íslensku samfélagi síðustu áratugi og aðstæður fjölskyldunnar 

gjörbreyst. Líf fjölskyldunnar í bændasamfélaginu snerist um lífsviðurværið og allir 

fjölskyldumeðlimir höfðu sitt hlutverk. Í dag hefur þetta færst út fyrir veggi heimilisins og í 

stað þess að börnin læri af foreldrum sínum eru ókunnugir í uppeldishlutverkinu sem hefur 

áhrif á hvernig foreldrar ala upp börn sín í nútíma samfélagi (Farley o.fl, 2009).  

3.4 Seigla 

Seigla ( resilience) er hugtak dregið af latnesku orðunum salire, að hoppa eða stökkva 

og resilire, að rísa upp með krafti (Ager, 2012). Í íslenskri orðabók (2007) kemur fram að 

orðið merkir elja, þol eða þolgæði. Þrátt fyrir að fræðimenn skilgreini orðið á mismunandi 

hátt er augljóst að átt er við ákveðinn eiginleika sem tengist hæfni, þoli, þrótti eða kraftmiklu 

þroskaferli einskaklings (Herrman, Donna, Diaz-Granados, Natalia, Berger, Jackson, Tracy, 

Ager, 2012; Benard, 2004; Davis,  Cook, og Cohen, 2005; Luthar, Sawyer og Brown, 2006). 

Seigla leiðir til þess að einstaklingur öðlast jákvæða aðlögun og andlegt heilbrigði, þrátt fyrir 

að hafa alist upp við slæmar félagslegar uppeldisaðstæður, eða áskoranir sem ógna 

heilbrigðum þroska og hæfni hans. Seigla felur þannig í sér jákvæða aðlögun í kjölfar 

áhættuþátta (Luthar, Sawyer og Brown, 2006). Seigla barna endurspeglast í samþættri virkni 

þeirra sem á sér alltaf stað í félagslegu umhverfi (Zaekri, Jowkar og Razmjoee, 2010). 

Norman Garmezy, prófessor í sálfræði (Garmezy, 1973) birti fyrstur niðurstöður rannsókna á 

seiglu. Ástæða rannsóknarinnar var sú að farið var að leggja aukna áherslu á verndandi þætti 

í stað áhættuþátta þegar félagslegar uppeldisaðstæður voru skoðaðar (Lagerberg og 

Sundelin, 2000). Til að útskýra seiglu studdist hann við faraldsfræði til að skilgreina áhættu- 

og verndandi þætti. Ein þekktasta rannsóknin sem gerð hefur verið á seiglu er rannsókn 

Werners og Smiths frá árinu 1992. Þeir gerðu langtímarannsókn á börnum sem bjuggu á 

einni af Hawaii eyjunum sem tilheyra Bandaríkjunum. Tilgangur rannsóknarinnar var að 

rannsaka hvort umhverfisaðstæður hefðu áhrif á börn sem öll bjuggu við mikla fátækt og 

mikinn óstöðugleika annars vegar og hins vegar börn sem ekki bjuggu við þessar aðstæður. 

Rannsóknin leiddi í ljós að það voru fleiri þættir en umhverfið sem höfðu áhrif á seigluna. 

Tveir þriðju hlutar barnanna á Hawai glímdu við félagsleg, líkamleg og alvarleg geðræn 

vandamál á meðan einn þriðji huti þeirra átti ekki við þessi vandamál að stríða (Boyd og Bee, 

2012; Daniel,2010; Liebenberg, Ungar, og Van de Vijver, 2012). 

Flestar rannsóknir í dag sýna að seigla er afleiðing af samskiptum einstaklinga við 

umhverfið sem annað hvort stuðlar að velferð hans eða verndar hann gegn yfirgnæfandi 

áhrifum af áhættuþáttum. Fræðimenn eru ekki á eitt sáttir um skilgreiningu hugtaksins seigla 

en eru þó allir sammála um að það eigi við um getu einstaklings sem hefur upplifað mikið 

álag eða mótlæti og kemur félagslega sterkari út úr aðstæðum en búist var við og án teljandi 

skaða (Daniel, 2006; Liebenberg, Ungarog Van de Vijver, 2012; Rutter, 2009; Ungar, 2008). Í 

rannsóknum fræðimanna er fjallað um seiglu annað hvort sem æskilega útkomu eða sem 

ákveðið ferli sem leiðir af sér æskilega útkomu sem getur verið breytilegt yfir tíma. Þeir telja 

þá einstaklingsbundnu þætti sem stuðlað geta að seiglu vera vitsmunatengda þætti eins og 

gáfnafar, þrjósku, lífsvilja, húmor, jákvæðni og sjálfstraust. Einnig hafa þeir sýnt fram á að 

heilsufar, lausnamiðað hugarfar, félagslyndi og skapandi hugsun eru mikilvægir þættir í að 

stuðla að seiglu. Ytri þættir geta spilað stórt hlutverk þegar kemur að seiglu og getur það átt 

við um allt í umhverfi okkar. Af þeim má helst nefna samskipti við fjölskyldu, tengslamyndun, 

félagslegan stuðning og möguleika einstaklings til að vera þátttakandi í því sem samfélagið 

hefur upp á að bjóða eins og nám, heilsugæslu, félagsþjónustu og tómstundir (Boon o.fl., 

2012).  

Ungar (2008) segir að rannsóknir hans hafi sýnt fram á að seigla er flókið samspil á 

milli einstaklingsbundinna þátta og ytri aðstæðna sem hjálpa einstaklingum að sigrast á 

mótlæti og álagi. Seigla er hvorki stöðugt ástand né meðfæddur eiginleiki heldur er seiglaferli 

sem er alltaf háð flóknu samspili einstaklingsbundinna þátta og ytri aðstæðna. Ungar þróaði 

ásamt félögum sínumalþjóðlegan mælikvarða, CYRM-28, til að mæla hvað það er í fari 

einstaklings sem veldur því að hann býr yfir seiglu. Niðurstöður mælikvarðans sýndu að það 

eru aðallega þrír þættir sem ýta undir seiglu og af þeim er persónuleiki mikilvægastur en 

hinir eru tengslamyndun og samfélagslegar varnir (Ungar, 2008). Rannsóknir Zolkoski og 

Bullock ( 2012) styðja þessar niðurstöður en hjá þeim kom fram að börn sem eru með mikinn 

sjálfsaga, sem er hluti af persónuleika einstaklings, eru líklegri til að komast í gegnum 

erfiðleika. Það er einnig sameiginlegt með þeim að grípa þau tækifæri sem bjóðast í 

umhverfinu og læra af fyrri reynslu sem þau taka með sér í að byggja upp sjálfstraust sitt og 

er þeim hvatning í að gefast ekki upp.  

Í bók sinni The Resilience Factor eftir Karen Reivich og Andrew Shatté kemur fram að 

stærsti þátturinn í seiglu er sá hvernig einstaklingar hugsa og vinna sig út úr erfiðleikum og 

mótlæti og úr þeim atburðum sem gerast í kringum þá. Við þurfum öll á seiglu að halda til að 

ná okkur eftir bakslög eða áföll og til takast á við daglegar hindranir. Við höfum öll 

tilhneigingu til að nota ákveðinn hugsunarstíl til að útskýra það sem gerist í okkar lífi og hvers 

vegna það gerist. Við þróum þennan stíl í æsku og höldum okkur við hann það sem eftir er 

ævi okkar nema ef við tökum meðvituð skref til að breyta honum. Hugsunarstíllinn virkar 

eins og viðmið sem við notum til að útskýra fyrir sjálfum okkur hvers vegna slæmir eða góðir 

hlutir henda okkur. Hægt er að auka seigluna með því að breyta hugsunum sínum. 

Rannsóknir hafa sýnt að sumir virðast fæddir með meiri seiglu en aðrir en einnig að fólk með 

minni seiglu geti lært að efla færnina til að höndla erfiðleika, þrífast og blómstra (Reivich og 

Shatte, 2003). 

3.5 Að verða fullorðinn - skertir möguleikar en fjöldi tækifæra 

Bernskan er á vissan hátt undirbúningur fyrir fullorðinsárin en unglingsárin marka lok 

barnæsku og upphaf fullorðinsára. Ungmenni búa yfir líkamlegri getu fullorðinna en geta oft 

á tíðum tekið óábyrgar ákvarðanir þrátt fyrir að þau séu talin fullorðin. Oft er sagt um 

ungmenni sem eru nýskriðin á fullorðinsár að þau sækist eftir frelsi hinna fullorðu en víki sér 

undan ábyrgð eins og börn (Russell og Flynn, 2010). Hugtakið unglingsár sem á við um 

aldurinn 18 – 20 ára er ekki nógu skýrandi fyrir tímabilið milli unglings- og fullorðinsára og 

hefur því nýtt hugtak verið kynnt, komandi fullorðinsár, en það er í raun nýtt tímabil fyrir 

þennan aldur sem hefur skapast í flestum vestrænum samfélögum á síðustu tveimur 

áratugum (Arnett, 2006).  

Hér á landi verður barn fullorðið 18 ára samkvæmt lögum en í því felst að það verður 

lögráða, sjálfráða og fjárráða og getur skrifað undir lagalega bindandi skjöl og nýtt sér 

kosningarétt. Þar með öðlast það öll réttindi og skyldur fullorðinna þó með þeim 

takmörkunum að aðgengi samfélags fullorðinna að þau fá ekki leyfi til áfengiskaupa, 

skotvopnaleyfa, ættleiðinga, dómaraskipunar eða kjörgengi til forsetaembættis. 

(Umboðsmaður barna, 2007). Það sem einkennir komandi fullorðinsár hjá ungmennum er að 

þau velta fyrir sér hinum ýmsu möguleikum í ástum og hvað menntun og vinnu varðar. Á 

þessu tímabili eru ungmenni að læra hver þau eru og hvað þau vilja fá út úr lífinu. Þetta er 

tímabil sjálfsskoðunar og þó svo að sjálfsmynd byrji að mótast á unglingsárum þá mótast hún 

enn meira á komandi fullorðinsárum. Mikill þroski felst í því að útskrifast úr skóla og að verða 

sjálfbjarga og sú ákvörðun hvað verður um líf þeirra er í raun stór partur af öllu ferlinu í því 

að fullorðnast (Arnett, 2006). 

Í rannsókn Dolgin og Rice (2011) kemur fram að fólk sem er á milli unglings- og 

fullorðinsára á erfitt með að skilgreina sig og þegar það er spurt hvort því finnist það vera 

orðið fullorðið er svarið ekki skýrt. Eflaust er það vegna þess að þeim líður ekki eins og þau 

séu orðin algjörlega óháð öðrum, hvorki fjárhagslega né tilfinningalega. Það sem einkennir 

þetta tímabil er að eignast maka, stofna fjölskyldu, eignast börn, fara út á vinnumarkaðinn, 

axla borgaralega ábyrgð og skyldur og finna sér stöðu innan ákveðins félagshóps. Það sem 

einkennir tilfinningar fólks á þessum aldri er að það er að undirbúa sig fyrir lífið sem er 

framundan. Þannig er hægt að segja að enginn einn þáttur veldur því að fólk verður fullorðið 

heldur mótast og stjórnast fullorðinsárin af sameinuðum þáttum sem felast í að verða 

einstaklingar verða sjálfbjarga, fjárhagslega sjálfstæðir og læra að standa á eigin fótum. 

Smám saman læra þeir að taka ábyrgð á sjálfum sér, taka sjálfstæðar ákvarðanir og þreyta 

sínar eigin göngur í gegnum lífið og þá vex að lokum sú tilfinning með þeim að þeir séu nú 

orðnir fullorðnir.  

Í Furstenberg (2000) kemur fram að breytingin úr unglingi yfir í fullorðinn einstakling 

sé farin að teygja sig yfir lengra tímabil og að ferlið sé  sífellt að verða flóknara. 

Samfélagslegar breytingar og menning hefur ýtt undir sístækkandi hóp ungs fólks sem frestar 

því að stofna fjölskyldu til að öðlast betri menntun, þekkingu og reynslu á vinnumarkaði. 

Skólaganga hefur lengst ásamt óteljandi möguleikum sem í boði eru fyrir þá sem eru að stíga 

inn í fullorðinsárin og þetta hefur valdið því að tíminn frá unglingsárum til fullorðinsára hefur 

lengst til muna frá því sem áður var. Þannig er áríðandi að hafa í huga að fjölskylda, skóli og 

atvinnutækifæri eru þeir þættir sem eiga hvað stærstan þátt í að styðja við það hvernig 

ungmenni verða fullorðin, hvernig tekst til og hvernig máttur samfélags getur gefið barni 

sem elst upp við mótlæti von um bjarta framtíð. Félagslegar breytingar sem einkenna aðgang 

að fullorðinsárum innihalda lok skólagöngu, innkomu á vinnumarkað, hjónaband og 

foreldrahlutverk. Þess má geta að meðalaldur mæðra við fæðingu fyrsta barns hefur hækkað 

verulega á undanförnum árum (Hagstofa Íslands, e.d.-c). Í rannsókn Tanner, Davies og 

O’Grady (1999) á unglingum kom fram að öll frávikshegðun eins og ofbeldishneigð, 

vímuefnaneysla, þjófnaður og önnur andfélagsleg hegðun hafði neikvæð áhrif á 

framtíðartækifæri ungmenna, bæði á tækifæri einstaklings til að mennta sig og á 

atvinnutækifæri hans og skipti þar efnahagsstaða engu máli. Andfélagsleg hegðun unglinga 

hefur sjálfstæð og neikvæð áhrif á lífsgæði þeirra sem skertir tækifæri þeirra til að afla sér 

lífsgæða. Tækifæri framtíðarinnar felast í vonum og áætlunum unga fólksins sem er 

grunnurinn að umskiptum yfir á fullorðinsár. Þessar vonir og áætlanir hafa gífurleg áhrif á 

hvernig fullorðinsárin verða í sjálfu sér vegna þess að þau móta persónulegar lífssögur þeirra 

og geta tengt félagslegan uppruna við framtíðarmöguleika hins verðandi fullorðna 

einstaklings. 

4 Félagsþjónusta sveitarfélaga og félagsráðgjöf 

Í þessum kafla verður fjallað um félagsþjónustu sveitarfélaga á Íslandi, tilgang hennar og 

hvernig hún hefur verið byggð upp í gegnum tíðina. Einnig verður leitast við að útskýra hvað 

félagsráðgjöf er og hvert hlutverk hennar er í félagsþjónustu sveitarfélaga. Sagt verður frá 

félagslegum fjötrum út frá skilgreiningu félagsráðgjafar og hvað er talið hægt að gera til að 

styðja við þá sem alast upp við slæmar félagslegar uppeldisaðstæður.  

4.1 Hvað er félagsþjónusta sveitarfélaga?  

Lög um félagsþjónustu sveitarfélaga voru sett árið 1991 (Lög um félagsþjónustu sveitarélaga 

nr. 40/1991).  Með félagsþjónustu samkvæmt lögunum er átt við ráðgjöf, aðstoð og þjónustu 

í tengslum við félagslega ráðgjöf, fjárhagsaðstoð, félagslega heimaþjónustu, málefni barna og 

ungmenna og fleira. Lögin skiptast í sjö meginþætti sem eru markmið, stjórn og skipulag, 

hlutverk félagsmálanefnda, almenn ákvæði um rétt til þjónustu, sérákvæði um tiltekna 

þjónustu, málsmeðferð og málskot til úrskurðarnefndar félagsþjónustu. Í lögunum er 

tilgreind margs konar þjónusta og aðstoð sem sveitarfélagi ber að veita sem er talin 

grunnþjónusta til íbúa. Í 1. gr. laganna er áhersla á að hvetja skuli skjólstæðinga til ábyrgðar á 

sjálfum sér, einnig er áhersla á rétt skjólstæðings til sjálfsákvarðana og að hlutverk 

félagsþjónustu sé að hjálpa fólki til sjálfshjálpar. Í siðareglum félagsráðgjafa má finna sömu 

áherslur (Félagsráðgjafafélag íslands, e.d.). Samkvæmt 3. og 4. grein laganna kemur fram að 

félags- og tryggingamálaráðuneytið (nú velferðarráðuneytið) hefur yfirumsjón með 

málefnum sem heyra undir félagsþjónustu sveitarfélaga. Skal ráðherra hafa eftirlit með því 

að sveitarfélög veiti lögboðna þjónustu en sveitarfélög bera ábyrgð á þeirri félagsþjónustu 

sem er veitt er innan hvers sveitarfélags. Í 13. grein kemur fram að lögheimili veitir rétt til 

félagsþjónustu og skiptir ríkisfang ekki máli. Sveitarfélagi er skylt að veita íbúum sínum 

fjárhagslegt öryggi.Þau skilyrði sem hafa verið sett fyrir fjárhagsaðstoð í lögum um 

félagsþjónustu sveitarfélaga er að finna í 19. grein þar sem fram kemur að öllum er skylt að 

framfæra sjálfa sig, maka sinn og börn undir 18 ára aldri. Hver einstaklingur skal því eftir 

bestu getu framfæra sig og fjölskyldu sína (Lög um félagsþjónustu sveitarfélaga nr. 40/1991). 

Fjárhagsaðstoð er samkvæmt lögunum síðasta úrræðið eða lægsta öryggisnet fyrir fólk og 

beinist að þeim sem ekki geta séð fyrir sér og sínum (Hagstofa Íslands, e.d-a). 

Fimmti kafli laga um félagsþjónustu sveitarfélaga er mikilvæg gátt að fjölskyldunni en 

þar kemur fram að sveitarfélög eiga að bjóða upp á félagslega ráðgjöf og í framhaldi af 

ráðgjöfinni, ef í ljós kemur þörf á aðstoð vegna barna, þá gætu virkjast  ýmis önnur úrræði til 

handa börnunum, bæði samkvæmt félagsþjónustulögunum og sérstökum heimildum í 

reglum margra sveitarfélaga um sérstaka aðstoð til barnafjölskyldna. Það gætu einnig virkjast 

úrræði samkvæmt grunnskólalögum, barnaverndarlögum  og samkvæmt lögum um málefni 

fatlaðra (Lög um félagsþjónustu sveitarfélaga nr. 44/1991; Reykjavík, e.d; lög um grunnskóla 

nr. 91/2008; lög um barnavernd nr. 80/2002; lög um málefni fatlaðs fólks nr. 59/1992) . 

Lögin eru rammalög sem þýðir að sveitarfélög ákveða sjálf með hvaða hætti þau veita 

þjónustu og þróa starfsreglur svo framarlega sem ákvæðum laganna sé framfylgt. Rammalög 

gefa sveitarfélögum svigrúm til ákvarðana eftir aðstæðum, ólíkt sérlögum þar sem öll 

sveitarfélög eru bundin af sömu lögum (Guðný Björk Eydal, 2009; Anna Guðrún Björnsdóttir, 

e.d) 

Markmið félagslegrar ráðgjafar sveitarfélaga er að veita skjólstæðingum upplýsingar, 

ráðgjöf og leiðbeiningar um félagsleg réttindamál annars vegar og stuðning vegna félagslegs 

og persónulegs vanda hins vegar og getur þannig spannað flesta þá þætti sem lúta að 

einstaklingum. Með félagslegri ráðgjöf er meðal annars átt við ráðgjöf á sviði fjármála, 

húsnæðismála, fjölskyldu- og uppeldismála samanber 1. kafla laga um félagsþjónustu 

sveitarfélaga (Lög um félagsþjónustu sveitarfélaga nr. 40/1991). Félagsleg aðstoð hefur frá 

upphafi verið helsta hlutverk sveitarfélaga og þau hafa alltaf borið ábyrgð á þeim sem ekki 

gátu fengið aðstoð frá fjölskyldunni. Lengi var það í lögum að fjölskyldur báru ábyrgð á 

afkomendum sínum en með árunum hefur það breyst. Áður fyrr báru fjölskyldumeðlimir 

framfærsluábyrgð á hverjum öðrum, jafnvel fjarskyldum ætttingum en með tilkomu 

fátæktrareglugerðarinnar 1834 var hún takmörkuð við beinan legg (Ingibjörg Broddadóttir, 

1997). Í dag ber okkur samkvæmt 53. gr. barnalaga nr. 76/2003 að framfæra börn okkar til 

18 ára aldurs (Barnalög nr. 9/1981)  og samkvæmt 46. gr. hjúskaparlaga nr. 31/1993 að 

framfæra maka eða sambúðaraðila (Hjúskaparlög nr. 31/1993)  Sveitfesti var lengi í lögum 

hér á landi en það þýddi  að fæðingarsveitarfélag einstaklings skyldi vera framfærslusveit 

hans og til þess að öðlast sveitfesti annars staðar varð hann að ávinna sér rétt með fimm ára 

dvöl í nýja sveitarfélaginu án þess að fá þar fjárhagsaðstoð. Reglur og lög um sveitfesti hafa 

breyst með árunum en segja má að sveitfesti hafi verið við lýði allt þar til lög um 

félagsþjónustu sveitarfélaga voru lögfest árið 1991 (Ingibjörg Broddadóttir, 1997). 

 Þegar vinna hófst við að undirbúa lagasetningu um félagsþjónustu sveitarfélaga var í 

fyrstu lagt upp með að endurskoða framfærslulög frá árinu 1947. Þau lög voru talin úrelt 

vegna þess að aðstæður almennings höfðu breyst mikið með bættum efnahag og örri þróun 

á sviði almannatrygginga og lífeyrissjóða (Þingskjal 574, 1990-1991). Fyrr á árum voru 

framfærslumál ein helsta ástæða þess að hreppar mynduðust en þau voru nánast eina 

viðfangsefni hreppa á þjóðveldisöld (Ingibjörg Broddadóttir, 1997; Sveinn Ragnarsson, 2000). 

Nefnd sem var skipuð til að endurskoða framfærslulögin komst fljótlega að þeirri niðurstöðu 

að réttast væri að setja fram heildstæða löggjöf um velferðarmál í stað þess að einskorða 

lögin við framfærslu. Helstu rök fyrir því að setja ekki fram eingöngu lög um framfærslu voru 

að fjárhagsaðstoð var aðeins lítill hluti af þeirri margþættu þjónustu sem félagsleg þjónusta 

er. Betra væri að hafa heildarsýn yfir málaflokkinn og samþætta þjónustuna í stað þess að 

skipa margar nefndir í hverju sveitarfélagi sem hver og ein sinnti aðeins einum málaflokki 

innan félagsþjónustu. Þannig yrði auðveldara fyrir fólk að sækja sér félagsþjónustu. Þessar 

breytingar áttu líka að vinna gegn ójöfnuði sem hafði skapast milli sveitarfélaga vegna ólíkrar 

stærðar þeirra.  Minni sveitarfélög áttu minni möguleika á að veita þá þjónustu sem þeim var 

ætlað að gera. Verkaskipting velferðarmála hafði farið eftir eðli vandamála og þjónustan var 

á margra höndum. Þetta hafði þau áhrif að erfitt var að fá heildarsýn yfir þjónustuna. 

Yfirstjórn félagsþjónustunnar var hjá fleiru en einu ráðuneyti en með tilkomu nýju laganna 

varð hún einungis á höndum félagsmálaráðuneytisins. Stefnumörkun reynist erfið þegar 

málefni eru á margra höndum (Ingibjörg Broddadóttir, 1997).  

Sveitarfélög hafa nánast frá upphafi byggðar á Íslandi verið grundvallareining í 

stjórnskipan landsins. Fyrstu rituðu heimildir um sveitarfélög, eða löghreppa eins og þau 

hétu þá, er að finna í Grágás, lögbók Íslendinga frá 12. öld. Þar segir að í löghreppi skuli vera 

20 bændur eða fleiri. Árið 1950 voru sveitarfélög á Íslandi 229. Frá þeim tíma hefur þeim 

fækkað um 134 og eru  í dag 74 (Samband íslenskra sveitarfélaga, e.d.). Miklar breytingar 

hafa orðið á starfsemi félagsþjónustu sveitarfélaga síðan lögin voru sett 1991. Á þessum tíma 

hefur öll atvinnuleysisskráning og vinnumiðlun verið flutt til ríkisins frá sveitafélögum, 

þjónusta við fatlaða hefur flust frá ríki til sveitarfélaga og verið er að undirbúa flutning á 

málefnum aldraðra til sveitafélaganna. Rétt er að geta þess að öll almenn þjónusta við fatlað 

fólk og aldraða hefur alla tíð verið veitt samkvæmt lögum um félagsþjónustu sveitarfélaga, 

en sértæk þjónusta við þá var veitt samkvæmt lögum um málefni aldraðra þar til 

málaflokkurinn fluttist í heild sinni til sveitarfélaganna og er enn veitt öldruðuðum sbr. lög 

um málefni aldraðra (Anna Guðrún Björnsdóttir, e.d.). Félagsþjónusta sveitarfélaga spannar 

vítt svið en undir hana fellur meðal annars aðstoð við aldraða og fatlaða, málefni barna, 

varnir gegn notkun vímugjafa, umsjón og eftirlit með daggæslu barna í heimahúsum, rekstur 

dvalarheimila aldraðra og rekstur félagslegrar heimaþjónustu (Lög um félagsþjónustu 

sveitarfélaga nr. 40/1991). Í lögunum um félagsþjónustu sveitafélaga  kemur fram að aðstoð 

og þjónusta skal hvort tveggja mæta þeim þörfum að bæta úr vanda og koma í veg fyrir að 

einstaklingar og fjölskyldur komist í þá aðstöðu að geta ekki ráðið fram úr málum sínum 

sjálfar. Markmið laganna er að tryggja fjárhagslegt og félagslegt öryggi íbúa sveitarfélagsins á 

grundvelli samhjálpar. Þannig að lífskjör þeirra sem standa höllum fæti í samfélaginu eru 

viðunandi. Markmið félagsþjónustu er ávallt að hjálpa einstaklingum til sjálfshjálpar, bæði 

með ráðgjöf og öðrum viðeigandi stuðningi  og virða sjálfákvörðunarrétt hverrar manneskju 

þannig að hún geti sem best notið sín í samfélaginu. Þannig á að vera tryggt að hún geti séð 

fyrir sér og sínum (Velferðarráðuneytið, e.d). 

Það að sveitarfélög á Íslandi hafa ávallt borið ábyrgð á þeim sem ekki gátu séð fyrir 

sér sjálfir er frábrugðið þeirri þróun sem átti sér stað í nágrannalöndunum okkar. Í flestum 

löndum var það kirkjan sem hóf að aðstoða fátæklinga (Ingibjörg Broddadóttir, 1997, Anna S. 

Jónsdóttir, Ása Fanney Þorgeirsdóttir, Jóna Eggertsdóttir og Rannveig Gunnarsdóttir). Með 

því að vera með skipulagða félagsþjónustu leitast sveitarfélög við að tryggja íbúum sínum 

félagslegt öryggi með heildstæðri félagslegri þjónustu. Með skipulagðri félagsþjónustu er 

lögð áhersla á að réttur íbúa er alltaf ljós, einstaklingum ekki mismunað og þjónustan opin 

öllum íbúum. Norðurlöndin hafa öll nema Ísland sett í lög ákvæði um skilyrði fyrir 

fjárhagsaðstoð. Umdeilt er hvort skilyrða eigi fjárhagsaðstoð með til dæmis  þátttöku í 

virkniúrræðum,  en helstu rök fyrir því eru að það sé ekki gott fyrir einstaklinga að vera 

óvirkir á meðan á atvinnuleit stendur og að betra er fyrir einstakling að vera virkur, halda 

tengslum við samfélagið, vera með skyldur sem hann þarf að uppfylla og hitta annað fólk. En 

er einhver fullvissa fyrir því að skilyrðing virki þannig að einstaklingur verði  virkur, haldi 

tengslum við samfélagið, verði með skyldur sem hann þarf að uppfylla og hitti annað fólk? 

Það er einnig umdeilt. Fjárhagsaðstoð er ekki val. Hún á að vera  neyðarúrræði. Val 

einstaklings á ekki að vera á milli vinnu og bóta. Frumvörp hafa verið lögð fram á Alþingi þess 

efnis að setja skilyrði fyrir félagslegri aðstoð (Guðný Björk Eydal,2009). Ef fræðin eru höfð að 

leiðarljósi þegar kemur að félagsráðgjöf er það er varla í anda þeirra að skilyrða 

lágmarkslífsviðurværi fólks, en um það snýst fjárhagsaðstoð sveitarfélaga.  

 

4.2 Hvað er félagsráðgjöf? 

Um aldamótin 1900 varð félagsráðgjöf til sem sérhæfð starfsgrein utan Íslands. Upphafið er 

hægt að rekja til kristilegra góðgerðarfélaga og umbótahreyfinga sem voru starfræktar á 

þeim tíma. Áður var það helst í verkahring fjölskyldunnar að sjá um þá sem ekki gátu séð fyrir 

sér sjálfir og þegar fjölskyldan gat ekki ráðið við verkefnið tóku hreppanir við því. Umhyggja 

og hjálp var því byggð á skyldleika og ættarböndum og var kveðið á um framfærsluskyldu í 

hinni fornu lögbók Íslendinga, Grágási. snemma á 12. öld. Í kjölfar iðnbyltingarinnar var 

komið á skipulagðri góðgerðarstarfsemi sem fyrst og fremst byggðist á siðferðilegum og 

pólitískum hugmyndum. Ekki voru allir á eitt sáttir um starfsemi góðgerðarfélaga sem 

skapaði mikla umræðu um hversu illa hjálparstarfið væri skipulagt. Í kjölfarið voru sett á 

laggirnar námskeið fyrir fólk sem vildi starfa við góðgerðarmál. Þá kom í ljós að mikil þörf var 

fyrir menntað fólk í þessum starfstéttum og straumhvörf urðu í þeirri menntun sem bauðst 

(Farley o.fl., 2006). Á Íslandi voru stofnuð fjölmörg góðgerðar- og líknarfélög á árunum 1840 

– 1900 sem unnu hjálparstörf í þágu fátækra og nauðstaddra Íslendinga (Margrét 



52 

Guðmundsdóttir, 2000). Uppbygging velferðarþjónustu á Íslandi hefur orðið fyrir miklum 

áhrifum af þessu félagastarfi. Flest þessara félaga voru góðgerðar-, menningar-, tómstunda-, 

og líknarfélög. Þetta voru félög eins og kvenréttindafélög, bindindisfélög, mannúðarfélög, 

sjúkrasjóðir, trúfélög auk fjölda annarra. Í upphafi voru þessi störf eingöngu unnin í 

sjálfboðavinnu. Forsvarsmenn þeirra góðgerðafélaga sem stofnuð voru á þessum tíma voru í 

mun meira mæli konur en karlar (Steinunn Hrafnsdóttir, 2006). Hægt er að segja að 

félagsráðgjöf hafi orðið til sem afurð góðgerðarfélaga (Farley o.fl, 2006). 

 Félagsráðgjöf er hægt er að rekja sem fræðigrein til loka nítjándu aldar en þá var 

fyrsti unglingadómstóllinn stofnaður í Bandaríkunum. Það voru félagsráðgjafar og 

umbótasinnar sem komu honum á laggirnar. Árið 1898 var fyrsta námskeiðið í félagsráðgjöf 

kennt við Colombia háskólann í New York í Bandaríkjunum (Gumz, 2004). Í Hollandi var fyrsti 

félagsráðgjafarskólinn stofnaður árið 1899 með það markmið að þjálfa starfskrafta sem 

höfðu áhuga á að vinna við félagsráðgjöf. Í Bandaríkjunum hófst kennsla í félagsráðgjöf við 

háskólann í Chicago árið 1903 (Ása Fanney Þorgeirsdóttir, Jóna Eggertsdóttir og Rannveig 

Gunnarsdóttir, 2008). Í raun átti félagsráðgjöf sér enga ákveðna kenningarlega undirstöðu 

fyrr en leið á 20. öldina. Þekking var sótt til annarra greina eins og siðfræði, lögfræði, 

heimspeki, læknisfræði, sálarfræði og félagsfræði. Á Norðurlöndum voru hlutverk og 

tilgangur félagsráðgjafar á 20. öldinni samofin framvindu löggjafar á sviði almannatrygginga 

og félags- , áfengis- og barnaverndarmála. Í rúmlega 100 ára sögu greinarinnar hafa 

mismunandi áherslur leikið aðalhlutverkið en á sama tíma hefur félagsráðgjöf sem fræðigrein 

þróað með sér fræðilegan grunn, sameiginleg hugtök, hugmyndafræði og markmið (Sigrún 

Júlíusdóttir, 2006). 

 Margbreytileiki fagsins og fjölbreyttur starfsvettvangur er líklega það sem heillar fólk 

mest þegar það kýs að starfa sem félagsráðgjafi. Sú sérstaða að samnýta margar kenningar 

og tileinka sér það besta úr hverri og einni fræðigrein er aðaleinkenni félagsráðgjafar sem 

fræðigreinar. Það sem felst í því í dag að vera félagsráðgjafi er að þekkja litróf 

lífsskeiðakenninga og mannlegrar hegðunar. Félagsráðgjafi þarf að kunna góð skil á 

félagslegum- og menningarlegum stofnunum og þekkja fjármálakerfið með heildarsýn á það 

hvernig þessar stofnanir vinna saman (Barker, 2003). Sigrún Júlíusdóttir (2006) segir það vera 

áríðandi að leggja áherslu á tengsl milli kenninga og framkvæmda og það ásamt stefnumótun 

og rannsóknum er það sem félagsráðgjöf nútímans byggir á. Þekking á velferðarkerfinu er 

afar mikilvæg í starfi félagsráðgjafa og kunnátta við að beina fólki rétta leið innan þess. Saga 

félagsráðgjafar er samofin persónusögu frumkvöðla. Framlag þeirra, fórnarlund og hin 

pólitíska vitund er aðalmótunarferli stéttarinnar. Upphafsverk þeirra mótuðu siðfræði 

greinarinnar og aðferðarfræði sem notuð er enn í dag. Það er áríðandi í störfum og 

rannsóknum félagsráðgjafa að vera trúr upprunanum. Síðustu áratugi hefur síðan mikil 

framþróun átt sér stað innan greinarinnar og er það ekki síst rannsóknarvinnu að þakka. Sú 

hræðsla sem fagfólk hefur borið í brjósti gagnvart rannsóknarvinnu, að skjólstæðingar sætu 

eftir yfirgefnir á kostnað rannsókna, hefur í engu staðist. Þessi þróun hefur aftur á móti orðið 

til þess að þeir sem þurfa í dag að leita til félagsráðgjafa fá heilsteyptari og betri úrlausn 

sinna mála. Í dag er til skipulagt alþjóðastarf þar sem þróun viðmiða og gæðamat fer fram 

sem hefur áhrif á allt starf innan félagsráðgjafar. Þessa kunnáttu hafa fræðimenn 

greinarinnar tileinkað sér með samstarfi við hinar ýmsu faggreinar og eins með tengslum við 

rannsóknir fræðimanna og með því að starfa með starfsþjálfunarkennurum á vettvangi. 

Hræðsla við rannsóknir hefur aðallega tengst óvissu um viðmið fræða og rannsókna. Ekki er 

óraunhæft að halda að þessi efi gagnvart rannsóknarvinnu í upphafi eigi stóran þátt í hversu 

vel tókst til. Í dag er ekki spurt hvort rannsóknir eigi að vera hluti af störfum félagsráðgjafa 

heldur hvernig hægt er að efla þær þannig að fagímynd verði sem best samþætt. 

Félagsráðgjöf sem fræðigrein er samspil margra annarra fræðigreina og ekki er mögulegt að 

verða annaðhvort fagmaður eða fræðimaður. Í störfum félagsráðgjafa felst skuldbinding til 

að samþætta reynslu ogannig verður til ný þekking. Þessi þróun hefur leitt til þess að í dag er 

í vaxandi mæli beitt lausnamiðlun og unnið út frá styrkleikum hvers og eins þegar unnið er 

með skjólstæðinga í stað þess að einblína á vandamál og hindranir. Til að byggja góða 

þjónustu þurfa að liggja fyrir vandaðar rannsóknir á þörfum fólks og úrlausnum. 

 Á Íslandi er félagsráðgjöf fimm ára nám á háskólastigi og er starfsheitið lögverndað. 

Enginn getur kallað sig félagsráðgjafa nema sá einn sem hefur öðlast til þess leyfi frá 

Landlækni. Frá upphafi hefur félagsráðgjöf verið með fjölbreyttan hóp viðfangsefna þar sem 

breiddin í fræðigreininni hefur í senn verið styrkur og veikleiki. Ágreiningur var lengi vel 

innan greinarinnar varðandi það í hvaða mæli sérhæfing ætti heima innan félagsráðgjafar. 

Frumkvöðlar í félagsráðgjöf lögðu áherslu á heildarsýn og að vinna með skjólstæðingum út 

frá kerfishugsun. Í félagsráðgjöfinni þróuðust ólíkar áherslur. Annars vegar var það félagsleg 

umbreytingarvinna og hins vegar meðferðarvinna með fjölskyldum og einstaklingum. Þessi 

tvískipting og ágreiningur henni tengdri tafði fyrir faglegri fagþróun í félagsráðgjöf (Sigrún 

Júlíusdóttir, 2006). Hlutverk félagsráðgjafa er að finna leið út úr aðstæðum og veita 

upplýsingar um öll þau réttindi sem einstaklingar eiga og styðja þá í gegnum erfiðleika. 

Grundvöllur félagsráðgjafar er virðing fyrir manngildi og sérstöðu hvers einstaklings og trú á 

getu hans til að nýta sína hæfileika til fullnustu. Félagsráðgjafar vinna með einstaklingum og 

fjölskyldum með það að markmiði að leiðbeina og liðsinna þeim við að takast á við 

fjölbreytilegan vanda svo sem vandamál daglegs lífs, samskipti við stofnanir, aðstoð við að 

leita réttar síns og flókin barnaverndarmál svo dæmi séu nefnd, allt með það að markmiði að 

efla fólk til sjálfshjálpar og tryggja því betra líf. Félagsráðgjafar vinna að lausn félagslegra og 

persónulegra vandamála, sporna við félagslegu ranglæti og vinna gegn mannréttindabrotum 

hvar svo sem þau eiga sér stað (Félagsráðgjafafélag íslands, e.d.). 

4.3 Félagslegir fjötrar – velferð og vandi  

Samkvæmt Hagstofu Íslands (2013) voru um það bil 40.000 einstaklingar á Íslandi eða 13,6% 

landsmanna undir lágtekjumörkum eða í hættu á félagslegri einangrun árið 2012. 

Skilgreining á þessum hóp  er að einstaklingur uppfylli eitt eða fleiri af eftirtöldum skilyrðum 

sem eru: að vera undir lágtekjumörkum, búa á heimilum þar sem atvinnuþátttaka er mjög 

lítil eða búa við verulegan skort á efnislegum gæðum. Samkvæmt Bekkhus (2012) getur það 

að alast upp við takmörkuð efnisleg gæði leitt til félagslegra fjötra sem geta haft þau áhrif að 

vera áhættuþættir þegar kemur að því að spjara sig. Efnisleg gæði felast i umhverfi 

einstaklings eins og félagslegri stöðu, aðstæðum eða ástandi einstaklings. Fyrst og fremst eru 

það þættir í umhverfi foreldra sem koma niður á börnunum.  

Hjá Ásdísi Aðalbjörgu Arnalds, Elísabetu Karlsdóttur, Heiði Hrund Jónsdóttur og Völu 

Jónsdóttur (2012) kemur fram að rannsóknir hafa sýnt fram á að félagsleg einangrun dregur 

úr líkum á að einstaklingar nái að vinna sig úr slæmum aðstæðum. Fátækt sem er oft stór 

þáttur í félagslega slæmum aðstæðum og ýmiskonar sjúkdómar haldast oft í hendur og á það 

jafnt við um andlega sem líkamlega sjúkdóma. Meiri líkur eru á að börn sem hafa alist upp 

með foreldrum sem hafa þegið hafa opinberar bætur í lengri tíma verði einnig bótaþegar. 

Burchardt, Le Grand og Piachaud (1999) segja að félagslegir fjötrar geri fólki oft erfitt um vik 

að breyta stöðu sinni, en fólk er talið félagslega einangrað þegar það getur ekki, eða vill ekki 

taka þátt í athöfnum sem aðrir þegnar samfélagsins sinna öllu jafna. Það sem veldur 

félagslegum fjötrum eru hvort tveggja einstaklings- og samfélagsbundnir þættir eins og 

heilsufar, fátækt, atvinnuleysi og ofbeldi. Heilsufar skiptir máli fyrir samfélagslega virkni 

einstaklinga, neikvæðir atburðir sem fólk verður fyrir á lífsleiðinni geta dregið úr vilja þess og 



55 

getu til að vera virkir þjóðfélagsþegnar. Flestar rannsóknir á áhrifum félags- og 

efnahagslegrar stöðu fjölskyldu á líðan og gengi barna hafa verið framkvæmdar í 

Bandaríkjum og þær sýna fram á að líf og aðstæður barna sem búa við þessar aðstæður er í 

mörgu frábrugðið lífi barna sem búa ekki við þessar aðstæður og litast framtíðin af þeim 

aðstæðum sem þau búa við. Samkvæmt Barnaverndarstofu (2013) barst íslenskum 

barnaverndarnefndum 7.854 tilkynningar árið 2012 og af þeim voru 32% vera vegna 

vanrækslu og um 23% vegna ofbeldis gegn börnum. Það berast  um 3000 tilkynningar árlega 

varðandi vanrækslu á börnum og flestar þeirra snúa að vanrækslu varðandi umsjón og eftirlit 

barna (Bvs.is, e.d.). Í skýrslu um lífskjör og hagi öryrkja eftir Guðrúnu Hannesdóttur frá árinu 

2010 kemur fram að öryrkjar hér á landi búa almennt við mun slakari lífskjör en gengur og 

gerist meðal þjóðarinnar og að fátækt er frekar hlutskipti öryrkja en annarra hópa. Mjög fáir 

einstaklingar fara af örorkulífeyri aftur í vinnu. Þannig má segja að einstaklingar sem fara á 

örorkulífeyri festist auðveldlega í gildru fátæktar og verri lífsgæða til framtíðar. Rannsóknir 

hafi sýnt að það skiptir máli fyrir okkur öll að hafa hlutverk í lífinu, geta séð sjálfum okkur 

farborða og verið fjárhagslega sjálfstæð (Guðrún Hannesdóttir, 2010). 

Í Dahl, Fløtten og Lorentzen (2005) kemur fram að síðustu ár hefur hugtakið 

félagsauður (e. social capital) gegnt æ veigameira hlutverki þegar verið er að skoða hvaða 

bjargir eru fólki mikilvægar til að losna úr viðjum félagslegra fjötra. Sýnt hefur verið fram á að 

fólk sem býr við slæmar félagslegar uppeldisaðstæður hefur minni líkur á að bæta lífskilyrði 

sín ef það hefur ekki aðgang að ólíkum félagsnetum í samfélaginu. Í því sambandi hafa 

stefnumótandi aðilar bæði einblínt á tengsl innan félagsneta (bonding) og tengsla milli ólíkra 

hópa (bridging). Putnam (2000) skilgreindi hugtakið félagsauður sem menningarlegt fyrirbæri 

sem vísar til mikilvægi félagslegra samskipta fyrir þjóðfélag. Það eru ákveðnir þættir í 

samfélaginu sem geta bætt skilvirkni samfélags með því að stuðla að samhæfðum athöfnum. 

James Coleman (1988) segir að félagsauður felist í eðli tengsla milli fólks. Þegar fólk tilheyrir 

félagsneti öðlast það aðgang að ýmsum björgum sem auðveldar þeim að takast á við ýmis 

verkefni eins og það að fá starf eða að verða sér úti um húsnæði. Ef félagstengsl fólks eru 

styrkt og virkni þeirra aukin aukast möguleikar þeirra á að hafa áhrif á eigið líf og þannig 

fylgjast félagsauður og valdefling að. Með valdeflingu eflir fólk hæfni sína, eykur þekkingu og 

skilning á umhverfi sínu og leggur rækt við samfélagið í kringum sig. Lödemel (2009) telur að 

velferðarríki samtímans eigi að leggja áherslu á úrræði í velferðar- eða félagsþjónustu til að 

efla þátttöku og ábyrgð fólks sem leitar til félagsþjónustunnar í gegnum virkni og því að taka 

þátt í atvinnulífi. Það hjálpar best þeim sem búa við félagslega fjötra. Rannsóknir hafa sýnt 

fram á að það að tilheyra ólíkum hópum samfélags getur aukið líkur á atvinnu og annari 

virkni í samfélaginu. Með því að auka virkni þeirra sem búa við slæmar félagslegar 

uppeldisaðstæður með námi, endurhæfingu, félagsstarfi eða áhugamáli er hægt að efla 

félagsauð þessa hóps og auka líkur á frekari þátttöku í samfélaginu. En það er ekki nóg að 

bjóða upp á úrræði það þarf að tryggja upplýsingaflæði og samvinnu til þess að þau séu nýtt. 

Í skýrslu velferðarvaktarinnar kemur fram að það er mikilvægt að byggja úrræði 

velferðarþjónustu á viðhorfum þar sem horft er til styrkleika, gæða og réttar í stað 

vanmáttar, skorts og ölmusu (Velferðarráðuneytið, e.d.). 

 

4.3.1 Hvað er hægt að gera til að styrkja þá sem alast upp við slæmar félagslegar 
uppeldisaðstæður?  

Félagslegir og menningarlegir þættir geta komið í veg fyrir að fólk nái að þróa hæfileika sína 

til fullnustu. Upp úr 1960 var farið að tala um varnarþætti í tengslum við þroska og mótun 

persónuleika. Það eru þættir sem taldir eru styrkja einstaklinga og vernda þá fyrir áhrifum frá 

áhættuþáttum. Talið er að varnarþættir minnki líkur á skaða en varnarhættir eru meðal 

annars það sem barn leitar eftir hjá sjálfu sér eða í umhverfi til að verjast áhættuþáttum. Á 

þeim tíma sem liðinn er síðan fyrst var farið að tala um varnarhætti hefur sýn sérfræðinga á 

tilgangi og mikilvægi þeirra tekið miklum breytingum. Auknar rannsóknir á áhrif vitsmuna- og 

félagsþroska á bernskuár hafa valdið miklum áherslubreytingum þegar að greina á 

áhættuþætti sem taldir eru ógna þroska barns. Í dag eru eiginleikar einstaklings og þeir 

þættir sem eru taldir verndandi í umhverfi hans taldir skipta mestu máli þegar rjúfa á slæmar 

félagslegar uppeldisaðstæður (Furman, 2002). 

Sigrún Aðalbjarnardóttir doktor í uppeldis og menntunarfræðum er einna mest 

áberandi íslenskra fræðimanna á sviði félagsþroska og siðferðis. Hún segir að rannsóknir 

sýndu fram á að áríðandi væri strax í æsku að leggja góðan grunn að heilbrigðum 

samskiptum í uppvexti barna og að allir ættu að tileinka sér dyggðirnar virðingu og 

umhyggju. Í dag er aukinn skilningur á því að það þarf að undirbúa börn, unglinga og ungt 

fólk bæði tilfinningalega, félagslega og siðferðislega undir þátttöku í þjóðfélaginu hvort sem í 

einkalífi eða samfélagi. Ef þessi grunnur er ekki til staðar er hætta á, þegar fólk fullorðnast, 

að það glími við vandamál sem það var ekki undirbúið fyrir í æsku (Sigrún Aðalbjarnardóttir, 

2007).  

Furman (2002) sagði að umhverfistengdir varnarþættir gætu virkað sem hvati fyrir 

börn sem alast upp við slæm félagsleg skilyrði sæm dæmi ef þau væru félagslega virk og í 

góðum tengslum við kennara, skyldfólk, foreldra vina, þjálfara eða nágranna. Þetta væru oft 

á tíðum einu aðilarnir sem hrósuðu, hvöttu eða sýndu börnunum athygli. Þessir einstaklingar 

væru í nokkurs konar staðgenglahlutverki foreldra og veittu börnunum hlýju, skilning og ást 

sem foreldrar væru ekki færir um að veita þeim. Furman sagði að rannsóknir hefðu sýnt að 

ákveðin persónuleikaeinkenni eins og sjálfsagi, greind, jákvæðni og þrjóska væru áberandi 

hjá þeim sem náð höfðu að spjara sig þrátt fyrir að hafa alist upp við slæmar félagslegar 

uppeldisaðstæður. Oft á tíðum voru þessi börn fyrirferðameiri en önnur börn. Í (Rose og 

Asher, 2000) kom fram að skortur á félagshæfni væri algengari meðal barna sem ólust upp 

við slæmar félagslegar uppeldisaðstæður, glímdu við geðræn vandamál eða ólust upp með 

foreldrum sem áttu við ofbeldi eða fíknivanda að stríða. Grunnur að félagshæfni, sem getur 

verið stór þáttur í lífi einstaklinga þegar kemur að því að spjara sig, er lagður strax í æsku og 

spila vinasambönd þar stórt hlutverk. Það getur skipt sköpum í lífi barna að aðstoða þau við 

að þróa góð vinasambönd og leiðbeina þeim um hvernig á að viðhalda þeim. Vinir geta gegnt 

því hlutverki að veita hvorum öðrum tilfinningalegt öryggi, staðfestu á að einstaklingurinn sé 

einhvers virði ásamt þcí að gefa einstakling tækifæri á að ræða um sjálfan sig og líf sitt. Vinir 

ráðleggja hvorum öðrum og geta verið áreiðanlegir bandamenn en það getur reynst 

mikilvæg vörn gegn slæmum félagslegum aðstæðum. 

4.4 Félagsleg aðstoð í tölum 

Um miðja 20. öld var lagður grunnur að velferðarkerfinu eins og við þekkjum það í dag. 

Framfærslulög voru sett árið 1935 og lög um almannatryggingar komu ári síðar. 

Hugarfarsbreyting varð mikil á 20. öld og fátækt og sjúkdómar voru ekki lengur talin stafa af 

eigin veikleikum. Aðrar skilgreiningar urðu til, samúð og skilningur með fátækum og veikum 

jókst og hagur þeirra batnaði (Stefán Ólafsson, 1999).  

Í tölum frá Hagstofu Íslands kemur fram að árið 2012 fengu 7.736 heimili 

fjárhagsaðstoð sveitarfélaga en á þeim bjuggu 12.586 einstaklingar, eða 3,9% þjóðarinnar. 

Þar af voru 4.190 börn 17 ára og yngri, eða 5,3% barna á þeim aldri, og hafði heimilum sem 

fengu slíkar greiðslur fjölgað um 21, eða 0,6% frá árinu áður, sem er viðsnúningur frá fyrri 

árum. Á árunum 2007 – 2011 fjölgaði heimilum sem þáðu fjárhagsaðstoð um 860 að 

meðaltali á ári eða úr 4.280 heimilum árið 2007 í 7.715 árið 2011. Árið 2012 var tæplega 

helmingur, eða 48,3%, viðtakenda fjárhagsaðstoðar án atvinnu  og af þeim tæplega tveir 

þriðju án bótaréttar, eða alls 2.270 einstaklingar. Fjölmennustu hóparnir árið 2012 sem 

fengu fjárhagsaðstoð voru sem fyrr einstæðir barnlausir karlar, eða 43,0% heimila og 

einstæðar konur með börn 27.1% heimila (Hagstofa Íslands, e.d.-a).  

5 Aðferð og framkvæmd  

Tilgangur rannsóknarinnar er tvíþættur: Annars vegar á hún að varpa ljósi á hvernig 

einstaklingar spjara sig þrátt fyrir að hafa alist upp við slæmar félagslegar uppeldisaðstæður 

og hins vegar að kanna hvað nýtist best í vinnu félagsráðgjafa hjá félagsþjónustu 

sveitarfélaga til að styðja fólk til atvinnu, náms og að takast á við daglegt líf, til að forða því 

að það þurfi að sækja sér fjárhagsaðstoð til framfærslu hjá sveitarfélögum til lengri tíma. Til 

að fá sem gleggsta sýn á rannsóknarefnið var ritgerðin byggð á eigindlegri aðferðarfræði. 

Gögnum var safnað með viðtölum og fyrirliggjandi gögn eru könnuð með fræðin að 

leiðarljósi. 

Í þessum kafla verður gerð grein fyrir framkvæmd rannsóknarinnar og því sem bar að 

hafa í huga þegar unnið var að henni. Sagt verður frá aðferðarfræði rannsóknarinnar, ástæðu 

fyrir vali á rannsóknaraðferð, mikilvægi rannsóknarinnar, þáttakendum, úrvinnslu gagna, 

trúverðugleika rannsóknarinnar og áskorunum og siðferði þegar kom að rannsókninni. Næsti 

kafli á eftir mun greina frá niðurstöðum rannsóknarinnar, þar á eftir kemur umræðukafli og 

saman mynda þeir sameiginlegan þráð út frá markmiðum rannsóknarinnar. Þeir byggja á 

frásögn viðmælenda, upplifun þeirra af því að alast upp við slæm félagsleg skilyrði og reynslu 

af félagsþjónustu og úrræðum hennar ásamt greiningu á fyrirliggjandi gögnum. Þeir byggja 

einnig á frásögnum reyndra félagsráðgjafa og félagsmálastjóra sem veitt hafa fólki ráðgjöf og 

stuðning og unnið að stefnumótun í félagsþjónustu sveitarfélaga.  

5.1 Fræðileg undirstaða rannsóknaraðferða 

Á sviði vísinda á hugtakið aðferðafræði við um það hvernig rannsókn er framkvæmd. Það að 

ákveðin aðferðafræði er notuð getur ráðist af áhuga, tilgangi eða markmiði rannsóknar. Í 

Taylor og Bogdan (1998) kemur fram að aðferðafræði félagsvísinda byggir á hugtökum sem 

lýsa því hvaða grundvallarnálgun býr að baki mismunandi rannsóknaraðferða. Um er að ræða 

bæði megindlegar og eigindlegar aðferðir. Munurinn á þessum aðferðum endurspeglar bæði 

hvernig félagsvísindafólk nálgast viðfangsefni sitt og einnig ólík markmið rannsókna í 

félagsvísindum. Eitt af meginmarkmiðum eigindlegra rannsóknaraðferða er að kynnast 

upplifun viðmælenda og túlkun þeirra á atburðum sem skoðaðir eru  

Í þessari ritgerð var unnið eftir eigindlegri aðferðarfræði. Eigindlegar 

rannsóknaraðferðir eru túlkandi félagsvísindi sem byggja á viðtölum, áhorfi eða greiningu 

skjala og annarra gagna. Áhersla er lögð á lýsingar með orðum fremur en tölulegum 

upplýsingum. Hún er notuð þegar úrtak er lítið og tilgangur rannsóknar að skilja 

viðfangsefnið, læra eitthvað nýtt um það og uppgötva nýjar kenningar. Rannsakandi notar 

eigindlegar rannsóknaraðferðir þegar hann vill fá niðurstöður sem takmarka alhæfingar en 

dýpkar og eykur skilning hans á upplifun og merkingu fólks á viðfangsefninu (Sigurlína 

Davíðsdóttir, 2003). Hjá Newman (2006) kemur fram að aðferðin eigi rætur að rekja til 

mannfræðinga og félagsfræðinga og hugmynda og kenninga í hughyggju, fyrirbærafræði og 

samskiptum þar sem áhersla er lögð á að einstaklingur er virkur túlkandi veruleikans. Þannig 

verður aðeins hægt að útskýra athafnir fólks með því að afla gagna um hvaða merkingu það 

leggur í aðstæður sínar og reynslu. Enn fremur er félagslegur veruleiki óstöðugur og þarfnast 

túlkunar í síbreytilegu samhengi. Það sem meðal annars einkennir þessa rannsóknaraðferð 

eru þær kenningar að veruleikinn er félagslega mótaður. Slíkar rannsóknaraðferðir nýtast vel 

í rannsóknum sem beinast að því að öðlast heildstæða mynd af lífi og aðstæðum fólks. Viðtöl 

eru tekin þar sem spurningar og svör eru ekki á stöðluðu formi heldur reynt að fá 

viðmælendur til að lýsa sinni reynslu og upplifun. Þannig býðst sá möguleiki að spyrja nánar 

út í svör viðmælenda til að fá ítarlegri upplýsingar um það sem er verið að rannskaka. Þannig 

geta náðst fram mismunandi sjónarhorn í stað þess að fá fram stöðluð svör sem einkenna 

megindlegar rannsóknir. Útkoma eigindlegra rannsókna er ekki tölulegur samanburður 

heldur hugtök eða þemu sem lýsa hvað er sameiginlegt eða ekki sameiginlegt með reynslu 

eða upplifun mismunandi hópa og einstaklinga. Einnig er mikilvægt að rannsakandi velti ekki 

fyrir sér hvað hann muni finna eða hvað gerist á vettvangi eða hvernig einstaklingar voru 

áður en hann hitti þá. Taylor og Bogdan (1998) segja að eigindlegar rannsóknir snúist um 

túlkun og skilning og að búa til kenningar í framhaldi af því. Unnið er frá gögnum til kenninga 

en gögnin eru yfirleitt í textaformi. Eigindlegar rannsóknaraðferðir eru í raun tæki til að 

skoða uppbyggingu hins félagslega heims án þess þó að leita beinna skýringa. Rannsakandi 

skoðar fólk og aðstæður í heildrænu samhengi. Hann hefur áhuga á að skoða hvað fólk gerir 

og hvernig það hugsar frá degi til dags. Öll sjónarhorn eru verðug rannsóknar. Þannig hafa 

eigindlegar rannsóknir gefið þeim hópum og einstaklingum rödd sem hafa fengið jaðarstöðu 

innan samfélaga. Mikil áhersla er lögð á merkingu rannsóknargagna og samræmi þeirra við 

það sem fólk segir og gerir í raun og veru. Eigindlegur rannsakandi getur lært af öllum 

aðstæðum og öllum hópum því engir tveir vettvangar eru eins. Markmiðið er að skilja 

veruleikann út frá upplifun þátttakenda. Þessi aðferðafræði hentar rannsakanda þar sem hún 

er sveigjanleg og hann verður ekki þræll ákveðinna hefða. Þegar skoða á reynslu jaðar- og 

minnihlutahópa í samfélögum er löng hefð fyrir því að nota eigindlegar rannsóknaraðferðir 

Hjá Esterberg (2002) kemur fram að markmiðum eigindlegra rannsókna má skipta í 

þrjá meginflokka eftir því hvert markmið rannsakanda er og hvort hann er að kanna nýtt 

viðfangsefni, lýsa félagslegu fyrirbæri eða útskýra hvers vegna eitthvað gerist. Markmið eru 

mismunandi en geta skarast í einni og sömu rannsókn. Fyrst er um að ræða leitandi rannsókn 

með þann tilgang að rannsaka áður óþekkt eða lítið þekkt viðfangsefni eða fyrirbæri til að 

þróa hugmynd og stefna að vönduðum rannsóknarspurningum. Síðan er það lýsandi 

rannsókn með þann megintilgang að gera sviðsmynd af ákveðnum aðstæðum, félagslegu 

umhverfi eða samböndum með notkun orða eða talna. Sett er fram hugmynd um eitthvert 

félagslegt fyrirbæri og því er lýst. Að lokum er um skýrandi rannsókn að ræða með þann 

tilgang að útskýra hvers vegna atburðir eiga sér stað. Tiltekin kenning er útskýrð nánar og 

prófuð. Viðfangsefni er þekkt en rannsakandi íhugar hvers vegna það er þannig. Löngunin til 

að vita hvers vegna eitthvað er svona en ekki hinsegin er forsenda skýrandi rannsókna. Með 

rannsókninni er verið að leita að orsökum og ástæðum.  

Í eigindlegum rannsóknum er talað um vettvang í mjög víðri merkingu. Þegar 

rannsókn er gerð þarf að tengja kenningu við gögn þannig að reynt er að sýna fram á 

samband milli gagna og kenninga. Til þess eru tvær leiðir, aðleiðsla og afleiðsla. Þegar um 

aðleiðslu er að ræða er eitthvað ákveðið skoðað og búin til kenning eftir að gögn koma fram. 

Niðurstöður rannsókna leiða til kenningar en rannsókn byrjar þrátt fyrir það aldrei án 

einhverra hugmynda. Aðleiðsla er notuð í eigindlegum rannsóknum. Þegar um afleiðslu er að 

ræða er byrjað með kenningu og tilgáta leidd af henni sem ræður hvað er skoðað. Það er 

vitað fyrirfram hvað á að skoða. Afleiðsla er notuð í megindlegum rannsóknum.  

Kvale og Brinkmann (2009) sögðu að aðalrannsóknartæki eigindlegra rannsókna væri 

rannsakandi sjálfur. Hann væri bæði þátttakandi í rannsókninni og aðalrannsóknartækið. 

Hann myndi leitast við með aðferðum sínum að skilja tilgang félagslegra atburða út frá 

upplifun viðmælenda. Hann ætti að hlusta á fólk tjá sig um liðna atburði, tilfinningar sínar, 

hegðun, vonir og þrár. Hann myndi safna lýsandi frásögnum frá einstaklingum og leitast við 

að skilja reynslu þeirra út frá þeirra eigin sjónarhóli og varpa ljósi á reynslu þeirra í gegnum 

frásagnir þeirra. Þess vegna er mikilvægt að rannsakandi fari af stað með opinn huga og leggi 

til hliðar fyrirfram mótaðar hugmyndir og skoðanir á aðstæðum þátttakenda eða 

viðfangsefnum. Rannsakandi þarf að reyna eftir fremsta megni að skilja aðstæður og reynslu 

þátttakenda en jafnframt að leggja sig fram um að vera hlutlaus til að hafa ekki áhrif á 

rannsóknina. Hvaða efni verður fyrir valinu fer oft eftir reynslu rannsakanda, skoðunum hans 

og bakgrunni. Ástæða þess að rannsakandi valdi eigindlegar rannsóknaraðferð við gerð 

ritgerðarinnar var sú að hann taldi að þeir sem alast upp við slæmar félagslegar 

uppeldisaðstæður gætu verið jaðarhópur og að mikilvægt væri raddir þeirra og viðhorf 

annarra til þeirra fengju að heyrast. 

 

5.2 Mikilvægi rannsóknarinnar 

Mikilvægi rannsóknarinnar er hvoru tveggja fræðilegt og hagnýtt. Fræðilega er gildi 

rannsóknarinnar margþætt og getur gefið vísbendingar um hvaða aðstoð og úrræði hjálpa 

einstaklingum þegar brjótast á úr félagslegum fjötrum. Einnig er ætlunin að sýna fram á 

hvaða kenningar koma að bestum notum við að byggja fólk upp, efla það til sjálfstæðs lífs, til 

að verða betri foreldrar og til að stöðva þá þróun að fátækt flytjist milli kynslóða. Félagslegar 

rannsóknir eru nauðsynlegar þegar bæta á stöðu einstaklinga í samfélagi nútímans. Í flestum 

þeim rannsóknum sem unnar hafa verið um félagslegar aðstæður fólks hefur áherslan verið 

lögð á aðstæður og sjónarhorn þeirra sem glíma við félagsleg vandsmál. Með þessari 

rannsókn er varpað nýju ljósi á þessar aðstæður með því að ræða við þá sem glíma ekki við 

félagsleg vandamál en ólust upp við þau sem getur leitt af sér nýja þekkingu. Í þessu 

samhengi er áríðandi að skoða hvað það er sem getur stutt fólk til að verða sjálfbjarga og 

hvernig er hægt að byggja þennan stuðning meðal annars með því að skoða 

tengslamyndunarkenningar, félagsnámskenningar og hugmyndafræði um snemmtæka 

íhlutun og skilgreiningar á því hvað það er að spjara sig ásamt því að athuga hvaða aðstæður 

eru slæmar félagslegar. Hagnýtt gildi rannsóknarinnar getur leitt til þess að draga úr kostnaði 

hins opinbera við fjárhagsaðstoð, bæta líðan einstaklinga sem getur aftur leitt til minna álags 

á heilbrigðiskerfið og hugsanlega líka á skólakerfið. Gildi rannsóknarinnar felur meðal annars 

í sér að niðurstöður hennar verði nýttar í stefnumótun í þjónustu innan félagsþjónustunnar. 

Að varpa ljósi á sjónarmið viðmælenda í rannsókninni getur verið verkfæri til að hjálpa 

einstaklingum að brjótast úr félagslegri prísund. Niðurstöður rannsóknarinnar geta komið 

börnum og ungmennum sem alast upp við slæmar félagslegar uppeldisaðstæður til góða, þar 

sem rannsóknin varpar ljósi á reynslu fimm einstaklinga sem bjuggu við slæmar félagslegar 

uppeldisaðstæður sem börn og ungmenni en spjöruðu sig ásamt sjónarhorni fimm 

starfsmanna félagsþjónustu sem hafa unnið lengi í félagsþjónustu sveitarfélaga. Reynsla 

þeirra og sjónarmið eru mikilvæg þegar horft er til stefnumótunar í málefnum þessa hóps.  

Niðurstöður rannsóknarinnar endurspegla óskir og þarfir viðmælenda sem rætt er við 

en mikilvægt er að fagfólk sem starfar innan félagsþjónustu og skóla hafi þekkingu og skilning 

á aðstæðum barna sem búa við slæmar félagslegar uppeldisaðstæður til að geta komið betur 

til móts við þarfir þeirra. Líkur eru á að rannsóknin auki skilning á aðstæðum og lífshlaupi 

þeirra sem alist hafa upp við slæmar félagslegar uppeldisaðstæður og skýri sjónarmið 

fagfólks og þeirra sem vinna með börnum og ungmennum. Siðareglur félagsráðgjafa voru 

hafðar að leiðarljósi við framkvæmd rannsóknarinnar (Félagsráðgjafafélag íslands, e.d.). 

 

5.3 Þátttakendur 

Þátttakendur í rannsókninni voru tíu talsins og skiptust í tvo hópa eftir eðli þeirra. Fimm 

þátttakendur mynduðu hópinn „einstaklingar sem hafa alist upp við slæmar félagslegar 

uppeldisaðstæður og spjarað sig‟ og fimm viðmælendur hópinn „upplifun, reynsla og 

þekking starfsmanna félagsþjónustu‟. Mynduð voru tengsl við þátttakendur eftir 

óformlegum leiðum. Fulltrúar kerfisins, það eru þeir sem hafa starfað á opinberum vettvangi 

í félagsþjónustu, voru valdir vegna sérfræðikunnáttu, starfsvettvangs og reynslu. Kannað var 

hverjir höfðu unnið lengi við félagsþjónustu sveitarfélaga og haft samband við þá og þeir 

samþykktu viðtal. Rætt var við þrjá starfandi félagsmálastjóra og tvo fyrrverandi 

félagsmálastjóra. Ekki verður þessum hópi lýst frekar til að uppfylla skilyrði um nafnleynd.  

Leitað var til þátttakenda með aðferðum markmiðsúrtaks  þar sem vitað var að erfitt gæti 

reynst að nálgast umræddan hóp. Markmiðsúrtaksaðferð á vel við í sérstökum aðstæðum og 

þegar markmiðið er að rannsaka hóp sem erfitt er að nálgast. Einkenni markmiðsúttaks er að 

rannsakandi velur þátttakendur sem hann telur geta gefið innsýn í efni rannsóknarinnar 

(Esterberg, 2002; Neuman, 2006). Margir sem tengjast rannsakanda voru tilbúnir að hafa 

upp á viðmælendum með reynslu sem hentaði rannsókninni og benda rannsakanda á. 

Markhópurinn var einstaklingar sem ólust upp við slæm félagsleg skilyrði og spjöruðu sig. 

Það gekk erfiðlega í fyrstu að finna viðmælendur sem féllu undir skilgreininguna „að spjara 

sig‟ því fólk ber það að sjálfsögðu ekki utan á sér að hafa alist upp við slæmar félagslegar 

uppeldisaðstæður. Fimm viðmælendur fengust sem hafa það sameiginlegt að hafa alist upp 

við slæmar félagslegar uppeldisaðstæður og spjarað sig. Í dag búa hvorki þeir né börn þeirra 

við sömu aðstæður og þeir ólust upp við. Rannsakandi gaf öllum þátttakendum gervinöfn við 

greiningu gagnanna og segja þau sína sögu undir þeim nöfnum. Þeir viðmælendur sem ólust 

upp við slæmar félagslegar uppeldisaðstæður eru: 

Katla er 28 ára gömul og er yngst viðmælenda. Hún kemur úr fjögurra systkina hópi 

og er sú eina sem hefur spjarað sig af systkinunum. Katla á eina dóttur og er gift barnsföður 

sínum. Hún hefur lokið háskólaprófi og vinnur við sína sérgrein.  

Bergur er 61 árs. Hann er elsti viðmælandinn. Hann kemur úr fimm systkina hópi en 

þau eru ekki öll alsystkini og af hópnum eru þau tvö sem hafa spjarað sig. Hann er með 

meistaragráðu frá tækniháskóla og vinnur við sitt fag. Hann hefur alltaf verið giftur sömu 

konunni og á þrjú börn með henni og fjögur barnabörn.  

Lóa er 58 ára. Hún vinnur við afgreiðslu. Hún á þrjú alsystkini og fjögur hálfsystkini. 

Þau eru þrjú úr systkinahópnum sem hafa spjarað sig. Hún hefur verið gift manninum sínum í 

rúm 30 ár og eru bæði börnin hennar háskólamenntuð. 

Alda er 41 árs. Hún er kennari. Hún á sex hálfsystkini. Hún er sú eina sem hefur 

spjarað sig. Hún skildi fyrir 10 árum og á þrjú börn með fyrrverandi manni sínum 

Daði er 32 ára. Hann vinnur sem iðnaðarmaður og á tvo bræður. Annar bræðra hans 

hefur ekki spjarað sig. Hann er í sambúð með barnsmóður sinni og átti eitt barn fyrir. 

 

Þeir viðmælendur sem hafa starfað í félagsþjónustu sveitarfélaga eru:  

Arngunnur er með margþætta reynslu úr félagsþjónustu bæði sem stjórnandi og á 

vettvangi. Starfsferill hennar spannar rúm fjörutíu ár.  

Bára  er með áratuga reynslu úr félagsþjónustunni. Hún hefur verið í sama starfi í yfir 

tuttugu ár. 

Hrönn er yngst viðmælenda úr hópi starfsmanna félagsþjónustu. Hún er yfirmaður í 

félagsþjónustu í sveitarfélagi á landsbyggðinni.  

Dagmar er menntuð á Norðurlöndunum. Hún hefur verið stjórnandi í félagsþjónustu í 

meira en 10 ár og var þar á undan starfsmaður í einkageiranum. 

Pálmi hefur mikla reynslu sem félagsráðgjafi eftir áratuga starf innan 

félagsþjónustunnar. 

 

5.4 Gagnasöfnun og gagnagreining 

Rannsóknin hefur verið tilkynnt til Persónuverndar, tilkynning númer S6515, samkvæmt 

lögum um persónuvernd og meðferð persónuupplýsinga nr. 77/2000 (Lög um persónuvernd 

og meðferð persónuupplýsinga nr.77/2000). Aðgengi að þátttakendum var fyrsta hlutverk 

gagnasöfnunarinnar. Í fyrstu gekk erfiðlega að tengjast viðmælendum en eftir fyrsta viðtal 

varð það auðveldara. Tímabili gagnasöfnunar er hægt að skipta í tvennt. Fyrri hluti fór fram 

þegar viðtöl voru tekin frá júní til júlí 2013 og seinni hluti viðtala var tekinn frá ágúst til 

september 2013. Með þeirri aðferð stýrir rannsakandi viðtali með beinum, en jafnframt 

opnum spurningum til viðmælanda en þannig gefst honum tækifæri til að tjá reynslu sína 

með eigin orðum (Bogdan og Biklen, 2003). Rannsóknarspurningar voru hafðar til hliðsjónar 

til að mynda viðtalsramma en að öðru leiti fór viðtalið fram líkt og samtal milli tveggja 

einstaklinga. Tíu opin viðtöl voru tekin og fóru þau fram bæði á heimili viðmælenda og á 

heimili rannsakanda. Hvert viðtal tók um klukkustund. Vettvangsnótur eru samtals 138 

blaðsíður. Frá september fram í nóvember var unnið úr viðtölum ásamt því að vinna að 

fræðilegu efni til að styrkja rannsóknina. Einnig var opinberum gögnum safnað sem talin eru 

skýra viðhorf til þessa hóps. Þau eru talin henta vel þegar vinna á tilviksathugun þar sem 

varpa á ljósi á ráðandi hugmyndir (Creswell, 1998). Þátttakendur leyfðu allir hljóðritun 

viðtala og voru þau afrituð orðrétt og hljóðskrám síðan eytt. Frumgreining gagna hófst við 

afritun en þá voru skráðar athugasemdir og hugleiðingar rannsakanda í lok hverrar 

vettvangsnótu. Að lokinni gagnasöfnun var farið yfir gögnin og þau kóðuð. Atriði voru dregin 

fram sem mynda meginþemu sem notuð voru við gagnaúrvinnslu. Sami háttur var hafður á 

greiningu fyrirliggjandi gagna. Aðferð grundaðrar kenningar var notuð við greiningu 

viðtalanna en hún gefur tækifæri á að setja fram kenningar og líkön um fyrirbæri sem verið 

er að rannsaka með skipulegri úrvinnslutækni (Bogdan og Bilken, 2003). 

5.5 Trúverðugleiki rannsóknarinnar 

Áreiðanleiki og réttmæti eru mikilvægir þættir í rannsóknum þegar verið er að meta eða 

mæla viðfangsefni. Áreiðanleiki vísar til stöðugleika á þann hátt að ef rannsókn er endurtekin 

á sama hátt eða svipað og áður fæst sama niðurstaða. Það er mikilvægt að rannsakandi túlki 

gögn af heiðarleika og beri virðingu fyrir þeim gögnum sem hann aflar. Þegar talað er um 

réttmæti er verið að vísa til trúverðugleika þess að sannarlega er verið að mæla það sem 

rannsóknaráætlun gerði ráð fyrir í upphafi. Með réttmæti er einnig átt við að viðfangsefnið 

sem verið er að mæla eða meta geti skýrt þann félagslega veruleika sem er til staðar og falli 

vel að honum (Esterberg, 2002; Neuman, 2006).  

Til að tryggja réttmæti rannsóknarinnar fylgdi rannsakandi viðtalsvísi í viðtölum og 

upplýsti alla þátttakendur á sama hátt um rannsóknina. Einnig var öllum gerð grein fyrir því 

að um MA-ritgerð væri að ræða við Háskóla Íslands. Réttmæti rannsóknarinnar felst í því að 

með viðtölum við einstaklinga sem alist hafa upp við slæmar félagslegar uppeldisaðstæður 

og starfsmenn félagsþjónustu sveitarfélaga er hægt að fá upplýsingar um upplifun þeirra af 

slæmum félagslegum aðstæðum. Þetta fellur vel að markmiði rannsóknarinnar og 

rannsóknarspurningum.  

Samkvæmt Kvale (1996) getur eigindleg rannsóknaraðferð haft þá takmörkun að ekki 

er hægt að alhæfa út frá niðurstöðum þessarar rannsóknar yfir á alla þá sem hafa alist upp 

við slæmar félagslegar uppeldisaðstæður og spjarað sig eða unnið við félagsþjónustu 

sveitarfélaga. Niðurstöður endurspegla því aðeins upplifun þeirra sem rannsakandi tók viðtal 

við. Mögulegt er að aðrar niðurstöður hefðu fengist ef viðmælendur rannsóknarinnar hefðu 

verið fleiri. 

 

5.6 Áskoranir og siðferði í tengslum við aðferðarfræði. 

Eitt af helstu markmiðum félagsvísindalegra rannsókna er að skapa þekkingu sem ætlað er 

að styrkja einstaklinginn og auka mannlega reisn (Kvale, 1996). Allar rannsóknir geta haft 

siðferðisleg álitamál og er áríðandi að þær standist siðferðislegar kröfur jafnt og 

aðferðafræðilegar (Sigurður Kristinsson, 2003). Hanna Björg Sigurjónsdóttir (2006) sagði að 

gæði eigindlegra rannsókna byggðu á hversu góð tengsl gætu myndast á milli rannsakanda 

og þátttakanda. Mikilvægt væri að fólk sem tilheyrði valdalitlum hópum tæki þátt í 

rannsóknum þannig að rödd þeirra heyrðist. Að mati Kvale (1996) vektu félagsvísindalegar 

rannsóknir oft upp siðferðilegar spurningar og taldi hann viðtöl vera siðferðilegt stórveldi þar 

sem persónuleg túlkun hefði bæði áhrif á þann sem tæki viðtalið sem og viðmælanda og 

hefði þannig áhrif á þá þekkingu sem skapaðist. Mikill hluti rannsóknarinnar var fenginn með 

viðtölum og reyndi rannsakandi eftir fremsta megni að halda eigin skoðunum fyrir utan 

viðtalið.  

Sigurður Kristinsson (2003) benti á fjórar meginreglur sem lægju til grundvallar 

siðferði í rannsóknum. Þær væru réttlæti, skaðleysi, sjálfræði og velgjörðir. Með 

réttlætishugtakinu var átt við að ef áhætta væri til staðar þyrfti ávinningur fyrir þáttakanda 

að vera það mikill að það réttlætti þátttöku. Með skaðleysishugtakinu var átt við að 

rannsóknir mættu hvorki skaða né fela í áhættu fyrir þann sem tæki þátt í rannsókninni. 

Sjálfræðishugtakið áréttaði að um upplýst og óþvingað samþykki þátttakenda væri að ræða 

með virðingu fyrir einstaklingnum og að mikilvægt væri að það lægi fyrir. Í þessu myndi felast 

að nauðsynlegt væri að þátttakendur vissu í fyrsta lagi hver stæði fyrir rannsókninni, í öðru 

lagi á hvaða tímabili rannsóknin færi fram og hvað fælist í þátttökunni, í þriðja lagi hvaða 

áhætta eða ávinningur gæti falist í þátttökunni, í fjórða lagi hvar niðurstöður yrðu birtar og 

hvernig farið yrði með niðurstöður. Siðareglur félagsvísindadeildar Háskóla Íslands byggja á 

þessum þáttum þegar viðmið um upplýst og óþvingað samþykki er að ræða (Háskóli Íslands, 

2003). Með hugtakinu velgjörð var átt við skyldu einstaklinga að láta sem best af sér leiða og 

um leið passa upp á að rannsóknir væru valdar þannig að sem minnstu væri fórnað þegar 

kæmi að þátttakendum. Sigurður taldi gildi rannsókna vera umdeilanlegt en áríðandi að þær 

væru taldar hafa gildi fyrir mannkynið. Rannsakandi taldi rannsókn þessa vera skaðlausa 

þeim sem tækju þátt í rannsókninni og að hún myndi ekki fela í sér neina áhættu fyrir þá. En 

eins og fram kemur í bók Sigurðar geta viðtöl komið af stað róti á tilfinningar og kallað á 

faglega úrlausn. Því er áríðandi að vita fyrir rannsakanda hvernig bregðast á við ef á þarf að 

halda. 

6 Niðurstöður 

Í þessum kafla verður greint frá niðurstöðum viðtala sem tekin voru við einstaklinga sem áttu 

það sameiginlegt að hafa alist upp við slæmar félagslegar uppeldisaðstæður en náð að spjara 

sig og viðtölum við reynslumikla starfsmenn sem hafa starfað við félagsþjónustu 

sveitarfélaga. Greining viðtala var sett saman í þemu og lýst með beinum tilvitnunum í 

frásagnir viðmælenda til að veita lesanda betri innsýn í niðurstöður. Viðmælendur töluðu 

opinskátt um uppvaxtarár sín og þurfti rannsakandi lítið að styðja sig við viðtalsramma vegna 

þess að aðalatriðin komu nokkurn veginn af sjálfu sér. Eins var það þannig þegar kom að 

viðtölum við þá sem starfað höfðu við félagsþjónustu sveitarfélaga. Við greiningu gagna úr 

viðtölum við einstaklinga sem ólust upp við bág kjör komu fram nokkrir sameiginlegir þættir 

sem dregnir voru saman í fimm þemu. Fyrsta þemað sneri að því að þau höfðu öll alist upp 

við slæm félagsleg uppeldisskilyrði og gert sér grein fyrir því. Næsta þema fól í sér að öll 

höfðu þau viljað að einhver hefði skipt sér af þeim. Í þriðja þemanu var dregið saman að þau 

áttu öll systkini sem ekki hafa spjarað sig. Fjórða þemað lýtur að því að það var ekki kerfið 

sem studdi þau í að spjara sig og fimmta þemað sneri að því að þau voru öll mjög sátt við 

hvernig rættist úr þeirra lífi.  

Við greiningu gagna úr viðtölum við reynslumikla starfsmenn félagsþjónustu 

sveitarfélaga komu fram sameiginlegir þættir sem voru einnig dregnir saman í fimm þemu. Í 

því fyrsta kom fram að það væru flóknir þættir sem væru að valda því að fólk spjaraði sig og 

spjaraði sig ekki. Annað þemað fjallaði um að félagsþjónusta ætti ekki að vera refsivöndur. 

Þriðja þemað sneri að því að stjórnmálamönnum þætti of miklum peningum dælt í þennan 

málaflokk og fjórða þemað var að félagsráðgjafar ættu ekki að verða kerfisdýr. Í fimmta 

þemanu kom fram að það væri margt hægt að gera til að styðja fólk í að spjara sig. 

Viðmælendur tóku þátt í rannsókninni af miklum áhuga og með opnum hug. 

Allir viðmælendur rannsóknarinnar voru sammála um að slæmar félagslegar 

uppeldisaðstæður væru aðstæður þar sem einstaklingar búa meðal annars við fátækt, 

misbrest í uppeldi, atvinnuleysi, alkóhólisma, ofbeldi, geðraskanir, félagslega einangrun, 

félagslega streitu, óöruggt húsnæði, lítið stuðningsnet, óvinnufærni og vanrækslu. Eftir því 

sem fleiri af þessum þáttum væru til staðar í lífi barna því meiri líkur væru á misbresti í 

aðbúnaði þeirra. Það gæti leitt til þess að einstaklingar næðu ekki að þroskast eða dafna 

eðlilega og að þeir yrðu ekki virkir þátttakendur í samfélaginu. Þeir voru einnig sammála um 

að það að alast upp við slæmar félagslegar uppeldisaðstæður gæti skert möguleika 

einstaklinga til framtíðar. Þeir fengju ekki sömu tækifæri til menntunar, íþróttaiðkunar eða 

þátttöku í venjulegum atburðum í samfélaginu. Það teldu þeir vera slæmar félagslegar 

uppeldisaðstæður í hnotskurn.  

Hafa skal í huga að ekki er hægt að alhæfa út frá niðurstöðum þessarar rannsóknar 

yfir á alla sem alist hafa upp við slæmar félagslegar uppeldisaðstæður og spjarað sig eða 

unnið við félagsþjónustu sveitarfélaga. Niðurstöðurnar veita þó ákveðna innsýn í líf þeirra 

sem ólust upp við slæm félagsleg skilyrði og hvað hægt er að gera af hálfu fagfólks til að 

forða því að einstaklingar nái ekki að spjara sig. 

6.1 Uppvaxtarsaga fimm einstaklinga 

Þrátt fyrir að hópurinn samanstandi af ólíkum einstaklingum er upplifun viðmælenda 

rannsóknarinnar af uppvaxtarárum sínum ekki mjög ólík. Það sem aðallega ber á milli er að 

samfélagið hefur breyst í gegnum árin, en töluverður aldursmunur er á yngsta og elsta 

viðmælandanum eða 33 ár. Öll ólust þau upp við fátækt og veikindi foreldra. Sökum þess hve 

íslenskt samfélag er lítið verður hverjum einstaklingi ekki lýst sérstaklega heldur er honum 

gefið nafn og tiplað á stóru um hvar hann er staddur í dag. 

6.1.1 Þau gerðu sér öll grein fyrir því í æsku að þau ólust upp við slæmar félagslegar 
uppeldisaðstæður.  

Þegar þau voru spurð við hvaða félagslegar uppeldisaðstæður þau bjuggu sem börn voru 

svörin nokkuð samhljóma. Katla var elst af sínum systkinum:  

Mamma og pabbi voru ofsalega fátæk, pabbi var alltaf að glíma við veikindi, var mikið á 
læknadópi, en mamma var hörkukona. Hún er ekki með neina menntun, hún vann 
alltaf við skúringar, gerði það alla tíð. Hún kom frá mjög fátækri fjölskyldu. Pabbi kemur 
líka frá fátækri fjölskyldu, hann bjó við mikið heimilisofbeldi, ég hef spjallað við pabba í 
gegnum árin um þetta. Mamma og pabbi borðuðu fyrir framan sjónvarpið, aldrei 
neinar matarvenjur.  

 

Bergur sagði að pabbi sinn hafi alltaf verið á sjónum:  

Það var alltaf mikil drykkja. Ég er yngstur af mínum systkinum. Við erum þrjú alsystkinin 
en mamma átti tvö börn fyrir þegar hún fór að vera með pabba. Ég man að mér var oft 
kalt. Við vorum öll í einu herbergi en mamma svaf í stofunni. Ég man ekki eftir að hafa 
verið svangur en það voru aldrei til peningar. Ég svindlaði mér oft inn í bíó. Alltaf þegar 
pabbi var í landi var fyllerí. Eldri bræður mínir tóku þátt í drykkjunni en mamma drakk 
ekki.  

Lóa sagðist hafa verið hamingjusamt barn, „hún haldi það allaveganna‟: 

Mamma var oft veik. Hún átti stóran systkinahóp og ég var oft hjá einhverju þeirra. 
Mér leið samt aldrei eins og ég ætti heima þar. Ég var alltaf þar vegna þess að mamma 
var veik. Ég fékk að fara í bað þar, það var ekkert bað heima hjá okkur. Ég var sjö ára 
þegar við fluttum í annað hús, þar var bað. Við erum þrjú alsystkinin, ég er næst yngst. 
Ég á fjögur eldri hálfsystkini sem ólust ekki upp með mér. Pabbi var mikill óreglumaður, 
mamma drakk oft með honum. Mömmu systkini eru mjög heil, dugleg, en ekki 
menntuð en eru í vinnu. Pabbamegin er það aðeins öðruvísi. Einn bróðir hans var 
drepinn, afi var drykkfelldur og beitti ofbeldi. Yngsti bróðir hans er í raun systursonur 
hans. Ljúfir menn. Svo koma naglar sem ætla sér ekki að verða lúserar. 

 

Daði sagði að honum hafi ekki liðið illa. Hann þekkti ekkert annað: 

Það hefur bitnað á mér að hafa alist upp við þessar aðstæður. Í dag sé ég að ég hefði 
átt að mennta mig, ég gat alveg lært, en ég fór þetta alltaf á kraftinum. Mömmu var 
alveg sama hvað ég var lengi úti. Ég fékk að hrúga krökkum inn til mín að drekka landa, 
henni var í alveg sama. Við vorum líka oft með ógeðslega hegðun. Ég er hættur að vera 
reiður út í mömmu. Mamma hefur bara verið mjög andlega veik. Ég fann svo fyrir 
þessu um jólin. Þau voru frekar döpur. Mamma hatar jólin. Hún var alltaf mjög skapstór 
á þeim tíma. Það var eina skiptið sem við borðuðum saman sem fjölskylda. Í dag legg 
ég mikla áherslu á jólin. Legg áherslu á að börnin mín eigi frábær jól. Hugarfarið er 
númer eitt, tvö og þrjú, ef þú lagar það, þá kemur hitt.  

 

Þegar þau eru spurð hvort þau hafi gert sér grein fyrir því sem börn að þau byggju við slæmar 

félagslegar uppeldisaðstæður sagði Katla: 

Við sáum um að koma okkur í skólann, ég vaknaði snemma, stillti klukkuna á sex. Það 
gekk ekki alltaf vel hjá hinum, en ég passaði mig, fór snemma að sofa, fékk þessar 
stundir milli sex og átta fyrir mig. Það var ansi þröngt. Ég fann alltaf að ég var barn 
bótaþega, fann það líka oft þegar ég var með vinum mínum, fann að ég kom frá slæmu 
heimili. Ég fann alltaf að ég var litli ljóti andarunginn. Ég vissi alveg að ég lyktaði, ég 
man ekki eftir að hjúkrunarkonan úr skólanum talaði við mig. Man eftir að skólastjórinn 
talaði við mig. Kennarar töluðu við mig þegar ég var að ljúka grunnskóla. Spurðu hvort 
það væri ekki allt í lagi. En ég var svo feimin, ég var líka hrædd um bræður mína, hrædd 
um að það kæmi eitthvað fyrir þá, mamma yrði voða reið. Ég þurfti oft að hlaupa út 
með bræður mina þegar hún var að taka æðisköst. Gekk í skrokk á okkur og pabba.  

 

Eldri viðmælendurnir töluðu um að þau hefðu lent í bekk í skóla þar sem börn úr svipuðum 

aðstæðum væru bekkjarfélagar þeirra. Lóa sagðist muna eftir því að það væru allir miklu 

fínni í hinum bekknum:  

Mér fannst krakkarnir í hinum bekknum fá miklu betri kennara. Kannski var þetta ekki 
svoleiðis, en mér fannst það. Það voru ríku krakkarnir sem voru í A- bekknum. 

Bergur sagðist ekkert svo sem hafa velt þessu fyrir sér: 

Þetta var bara svona. Við vorum ekkert eina fátæka fólkið. Ég var kannski með meiri 
læti af því ég var reiður. Reiður yfir öllu þessu fylleríi. 

 

Lóa sagðist snemma hafa vitað að það væri eitthvað að: 

Ég bauðst til að passa fyrir konu sem bjó ekki langt frá mér. Skólasystir mín hafði 
passað þar. Konan vildi það ekki. Hún sagðist ekki þurfa pössun. 

 

Alda man hvað það var sárt að fá ekki að fara í ferðir með skólanum: 

Mér fannst erfitt að fá ekki að fara í ferðir með skólanum. Ég laug að ég hefði ekki 
áhuga. Öskraði á mömmu að fá að fara, en það voru aldrei til neinir peningar. Einu sinni 
var mér lánað fyrir ferð með skólanum. En mamma borgaði aldrei fyrir skuldina. 
Skólinn var oft að minna mig á að mamma skuldaði. Hræðileg upplifun. Ennþá meiri 
skömm að hún hafði ekki borgað. 
 

Daði sagðist alveg hafa vitað að þau væru fátæk: 

Mamma var ein með okkur þrjá. Við áttum ekki allir sama pabba og minn sinnti mér 
ekki neitt. Ég var mjög ósáttur við að fá ekki flottar gjafir og pening. Elsti bróðir minn 
fékk þannig. Mamma reyndi sitt en hún var bara ekki alltaf að vinna. Hún var mjög oft 
veik og oft fengum við ekkert að borða. Við upplifðum að við værum hreint ekki 
velkomnir þegar mamma tók köstin. Við fórum aldrei neitt, ekki ferðalög, áttum aldrei 
bíl.  

 

6.1.2 Hefðu viljað að einhver hefði skipt sér af þeim, tæki eftir þeim.  

Kötlu fannst áhugaleysi hafa einkennt viðmót foreldra hennar:  

Foreldar mínir höfðu engan áhuga á mínu lífi, hvort ég fór í skóla eða ekki. Þau hafa 
aldrei spurt mig um háskólanámið mitt. Pabbi er svo meðvirkur, ég hef samt rætt 
aðeins um mitt líf við hann.  

 

Alda sagði að það væri ekki alltaf lausn að taka börn af heimilum og setja í fóstur: 

En stundum þarf að gera það. Einu sinni á að vera nóg. Ekki gera það aftur og aftur. 
Mér finnst það vera síðasti kosturinn. 

Bergur sagði: 

Mér finnst eftir á eins og enginn hafi gert ráð fyrir því að við gætum lært. Það var alltaf 
mikill hávaði í bekknum. Margir í stofunni og oft voru margir sem mættu ekkert í 
skólann. Það var eins og kennararnir væru því fegnir.  

Hjá Daða kom fram að þeir voru stimplaðir: 

Við vorum stimplaðir af umhverfinu. Við vorum vandræðagemsar sem áttum ekkert 
breik. Stálum, reyktum og vorum bara vondir, löngu áður en við fermdumst. Það var 
eins og fólkið væri hrætt við okkur og vildi þess vegna ekkert skipta sér af okkur. Sá 
ekki að við áttum bágt. Það vorum við sem vorum minnimáttar, ekki þeir sem við 
vorum að hrekkja. 

 

Lóa sagðist stundum hugsa um þetta, sérstaklega þegar hennar eigin börn voru yngri. Hver 

hefði átt að taka eftir þeim? Það hefði einhver átt að gera það: 

Það voru svo margir í þessum sporum þegar ég var að alast upp. Maður kom ekkert inn 
á hin heimilin. Við vorum ekki æskilegur félagsskapur og maður fann það. Það er það 
sem situr eftir í mér í dag, þegar ég hugsa um börnin mín og að þau mættu ekki vera 
með einhverjum. Það er sárt. Það hefði átt að gera eitthvað, ég veit bara ekki hvað. 

 

Katla sagði að það ætti að vera skylda að fara í leikskóla:  

Við systkinin erum mjög feimin og ómannblendin og það fylgdi okkur í gegnum alla 
skólagönguna. Bræður mínir eru verri en ég. Ef við hefðum farið í leikskóla þá hefði 
kannski verið gripið inn í þetta. Við vorum einangruð. 

 

6.1.3  Öll eiga systkini sem ekki hafa spjarað sig 

Alda sagði að hún hefði haldið að einhverjir af bræðrum sínum myndu rífa sig upp úr þessu, 

þeir hefðu alveg haft góðar fyrirmyndir en að þeir hefðu samt aldrei verið í góðum 

félagsskap. Ekki átt marga vini og þá frekar vini sem voru í sömu sporum og þeir: 

Einn bróðir minn að detta í sama gír og foreldrar okkar. Hann er ekki í skóla, ekki í 
vinnu, er hasshaus. Hinn bróðir minn er ofsa duglegur í skóla en þjáist af kvíða og 
þunglyndi eftir allt sem hefur gengið á. Ég finn það að ég er hans fyrirmynd en áhrif 
uppeldisaðstæðna eru að hafa mikil áhrif á hann 

 

Katla sagði að það væri þannig að fólk sem hefði alist upp við félagslegar slæmar 

uppeldisaðstæður þyrfti stuðning. Það væri svo oft mikið búið að ganga á og þess vegna 

nauðsynlegt að bjóða upp á aðstoð: 

Trúðu mér að fólk sem kemur úr félagslega slæmum aðstæðum þarf á andlegri aðstoð 
að halda. Bróðir minn heldur að það sé ekki hægt að gera neitt ef maður á ekki pening, 
hann er alinn þannig upp. Þess vegna gerist ekkert hjá honum. Hann heldur að maður 

hafi ekkert val, annað hvort endi maður eins og þau eða spjari sig og það sé oftast 
hinsegin.  

 

Bergur sagði að honum þætti sem fólk hafi ekki búist við því að það yrði eitthvað úr þeim.  

Bróðir minn sem er sonur mömmu minnar bjó hjá afa og ömmu. Hann var kanabarn. 
Hann giftist aldrei og átti ekki börn. Hann er dáinn. Það var svo sem ekkert rugl á 
honum, ekki þannig. Hann var einstæðingur, vann alltaf verkamannavinnu. Annar 
bróðir minn er róni. Hann er það bara.  

 

Lóa sagðist oft hafa heyrt að ef mamman væri ánægð þá væru börnin ánægð:  

En það er ekki alltaf svoleiðis. Það þarf að hlusta og skoða börnin miklu betur. Börnin 
eru hrædd og sjá jafnvel að það sé í lagi að beita ofbeldi. Bróðir minn er 
ofbeldisheigður, mjög. Hann hefur setið inni og annar líka. Það talar enginn við þá, spyr 
af hverju ertu svona reiður. Öllum sama.  

 

Daði sagði að það væri erfitt að horfa upp á bróður sinn sem væri í mikilli neyslu og miklu 

rugli. Hann væri búinn að vera í þessu síðan hann var í 10. bekk. En hann er fjórum árum 

yngri en Daði sjálfur: 

Hann hefði alveg getað farið sömu leið og við bræðurnir. Unnið mikið og alltaf bjargað 
okkur sjálfir. Við vorum ekkert alltaf að gera góða eða rétta hluti en við einvern veginn 
kunnum að stoppa. Vissum að ef við myndum ekki vinna og fá útborgað þá væri þetta 
bara ömurlegt. Við fórum snemma að vinna en hann var bara alltaf í einverju rugli. 

 

6.1.4 Kerfið studdi þau ekki í að spjara sig  

Í svörum viðmælenda kom fram að það var ekki kerfið sem studdi þau í að spjara sig. Eins 

kom fram að þau hefðu glímt við mótlæti, þar sem meðal annars hluti foreldra þeirra þurfti 

að leita til sveitarfélaga vegna framfærslu fjölskyldunnar. 

Alda sagði að vegna þess að fjölskyldan hefði þurft á aðstoð félagsþjónustunnar að halda 

væri furðulegt að enginn hefði talað við þau börnin, spurt hvernig ástandið væri á þeim. Hún 

vissi ekki til þess að það hefði verið gert:  

Mér finnst það svolítið sérstakt að barnaverndarnefnd kom aldrei að okkur, 
fjölskyldunni. Kennararnir vissu allt um okkur systkinin, við systkinin vorum öðruvisi. 
Þeir hafa örugglega ekki þorað því, fólk er örugglega alltaf að leita að staðfestingu, 
grunar eitthvað en gerir ekkert. Ég hef heyrt að það hafi ekki verið skipt á mér heilu 
dagana. Systir mömmu hefur ekki sagt mér að hún vissi af ofbeldinu. Hún hjálpaði mér 
ekki, en er að reyna að hjálpa hinum krökkunum. Það er eins og hún sé með 
samviskubit. Það vissu allir allt, en ekkert gert. Ég var flutt að heiman 16 ára, fór að 
leigja ein. Var að vinna en var líka í skólanum. Ég ætlaði að klára stúdentspróf, fara í 

háskóla. Verða sjálfstæð. Það var enginn í kringum mig með stúdentspróf eða 
háskólapróf. Ég treysti bara á sjálfa mig. Ég ætlaði ekki að lifa eins lífi og ég hafði alist 
upp við. Það var löngunin til að geta bjargað mér sjálf sem varð til þess að ég spjaraði 
mig. Ég hef aldrei leitað til félagsþjónustunnar. 

 

Katla sagðist muna eftir því þegar hún var í skóla að kennararnir fylgdust með þeim: 

Ég man eftir því þegar ég var í skóla, í sjö ára ára bekk, að kennarar voru að fylgjast 
með okkur. Við vorum skítug og með skítugt hár, í sömu nærbuxunum í marga, marga 
daga. Við lyktuðum, kennarinn vissi að eitthvað væri að. Það var aldrei talað við mig, ég 
veit ekki hvort það var talað við mömmu, ég efast um það því annars hefði örugglega 
skánað margt. Það hvað ég átti góðar og heilar vinkonur hjálpaði mér. Þær voru svo 
mikil fyrirmynd. Það var allt eitthvað svo heilt í kringum þær. Það sem varð til þess að 
ég spjaraði mig voru vinirnir. Þetta voru vinsælu stelpurnar, við urðum svo góðar 
vinkonur, þeirra líf var mín fyrirmynd. Ég vildi eignast svona líf. 

 

Lóa sagði að þetta hefði byrjaði um leið og hún fæddist, henni hafi verið sagt það: 

Mamma var örugglega með týpískt fæðingarþunglyndi. Systir hennar segir það líka. Það 
var aldrei gert neitt í þessu, frekar kom amma og sá um mig í nokkra daga. Pabbi vann 
mikið. Ef hann var ekki að vinna þá var hann fullur. Það var engin þekking á þessu í þá 
daga. Ef hún hefði fengið einhverja hjálp þá hefði þetta orðið allt öðru vísi. Held ég. 
Þetta hefur haft áhrif í gegnum öll hin börnin. Þetta mikla afskiptaleysi, kannski var hún 
alltaf bara svona þreytt. Stundum eldaði hún ekki heilu dagana. Lá bara í rúminu, var 
veik. Ég er búin að leita mér sálfræðihjálpar, vissi ekki endilega út af hverju, mér bara 
leið illa. Ef ég hefði ekki eiginlega eignast aðra fjölskyldu sem studdi mig, sem hafði 
áhuga á að mér gekk vel, hvað ég var að gera, veit ég ekki hvernig lífið mitt hefði orðið. 
Þarna kynntist ég eðlilegu fjölskyldulífi, afmælum, ferðalögum og að hlakka til jólanna 
en ekki kvíða fyrir þeim. Ég held ég geti fullyrt að það varð til þess að ég spjaraði mig.  

 

Bergur sagði að það væri þannig að honum hefði fundist lögreglan og barnaverndarnefnd 

hafi haft mikil afskipti af heimilinu, alla tíð, ekki það að hann hefði rætt mál sín. En það hefði 

ekki verið til að hjálpa þeim krökkunum, heldur að miklu frekar hefði verið komið með látum 

og skipunum.  

Barnaverndarstarfsfólk skipti sér alveg af okkur. Við vorum sendir í sveit í skóla þar sem 
við þóttum vera til vandræða í bænum. Ekki allir í einu en við vorum tveir bræðurnir 
sem fórum á sama stað. Ég var þarna meira og minna í þrjú ár. En það var ekkert verið 
að hjálpa okkur, miklu frekar verið að losa sig við okkur. Þegar við komum í bæinn 
vorum við bara ennþá með vandræði. Vorum bara forhertari því nýju félagarnir okkar 
voru eins og við. Vanræktir. Ég leyfi mér að fullyrða það. Ef tengdaforeldrar mínir hefðu 
ekki tekið mig í sátt og stutt við mig á allan hátt þá held ég að ég hefði farið aðrar leiðir. 
Ég var á leiðinni þangað. En ég tel að þau hafi orðið til þess að ég sparaði mig.  

 

Daði sagði að hann hefði alltaf ætlað að spjara sig:  

Mamma sótti mikið til féló. En við vorum samt alltaf blönk. Aldrei til peningur. Mér 
fannst þetta erfitt. Ég hugsaði mikið um það að ég ætlaði að eignast peninga þegar ég 
yrði stór. Ég man ekki eftir því að hafa hitt einhvern út af því að við vorum á féló. Um 
leið og ég gat fór ég að vinna. Ég snapaði mér vinnu hjá smiðum. Ég sat um það vegna 
þess að það var vel borgað. Ég fór ekkert í skóla. Ég kláraði ekki 10. bekkinn. Stefndi 
alltaf á að fara bara að vinna. Það var enginn að pæla í því þótt ég hætti. Það var bara 
mér sjálfum að þakka að ég spjaraði mig. Mig langaði ekkert að lifa hinu lífinu.  

6.1.5 Þau eru öll mjög sátt við hvernig rættist úr þeirra lífi 

Viðmælendur brugðust á ólíkan hátt við því að alast upp við slæmar uppeldis- og félagslegar 

uppeldisaðstæður og voru ákveðin í að búa ekki við þær þegar þau uxu úr grasi. Þeim fannst 

öllum að þau væru öðruvísi en þau börn sem talin voru koma frá góðum heimilum. Það var 

litið niður á þau.  

Katla sagði það í raun vera ótrúlegt hvar hún er stödd í dag: 

Mér fannst erfitt að segja kærastanum frá fjölskyldunni minni. Hvar ég byggi. Ég 
hugsaði, hvað er svona flottur strákur, úr góðri fjölskyldu að gera með svona sauð eins 
og mér. Ég þarf samt alltaf að minna mig sjálfa á að verða ekki eins og mamma. Með 
aukinni menntun hefur sjálfstraustið aukist og ég veit að ég þarf að lifa með þessu. 
Þetta er allt í hausnum á manni. Stundum vill ég kúpla mig út úr þessu en þetta er 
fjölskyldan mín. Bræður mínir hringja í mig og biðja um aðstoð þegar það er vesen í 
gangi. Ég þarf að kúpla mig út úr þessu. Ég hef lagt á mig við að mynda eðlileg 
fjölskyldubönd við bræður mína. Farið í ferðalög og ýmislegt, en þeir jú jú, en það 
gerist aldrei neitt. Þeir eru svo félagslega einangraðir. Þeir hefðu þurft á sálfræðihjálp 
að halda. Ég var flutt að heiman 17 ára, fór að leigja ein, að vinna. Ég fékk bílpróf, síðan 
kynntist ég barnsföður mínum, flutti með honum, þurfti að flytja heim í smá tíma 
rúmlega tvítug og það var hræðilegt. Ég hef farið á þunglyndislyf í hálft ár en ég hætti, 
ég þurfti ekki meir, ég fattaði að ég gat best hjálpað mér sjálf. Í dag sé ég að ég hef 
verið dugleg, þetta hefur verið barátta sem hefur svo sannarlega skilað sér. 

 

Bergur sagði sitt hlutskipti svolítið skrítið: 

Ég varð skotinn í stelpu 17 ára, hún var bara 16. Foreldrar hennar urðu nú ekki hrifin. 
Pabbi hennar var frammármaður í þjóðfélaginu. Það var mikið gert til að stía okkur í 
sundur. En það gekk ekki. Í dag erum við gift og eigum þrjú börn og fjögur barnabörn. 
Tengdaforeldrar mínir hafa verið mínir bjargvættir. Eftir að þau tóku mig í sátt hafa þau 
stutt mig á allan hátt. Þau hjálpuðu mér í gegnum háskólanám og þess vegna er ég það 
sem ég er í dag. En ég fann mjög lengi fyrir þvi að ég kom frá slæmu heimili, kannski 
ímyndaði ég mér það, ég veit það ekki. En í dag vinn ég í tölvugeiranum, menntaði mig í 
útlöndum og hef átt mjög gott líf. 

 

Lóa sagði að hún væri svo þver: 

Ég reyndi mikið að fá að passa hjá konu sem bjó ekki langt frá mér. En hún vildi það 
ekki. Vildi mig ekki einu sinni með hinum stelpunum. En ég fór samt og hékk í kringum 
þær. Einhvern veginn varð það þannig að hún prófaði að nota mig. Og ekki á löngum 

tíma var ég að passa hjá þeim allar stundir. Ég fór að gista og síðan bara var ég þarna. 
Ég fékk herbergi, og smám saman var ég meira hjá þeim en heima hjá mér. Ef þau 
hefðu ekki tekið mig inn veit ég ekki hvað hefði orðið um mig. Ég var 11 ára þegar ég 
byrjaði að passa hjá þeim. Í dag vinn ég sem læknaritari og hef verið gift manninum 
mínum í meira en 30 ár. Ér er stoltust yfir því að bæði börnin mín hafa lokið 
háskólanámi. Það hefði ekki hvarflað að mér þegar ég var að alast upp að ég ætti eftir 
að upplifa það að útskrifa börnin mín úr háskóla. 

 

 

Alda sagðist vera stödd þar sem hún ætlaði sér að vera, vel menntuð og í góðri vinnu. Hún 

hefði alltaf verið ákveðin í að mennta sig: 

Um 12 til 13 ára aldurinn fer ég fyrst að hugsa það að ég ætlaði ekki að lifa eins lífi og 
foreldrar mínir. Mamma er ekki með bílpróf, enga menntun. Ég er fyrst til að fá bílpróf, 
fá stúdentspróf, klára háskólanám. Ég fór að vinna mjög ung, vann rosa mikið bæði 
með grunnskóla og framhaldsskóla og það bitnaði á skólagöngunni, kláraði 23ja ára 
stúdentsprófið. Ég bara vann og var í skóla. Ég ætlaði bara að klára mig. Fór aldrei í 
óreglu. En var endalaust að passa börn. Í dag er ég mjög vel stödd, það er stundum 
erfitt að vera einstæð með börn en fyrrverandi maðurinn minn sinnir strákunum okkar 
vel. Við erum hvorugt farin í ný sambönd og ég held að strákarnir hafi aldrei liðið fyrir 
það að við höfum skilið. Við höfum haldið jólin saman og gerum margt saman með 
strákunum. Þeir búa hjá okkur til skiptist, það er ekki langt á milli okkar. Ég held að það 
þurfi að kenna fólki upp á nýtt sem elst upp við óeðlilegar aðstæður. Hausinn á manni 
er svampur. Peningar eru ekki allt, það er bara búið að búa það til og við trúum því. 

 

Daði sagði að þetta hefði aldrei verið nein spurning:  

Ég átti alltaf auðvelt með að fá vinnu og hélst alltaf í vinnu. Ég hef alltaf viljað geta 
bjargað mér sjálfur. Ég hef alltaf haft sjálfstraust og ég held að það skipti miklu máli. 
Vinahópurinn minn voru ekki neinir fyrirmynda krakkar. Í dag hef ég ekkert samband 
við þetta lið. Þau eru flest held ég ekki í góðum málum. Eldri bróðir minn flutti til 
útlanda og hefur verið þar í meira en 10 ár. Hann er giftur og á börn og það er ekkert 
vesen á honum. Hann hefur ekki komið oft heim síðan hann flutti út. Ég er ekki í miklu 
sambandi við mömmu. Hún er bara lasin. Ég er í sambúð með frábærri konu og er í 
góðri vinnu. Hún kemur úr mjög heilli fjölskyldu og hefur hún verið okkar stuðningur, 
sérstaklega með krakkana en við eigum tvö börn saman. Ég átti strák fyrir og hann er 
hjá okkur aðra hverja viku. Ég er svona virkur pabbi, ég vil vera það, vil að fjölskyldan 
mín sé samrýmd og að við gerum hlutina saman, höfum það skemmtilegt. Ég er 
duglegur að fylgja þeim eftir og er mjög stoltur af þeim.  

 

6.2 Upplifun, reynsla og þekking starfsmanna félagsþjónustu  

Starfsmenn félagsþjónustu sveitarfélaga sem rannsakandi ræddi við höfðu áratuga reynslu af 

störfum við félagsleg málefni. Öll höfðu þau mikla reynslu af því að vinna með fólki sem  búið 

hefur við slæmar félagslegar uppeldisaðstæður og þannig höfðu þau öll lagt sitt af mörkum 

til styðja, styrkja og aðstoða það við að verða sjálfbjarga. 

6.2.1 Það eru flóknir þættir sem valda því að fólk spjarar sig og spjarar sig ekki 

Allir viðmælendur sem unnið höfðu hjá félagsþjónustunni voru sammála um að það væri ekki 

neitt eitt sem væri að valda því hvort að fólk sem alist hefði upp við slæmar félagslegar 

uppeldisaðstæður spjaraði sig ekki.  

Dagmar spurði og svaraði: 

Af hverju spjara margir sig? Það eru flóknir þættir. Sumir eru heppnari en aðrir, en 
hverjir eru í kringum þá. Kannski kennari, einhver ein manneskja getur skipt sköpum. 
Kemur inn í líf þitt. Það eru líka karaktereinkenni. Þau sem koma úr slæmum 
félagslegum aðstæðum, jafnvel þau sem bjuggu við verstu félagslegu aðstæðurnar 
komust yfir þröskuldinn, einhvern veginn, ef einhver, lætur sig manneskjuna varða. 

 

Arngunnur sagði:  

Ég held að fátækt sé ein af meginástæðunum þess að fólki finnst það vera utanveltu. 
Það þarf að styrkja foreldra með börn. Það er með ólíkindum hvað peningarúrræði fyrir 
utan framfærslu er litið notað. Það sem þarf er maður á mann. Þarf að fara að tala við 
sína notendur. Hérna er þetta viltu ekki nota þetta. 

 

Pálmi sagði: 

Ég held að það sé fyrst og fremst persónuleikinn. Hvað sérðu í fari þeirra sem spjara 
sig, sjálfstraust. Öryggi til að spjara sig, Við erum ekki öll með sömu breytuna. 

 

Bára tók fram:  

Ég sé oft sjálfstraust í fari þeirra sem spjara sig. Öryggi til að spjara sig. 

 

Hrönn sagði að það sæist stundum hjá ungum börnum hvort þau spjöruðu sig: 

Það er auðvitað ekki hægt að segja þetta alveg svona en oft er það að börn sem alast 
upp við slæmar aðstæður eru sjálfstæð og sýna strax einhvers konar styrk. Það er erfitt 
að lýsa þessu en þau einhvernvegin bera það með sér.  

 

Ýmsar vangaveltur komu upp þegar því var svarað hvað hægt væri að gera til að styðja fólk í 

að spjara sig. Bára sagði:  

Af hverju fellur ekki eggið langt frá hænunni. Það eru fyrirmyndirnar í lífinu. Ég held að 
það geti verið eins og í leikritinu Gullregnið en auðviðtað er það í sinni ýktustu mynd. 
En oft er það þannig að fólk er búið að vera í vandræðum langa tíð, svo kemst það á 

öruggan stað, það vill ekki missa festuna. Það er öruggt á fjárhagsaðstoðinni, veit hvað 
það hefur. Það flytur svo sitt og sínar fyrirmyndir yfir í sitt fólk.  

 

Hjá Hrönn kom fram: 

Það hafa alveg komið afar og ömmur með barnabörnin til félagsþjónustunnar og 
leiðbeint þeim hvernig þau eiga að sækja um bætur.  

 

Pálmi sagði: 

Það eru líka börn sem koma frá heimilum sem eru ekki bótaþegar sem lenda hjá okkur. 

 

Dagmar sagði: 

Þetta eru skilaboð sem fara áfram í næstu kynslóð. Margir alist upp í fátækt. Ekki 
fengið stuðning til að læra, kannski farið út af sporinu. 

 

6.2.2 Félagsþjónusta á ekki að vera refsivöndur 

Öll væru þau sammála um að það væri áríðandi að fólk upplifði ekki að félagsþjónustan væri 

refsivöndur. Hugmyndafræði félagsþjónustunnar gerir ráð fyrir sveigjanleika sem býður upp 

á það að taka á móti öllum skjólstæðingum félagsþjónustunnar þar sem þeir eru staddir með 

virðingu. Hjá Dagmar kom fram: 

Það er mjög stutt síðan að þetta var bara fátækraframfærsla. Loðir við okkur, 
skilaboðin til fólks, þú ert ekki maður með mönnum, þú ert ekki eins mikilis virði og sá 
sem klárar sig. Þetta er ekki sagt við fólk heldur liggur þetta í samfélaginu. 

 

Arngunnur sagði: 

Fólk hefur verið yfirselt góðmennsku valdsins, kerfinu, ráðgjöfunum. Það er ekki 
sjálfráða yfir sínu eigin lífi, var að banka upp á, vantaði eitthvað, mjög vondur 
framgangsmáti, ekki bara gagnvart fólkinu sem stóð í þessum sporum heldur líka 
gagnvart þeirra börnum. Þetta viðhélt þessu og gerði hlutina þannig að það hélt áfram 
að vera háð. Flokkað, fengu minna, öðruvísi, fyllibyttur, þriðja flokks manneskjur. Öll 
svona framkoma viðheldur allri svona hegðun. 

 

Bára sagði:  

Hugakið barnavernd er fallegt, en með grýlu á sér. Við fórum í jákvæða barnavernd, 
fórum inn í alla skóla og grunnskóla og kynntum þetta sem jákvæða barnavernd, 
kynntum starfið, tenginguna.  

 

Hrönn sagði að fólk finndi fyrir því að þetta væri refsing þó það væri það auðvitað ekki: 

Fólk kemur, er með ákveðinn front. Áríðandi að taka vel á móti þeim og með virðingu. 
En það er alltaf þessi hræðsla til að segja frá. Það er er engin skömm í því að vera eins 
og þú ert, hvort sem þú átt mömmu sem er þroskaskert eða pabba sem er dáinn, þú 
ert bara svona. Félagþjónusta á að snúast um fólk og þeirra rétt. Skapa lífsskilyrði 
þannig að fólk haldi mannlegri reisn. 

 

Bára sagði að það væri allt gert til að styðja við fjölskyldur til að foreldrar gætu alið upp 

börnin sín:  

Pabbinn var með geðræn vandamál, en var í vinnu. Móðirin var seinfær. Hún samþykkti 
að það yrði komið inn á heimilið með tilsjón. Það gekk þokkalega. Foreldrarnir 
samþykktu að börnin fengu að fara í sumarvist í sveit. Það tók smá tíma að sannfæra 
þau um að það var ekki verið að taka börnin af þeim. Það var talið áríðandi að sýna 
börnunum eðlilegt fjölskyldulíf. Pabbinn var tortrygginn í fyrstu. Síðan fóru þau að vera 
þar meira og minna. Það var talað við þau eins og þroski þeirra var. Að þetta væri allt í 
lagi. Þau gætu ekkert gert að því þó svo mamma þeirra væri svona og að þau byggju við 
þessar fjölskylduaðstæður. Það yrði bara að styrkja þau í að spjara sig. Þessi börn urðu 
öll heil þrátt fyrir þessar uppeldisaðstæður. Ein er kennari, annar bifvélavirki, ein 
líffræðingur og sú yngsta var að klára stúdentspróf. Með því að grípa þarna inn í, setja 
inn stuðning og liðveislu urðu öll börnin sjálfbjarga. Það sem var mest um vert í þessu 
tilfelli var að þau kynntust eðlilegum fjölskylduaðstæðum og að einhver hafði áhuga á 
þeim. Öll þessi vinna var unnin í samráði við foreldrana og þeir voru alltaf foreldrar 
barnanna þó svo að aðrir hafi komið að því að styrkja þau í uppeldishlutverkinu. 
 

6.2.3 Að sögn stjórnmálamanna er of miklu fjármagni dælt í málaflokkinn 

Viðmælendur töldu að ólíkur skilningur stjórnmálamanna annars vegar og sérfræðinga hins 

vegar á málaflokknum endurspeglaði að einhverju leyti þá sýn að stjórnmálamönnum þætti 

of mikið fjármagn sett í málaflokkinn. Arngunnur sagði:  

Það þurfti blóð, svita og tár til að berjast við pólitíkina. Það var sigur að fá að leggja inn 
á fólkið (í stað þess að afhenda matarmiða eða beiðnir). Þetta eru þín réttindi 
samkvæmt íslenskum lögum. Óákveðni er slæm, nýjar og nýjar áherslur með 
breytingum á pólitíkinni. Vilja breyta einhverju. Félagsþjónusta á að snúast um fólk og 
þeirra rétt. Skapa lífsskilyrði þannig að fólk haldi mannlegri reisn. 
 

Hrönn sagði: 

Sveitarstjórnarfólki finnst of mikið dælt í þetta, en við erum að mæta fólki með 
stuðningi og tilboði um virkni. Það kostar. 

 

Hjá Báru kom fram:  

Pólitíkusarnir eiga að horfa á manneskjuna, ekki kerfið. Það þarf öfluga sýn og stefnu í 
þennan málaflokk, þar kemur pólitíkin og stjórnendur, ekki bara þessi sýn að fólk sé á 
fjárhagsaðstoð, alltaf að þetta fólk sé byrði, líka frá starfsfólki, líka frá félagsráðgjöfum.  

Arngunnur bætti við:  

Fólk sem starfar í félagsmálaþjónustunni eru allt of miklir vikapiltar fyrir pólitíkina og 
kerfin. Ef það eru ekki góðir leiðtogar, stjórnendur, ekki góðir fagmenn þá á ég við fólk 
sem hugsar sjálfstætt og reynir að hafa áhrif á kerfin, því kerfunum er stjórnað af 
fólkinu. Þá verður þetta alltaf eins. Ég vil lifa þann dag sem menn fara í stefnumótun, 
virkilega í stefnumótun, á þingi, í sveitarstjórnunum, en þeir eru enn þar staddir að 
þeim finnst það sóun á peningum að setja þá í fólk. 

 

Pálmi sagði: 

Það kemur alltaf upp sú umræða hjá stjórnmálamönnunum að skilyrða greiðslur til 
fólks sem ekki getur aflað sér fjár með öðrum hætti. Það þýðir að við séum tilbúin til að 
senda fólk út á guð og gaddinn. Það má aldrei gerast. Við eigum að sjálfsögðu að bjóða 
upp á virkniúrræði og hvetja fólk til dáða en skilyrðing er ósanngjörn því það eru ekki 
allir alltaf með getu til að stunda vinnu. Og ég tala nú ekki um ef það hefur verið lengi 
frá vinnu. Það er meira en að segja það að koma sér aftur út í lífið eftir að hafa glímt við 
einhverjar brekkur. Fólk þarf að gera hlutina á sínum forsendum annars eru meiri líkur 
á að það gefist upp. 

 

6.2.4 Félagsráðgjafar eiga ekki að vera kerfisdýr  

Allir viðmælendur sem starfað höfðu hjá félagsþjónustunni töluðu um að það væri áríðandi 

að félagsráðgjafar yrðu ekki kerfisdýr. Fimm ára háskólamenntun og sérhæfing ætti að skila 

frumkvæði og þori til að taka ákvarðanir. Arngunnur sagði: 

Það á að vera bannað að vera með einhverjar beiðni, að senda fólk út í búð með 
beiðnir. Hins vegar voru mjög margir félagsráðgjafar á móti þessu, að hætta með 
beiðnir. Með þessu var valdið tekið frá þeim. Þá þurftu félagasráðgjafar ekki að fara í 
djúp viðtöl, margt annað sem þeir fóru í, þeim fannst vera að gera lítið úr þeirra 
störfum. Þá afgreiðum við þetta svona. Eins og það væri bannað að tala við fólk. 

 

Hjá Pálma kom fram: 

Álagið, við erum alltaf á hlaupum, erum alltaf með eitthvað brennandi, eina lausnin er 
að ráða inn fólk. Við erum með gott skipulag, stoðdeild, ráðgjöf, barnavernd. En það 
þarf að vera með frumkvæði og hafa auga fyrir því sem skiptir máli. Ég er ekki á móti 
félagsráðgjöfum, en þeir geta ekki allt. Þeir hafa verkfærin, hafa sig, við erum 
verkfærin, við eigum ekki að vera kontóristar. 

 

 Dagmar sagði:  

Fólkið er aðalatriðið, og fólkið sem er að vinna með kerfin. Ekki nóg að hafa bara 
félagsráðgjafa, það þarf hugarfarsbreytingu, það þarf að hafa góða sýn, ekki bara verið 
að afgreiða. Það þarf að hafa mjög meðvitað og gott starfsfólk með gagnrýna hugsun 
sem þorir að segja eitthvað og þorir að breyta, vilja breyta, það þarf alltaf að vera að 

breyta þó svo að allt hafi verið gott þá er allt að breytast. Umhverfið er að breytast, 
það er allt að breytast, tæknin sem dæmi.  

 

Bára sagði: 

Það er líka þetta að láta sig hlutina varða, hafa sterka sýn, það skiptir öllu að 
starfsmennirnir viti til hvers er ætlast. Viðhorfið er aðal akkilesarhællinn og skortur á 
sýn í þessum málaflokki. Einn góður félagsráðgjafi er það sem þarf, sem hefur góða sýn 
og sterkar hvatir til að þora að breyta og hjakka ekki í sama farinu. Það er hægt að gera 
svo margt bara ef maður leyfir sér að hugsa og finna til og hafa einhverja hugsjón. 

 

Dagmar sagði að nú væri svo komið að félagsráðgjafar væru sérfræðingar með fimm ára 

menntun að baki. 

Þeir geta tekið ákvarðanir og framkvæmt þær eins og þeir telja að eigi að gera, faglega. 
Nota tímann ekki eyða honum í einhverja framfærslufundi. Geta stuðað aðra með því 
að taka sjálfstæðar skoðanir, ekki bara taka ákvarðanir sem eru einfaldastar. Þora að 
taka á málunum. Það er ekki eins og verið sé að úthluta einhverjum milljörðum. Kerfið 
á ekki að stjórna, fólkið á að stjórna. Sérstaklega í fámenninu, að láta ekki hafa áhrif, 
hver er hvað. Það þarf að hafa kraft.  

 

Hrönn sagði: 

Í sumum sveitarfélögum er ekki unnið með vandamál nema fyrir liggi greining hjá 
börnunum. Önnur koma ekki að málefnum barna nema að þau séu orðin að 
barnaverndarmálum eða ef um fötlun er ræða. 

 

6.2.5 Það er margt hægt að gera til að styðja fólk í að spjara sig sem elst upp við slæmar 
félagslegar uppeldisaðstæður. 

Viðmælendur sem unnið höfðu í félagsþjónustu sveitarfélaga voru allir sammála um að 

starfsmenn félagsþjónustu byggju við mikið álag. Það mætti samt ekki bitna á starfinu, það 

væri svo áríðandi að greina vandann nógu fljótt. Stór þáttur í því að styðja fólk í að spjara sig 

sem elst upp við slæmar félagslegar uppeldisaðstæður væri að kerfin töluðu saman.  

Hjá Dagmar kom fram:  

Það þarf að leggja áherslu á samfellu í uppeldi barna. Mikil samvinna, þétting í 
leikskólunum, grunnskólunum, heilsugæslunni og samvinna við félagsþjónustuna.  
 

Bára bætti við: 

Við erum ekki að fylgja fólki á milli kerfa, en við erum með atvinnutorg sem er mjög 
virkt og passar upp á að þeir detti ekki þaðan út. Það er samt hvert svið sem þarf að 
taka ábyrgð á sínu. Auðvitað er það skólakerfið, þar þarf þetta að byrja. 

Arngunnur sagði að það væri alveg öruggt að það væri hægt að nota fjárhagsaðstoðina 

betur. Það væri hægt að benda fólki sem kæmi til þeirra á ýmsan rétt sem lögin bjóða upp á, 

en það væri ekki gert og fólkið væri ekki sérfræðingar i lögunum: 

En ef fólk kemur til þeirra til að sækja um húsaleigubætur eða sækja eitthvað til 
félagsþjónustunnar þá er reynt að skoða það heildstætt, en við höfum ekki mannafla til 
að gera þetta grundigt. Höfum ekki mannafla í þetta skimunarstarf.  

 

Pálmi sagði: 

Það er oft svo seint sem hlutirnir koma fram. Fyrst og fremst erum við með líflínu. 
Alltaf eitthvað sem tekur við svo við missum ekki í gegnum gatið. Mikið af almennum 
aðgerðum sem hjálpa öllum. Það hefur orðið mikil aukning í þessum málum eftir hrun 
og meira verið að sinna fólki sem var kannski ekkert endilega verið að sinna áður. 
Glímdi við slæmar félagslegar uppeldisaðstæður en var ekki fyrir neinum. Var ekki að 
biðja um neitt. 

 

Hrönn sagði: 

Það er alveg staðreynd að kerfin tala ekki saman. Kerfi er kerfi en það eru 
manneskjurnar sem þurfa að tala saman sem sjá um kerfin. Það þarf að leggja áherslu á 
samfellu í uppeldi barna sem er best gert með því að setja undir sama hatt skólamál, 
heilsugæslu og félagsþjónustu.  

 

Dagmar bætti við: 

Það þyrfti að gerast miklu fyrr, einhver úrræði að það sé verið að hugsa um hvar eru 
börnin. Þá er það skólinn og félagsþjónustan sem þurfa að tala saman. Það þarf að 
samþætta félagsþjónustu og heilsugæslu. Hvað er félagsráðgjöf, er það ekki heildstætt 
ferli. Það þarf að beita henni, ekki láta koma gloppur í ferilinn.  

 

Pálmi bætti við:  

Hvert er markmiðið með félagsráðgjöf? Er það alltaf að senda alla út á vinnumarkaðinn 
til að kerfin losni við fólkið. Fólk í þessum sporum er kannski ekki í þeim sporum að það 
geti farið í fulla vinnu. Þess vegna þurfum við að hafa einstaklingsmiðaða nálgun. 

 

Arngunnur: 

En fyrst og fremst verðum við að koma í veg fyrir að fólk komist í þessar aðstæður og 
borgin getur sko aldeilis gert sitt til þess. Við getum gert svo margt til að auka hamingju 
og lífsgæði borgarbúa, af því við veitum svo mikilvæga grunnþjónustu. Með því að 
tryggja jöfn tækifæri til menntunar og frístunda, með því að hlúa vel að leik- og 
grunnskólunum, með því að hafa öflugt frístundastarf og félagsmiðstöðvar, þá aukum 
við möguleika á því að upp vaxi virkir og hamingjusamir þátttakendur í samfélaginu. 

María sagði: 

Síðustu ár hafa mörg úrræði verið sett á laggirnar í því skyni að styðja börn og 
fjölskyldur þeirra sem glíma við félagsleg vandamál en það er misjafnt eftir 
sveitarfélögum hvernig unnið er með úrræðin og hvaða úrræði eru í boði. Ég held að 
það þyrfti að samræma þetta. Allir hefðu sama rétt, sama hvar þeir búa. 

 

6.3 Samantekt 

Viðmælendur rannsóknarinnar sem spjöruðu sig þrátt fyrir að hafa alist upp við slæmar 

félagslegar uppeldisaðstæður höfðu ólíka sögu að segja. Það sem þau áttu meðal annars 

sameiginlegt var að þau töldu eigin þrautseigju hafa átt stóran þátt í að þau spjöruðu sig og 

nefndu að þættir eins og gáfnafar, þrjóska, lífsvilji, húmor, jákvæðni og sjálfstraust hefði 

stuðlað að eigin seiglu. Það sem var sameiginlegt með þremur þeirra var að einhver 

utanaðkomandi hafði áhrif á að þau spjöruðu sig. Kannski hefðu þau spjarað sig á eigin seiglu 

án þess að hitta þetta fólk á lífsleiðinni, en það fáum við aldrei að vita. Starfsmenn 

félagsþjónustu sveitarfélaga voru sammála um að það væri ekki neitt eitt sem valdi því að 

börn sem alast upp við slæmar félagslegar uppeldisaðstæður spjara sig. Kerfin þyrftu að tala 

saman og með því myndu möguleikar á að styðja fólk í að spjara sig sem elst upp við 

þessháttar aðstæður aukast.   

Katla eignaðist góðar og traustar vinkonur í yngri bekkjum grunnskóla. Þeirra 

heimilisaðsæður voru ekki þær sömu og hjá Kötlu. Þær voru alltaf trúar og tryggar vinkonur 

hennar þrátt fyrir að Katla hafi ekki verið sá vinur sem foreldar vinkvenna hennar töldu 

æskilegan félagsskap fyrir dætur sínar. Í þessum vinkonum og í þeirra heimilislífi sá Katla 

fyrirmynd sem hún hafði að leiðarljósi á sínum uppvaxtarárum. Það gekk ekki alltaf greiðlega 

að ná markmiðinu að spjara sig en hún gafst ekki upp. Í dag er hún háskólamenntuð og 

vinnur við sína sérgrein.  

Bergur varð ástfanginn rétt skriðinn á unglingsár. Ástin hans kom frá heimili sem var 

eitt af heldri manna heimilum landsins. Það var mikið reynt til að skilja þau að en þegar það 

tókst ekki var hann tekinn inn á heimilið og fékk allan þann skilning og stuðning sem hægt 

var að veita honum til að hann gæti spjarað sig. Í dag er hann er með meistaragráðu frá 

erlendum tækniháskóla og vinnur við sitt fag. Hann hefur alltaf verið giftur sömu konu og á 

þrjú börn og fjögur barnabörn.  

Lóa sóttist eftir því að passa börn þegar hún var barn. Það gekk treglega í fyrstu vegna 

þess að hún ólst upp við félagslegar slæmar aðstæður en með þrautseigju tókst henni að fá 

fólk til að leyfa sér að passa. Smám saman var hún meira inni á því heimili en heima hjá sér. 

Hún hélt alla tíð tengslum við heimilið sitt og fjölskylduna sína en fékk stuðning til að spjara 

sig frá fólkinu sem hafði treyst henni fyrir börnunum sínum. Hún kláraði gagnfræðipróf og 

hefur unnið á læknastofu í mörg ár. Hún hefur verið gift manninum sínum í tæp 30 ár og eru 

bæði börn hennar háskólamenntuð. 

Alda ætlaði alltaf að mennta sig. Í því sá hún tækifæri til þess að verða sjálfbjarga og 

að þurfa ekki að treysta á stuðning frá öðrum. Hún var sú fyrsta í sinni fjölskyldu til að ljúka 

stúdentsprófi sem henni fannst vera lykillinn að framtíðinni. Hún ætlaði alltaf að spjara sig og 

lagði á sig mikla vinnu til að það yrði að veruleika. Hún var barnung þegar hún flutti að 

heiman og vann alla tíð frá grunnskóla til að geta verið í skóla. Hún segist vera 

hvunndagshetjan í sinni fjölskyldu. 

Daði var ungur þegar hann gerði sér grein fyrir því að með mikilli vinnu yrði hann 

engum háður. Með því að fá laun gæti hann lifað því lífi sem hann vildi. Hann sagði að hann 

hefði oft getað tekið skynsamari ákvarðanir en í dag er hann sáttur.  

 

 

7 Umræður 

Í þessum kafla  verður fjallað um niðurstöður rannsóknarinnar. Rannsóknarspurningum 

verður svarað með vísan í upplýsingar sem fengust með viðtölum við fólk sem ólst upp við 

slæmar félagslegar uppeldisaðstæður, einnig í viðtöl við starfsfólk félagsþjónustu 

sveitarfélaga og í fræðilegar heimildir. Rannsóknin miðaði að því að öðlast þekkingu á þeim 

veruleika að hafa alist upp við slæmar félagslegar uppeldisaðstæður, hvernig kerfið tæki á 

þeim vanda og hvað réði úrslitum um að fólk spjaraði sig þrátt fyrir að hafa alist upp við 

þessar aðstæður. Niðurstöður rannsóknarinnar endurspegla fyrst og fremst reynslu og 

sjónarhorn viðmælenda rannsóknarinnar ásamt umfjöllun opinberra gagna og fræðilegrar 

umræðu um viðfangsefnið. Ríkjandi viðhorf og stjórnmál á hverjum tíma marka 

félagsmálastefnur í hverju landi. Á Íslandi er helsta markmið velferðarþjónustu sveitarfélaga 

að koma í veg fyrir félagslega útskúfun, draga úr fátækt og styðja fólk til sjálfshjálpar. Þar 

skiptir félagsþjónusta sveitarfélaga miklu máli um velferð íbúa. Til að það gangi vel þarf 

samfélag að móta skýra stefnu í velferðarmálum með stoð í hugmyndafræði þar sem 

einstaklingurinn, fjölskyldan og þeirra þarfir eru settar í forgrunn. Í skýrri stefnu þarf að felast 

að allir vita í hvaða átt er stefnt. Þessi stefna á að fela í sér möguleika á að þróa 

velferðarþjónustu og vinna stefnumótandi starf með áherslu á þarfir fólksins.  

Í rannsókninni kom í ljós að öllum viðmælendum fannst það vera flóknir þættir sem 

væru þess valdandi að fólk spjaraði sig eða spjaraði sig ekki og að það væri ekki nægilega að 

gert í að styðja við þá sem væru að alast upp við slæmar félagslegar uppeldisaðstæður. Þeir 

sem höfðu unnið við félagsþjónustu sveitarfélaga sögðu að mikil breyting hefði orðið á 

síðustu árum hvað varðar úrræði og þekkingu til þess að styðja við börn sem alast upp við 

þessar aðstæður. Þau sem ólust upp við slæmar félagslegar uppeldisaðstæður sögðu að þau 

hefðu viljað að einhver hefði stutt þau og styrkt og tekið eftir þeim strax á barnsaldri. Tekið 

eftir því að eitthvað var að og haft áhuga á þeim. Starfsmenn félagsþjónustunnar sögðu að 

það væru mörg tækifæri fyrir hendi í starfi félagsþjónustu sveitarfélaga en að það þurfi að 

beita þeim á þann hátt sem kveðið er um í lögum um félagsþjónustu sveitarfélaga og í 

sérlögum þar að lútandi. Menntaðir félagsráðgjafar sem veita félagslega ráðgjöf ættu að 

nýtast vel, geta greint vandann snemma og hafa kunnáttu til að bjóða fjölskyldum 

nauðsynlega aðstoð. Allir viðmælendur voru sammála um að margir sem byggju við slæmar 

félagslegar uppeldisaðstæður ættu erfitt með að biðja um hjálp, ekki síst börn og að það 

væri áríðandi að almenningur væri vel meðvitaður um að börn væru „minnimáttar‟ og að 

það væri í verkahring hinna fullorðnu að ábyrgjast almenna velferð þeirra. Börn væru börn 

en ekki litlir fullorðnir einstaklingar. Þau sögðu að það væru margir duglegir í því að fela það 

sem bjátaði á.  

Uppvaxtarsögur fimm einstaklinga sem ólust upp við slæmar félagslegar 

uppeldisaðstæður bera þess vitni að það var ekki kerfinu að þakka að þau spjöruðu sig. Aftur 

á móti töldu þau sjálf þeirra sögu vera innlegg í að styrkja félagsþjónustu sveitarfélaga í að 

styðja sitt starfsfólk til að aðstoða þá sem hafa alist upp við slæm félagsleg uppeldisskilyrði til 

að spjara sig. Allir viðmælendur voru sammála um að það ætti með öllum ráðum að koma í 

veg fyrir að fólk byggi við slæmar félagslegar aðstæður eða slæmar félagslegar 

uppeldisaðstæður. Börn sem það gera ættu að fá stuðning og aðstoð frá samfélaginu. 

Samfélagið gæti gripið þar inn í, þó mun síður hjá öllum fullorðnum sem byggju við slæmar 

félagslegar uppeldisaðstæður, en margt mætti að sjálfsögðu gera betur á þeim vettvangi líka. 

Starfsmenn félagsþjónustu sveitarfélaga voru sammála um að ekki væri hægt að koma í veg 

fyrir að slæmar félagslegar uppeldisaðstæður yrðu til en það væri hægt að gera ýmislegt til 

að styðja og styrkja þá sem væru að alast upp við þær aðstæður til að þeir spjöruðu sig. 

 Í ritgerðinni var lagt af stað með þrjár rannsóknarspurningar að leiðarljósi við 

rannsóknarvinnuna. Að framan hafa niðurstöður úr greiningu fyrirliggjandi gagna verið settar 

fram og hér á eftir verður leitast við að svara rannsóknarspurningum í samhengi við þá 

greiningu og stöðu þekkingar með fræðin að leiðarljósi.  

7.1 Hvað eru slæmar félagslegar uppeldisaðstæður?  

Hvaða aðstæður það eru sem teljast slæmar félagslegar uppeldisaðstæður fer eftir því hvaða 

skilgreining er lögð í hugtakið. Barn getur búið við slæmar félagslegar uppeldisaðstæður svo 

sem fátækt, en samt notið góðra uppeldisskilyrða, barnið nýtur þá þeirrar gæfu að foreldrar 

forgangsraða rétt. Barn getur alist upp við það sem almennt er kallað góðar félagslegar 

aðstæður, góðan fjárhag og virka foreldra út á við en er svo vanrækt heima fyrir eða jafnvel 

misnotað. Í rannsóknum hefur komið fram að félagslegar aðstæður eru breytilegar eftir tíma 

og því afstæðar. Félagslegar slæmar aðstæður eru raunveruleiki sem veldur 

þjóðfélagsþegnum efnislegum og sálrænum þjáningum. Hafa þarf í huga nokkur atriði þegar 

kemur að því að útskýra félagsleg vandamál og við hvað þau takmarkast. Þegar félagslegar 

aðstæður eru skilgreindar þarf að vera fyrir hendi viðurkenndur staðall til að miða við en í 

fjölmenningarlegu samfélagi eins og við búum við í dag geta verið margir staðlar. Rannsóknir 

hafa sýnt fram á að slæmar félagslegar uppeldisaðstæður koma til vegna samspils ytri 

álagsþátta, samskipta foreldris og barns, persónulegra aðstæðna hjá foreldrum og barni og 

þátta sem hægt er að rekja til samfélags-, menningar- og félagslegra aðstæðna. Þessar 

aðstæður geta valdið misfellum í umönnun og uppeldisskilyrðum barna.  

Eins og áður hefur verið rakið er svarið við því hvað eru slæmar félagslegar 

uppeldisaðstæður ekki einfalt. Viðmælendur rannsóknarinnar sem ólust upp við slæmar 

félagslegar uppeldisaðstæður töldu meðal annars fátækt, veikindi, óreglu og vanrækslu 

ásamt áhugaleysi og viðhorfum foreldra vera slæmar félagslegar uppeldisaðstæður ásamt því 

að vera stimplaður af umhverfinu. Þeir viðmælendur sem unnið höfðu hjá félagsþjónustu 

sveitarfélaga voru á sama máli. Allar þessar aðstæður í lífi fólks geta orsakað slæmar 

félagslegar uppeldisaðstæður sem geta síðan haft varanlegar afleiðingar á framtíð barna og 

birtist það í frásögnum viðmælenda af systkinum þeirra. Niðurstöður rannsóknarinnar styðja 

þessi sjónarmið. Þær benda einmitt til þess að slæmar félagslegar uppeldisaðstæður séu 

aðstæður þar sem skortur er á nauðsynlegri athöfn til að fullnægja uppeldisþörfum og 

umönnun barna. 

 

7.2 Hvað er hægt að gera til að styrkja þá sem alast upp við slæmar félagslegar 
uppeldisaðstæður?  

Rannsóknir hafa leitt í ljós mikilvægi þess að barn njóti verndar foreldra og samfélags ef það 

á að ná að dafna og þroskast eðlilega. Niðurstöður rannsóknarinnar styðja það og leggja 

áherslu á að setja áhættu- og verndandi þætti í samhengi þegar verið er að styrkja þá sem 

alast upp við slæmar félagslegar uppeldisaðstæður þannig að þeir nái að spjara sig. Fyrst og 

síðast er það spurningin um hvernig barn sem elst upp við slæmar félagslegar 

uppeldisaðstæður kemst í gegnum hið daglega líf. Umhverfið er flókið samspil áreitis, áhættu 

og viðbragða við þeim og nauðsynlegt er að til séu úrræði og stuðningur þegar upp koma 

vandamál. Einnig hefur verið sýnt fram á að félagsfærni getur skipt sköpum í forvörnum gegn 

félagslegum vandamálum. Fram kom hjá viðmælendum rannsóknarinnar sem starfað höfðu í 

félagsþjónustu sveitarfélaga að síðustu ár hefðu mörg úrræði verið sett á laggirnar á vegum 

félagsþjónustunnar í því skyni að styðja börn og fjölskyldur þeirra þegar upp kæmu vandamál 

í lífi þeirra. 

Öllum viðmælendum rannsóknarinnar fannst áríðandi að réttur til félagslegrar 

aðstoðar mætti ekki ráðast af geðþótta viðkomandi yfirvalda heldur ætti réttur að vera 

einstaklingsbundinn og lögbundinn. Þau sem ólust upp við slæmar félagslegar 

uppeldisaðstæður sögðu öll að þau hefðu snemma á lífsleiðinni gert sér grein fyrir því að þau 

bjuggu við aðrar aðstæður en mörg önnur börn. Þau hefðu vonað að einhver gripi inn í og 

leysti vandamálin sem fjölskyldan glímdi við og að þau hefðu sjálf ekki haft kjark til að segja 

frá. Þau hefðu viljað sjá margt öðruvísi og ekki síst það að hafa sömu tækifæri og önnur börn. 

Þau hefðu viljað sjá skólann sinna þeim betur og þau töluðu um að félagsþjónustan ætti að 

finna þessi börn. Það væri meðal annars hægt að gera ef starfsmenn félagsþjónustu 

sveitarfélaga sem væru að vinna við fjárhagsaðstoð beindu sjónum sínum að börnunum í 

fjölskyldunum um leið og fjallað væri um beiðni um fjárhagsaðstoð.  

Það eru mörg börn í dag í sömu aðstöðu og þau voru sem börn og kerfið á að hjálpa 

þeim. Rannsóknir hafa sýnt fram á að til að styðja við það að börn sem alast upp við slæm 

félagsleg uppeldisskilyrði spjari sig þurfi þau að taka þátt í tómstundum, vera jákvæð 

gagnvart því sem samfélagið hefur upp á að bjóða, vera félagslega virk og hafa virkt 

tengslanet í kringum sig. Viðmælendur sem ólust upp við slæm félagsleg uppeldisskilyrði 

sögðu að það sé hægara sagt en gert að gera það. Þau sögðu að í vissum tilfellum gæti 

mótlæti virkað sem hvatning og að það að sigrast á mótlæti hefði í þeirra tilfelli haft jákvæð 

áhrif á sjálfsmyndina. Það sem væri mest um vert, sögðu þau, væri að einstaklingurinn fengi 

að njóta sín á eigin verðleikum. Ekki vera stimplaður vegna þess að hann kemur úr einhverri 

ákveðinni fjölskyldu. Það þyrfti að leyfa fólki að vera eins og það væri. Félagsþjónustan þyrfti 

að koma fram við aðra af manngæsku, koma fram við fólk á jafningjagrundvelli og horfa á 

alla fjölskylduna þegar fjárhagsaðstoð væri veitt, einkum börnin 

Svarið við því hvað er hægt að gera til að styrkja þá sem alast upp við slæmar 

félagslegar uppeldisaðstæður er margþætt. Þeir sem hafa starfað við félagsþjónustu sögðu 

að heildarsýn eigi að vera leiðarljós í starfi þeirra sem væru að vinna að þessum málum. Þeir 

vildu sjá samþættingu í þessum málum þannig að hægt yrði að fjölga úrræðum til að aðstoða 

börn í að spjara sig. Það væri áríðandi að skapa traust þannig að fólk leitaði til félagsþjónustu 

sveitarfélaga af því að það veit að það fær þar stuðning. Koma yrði í veg fyrir að fólk yrði 

hrætt við að leita sér aðstoðar vegna þess að það fengi á sig neikvæðan stimpil. Það þyrfti að 

skapa jákvæða barnavernd og skapa þá umræðu í samfélaginu að ekki væri verið að klaga 

heldur væri verið að koma börnum til aðstoðar. Þeir töldu skólana vita mikið, að 

leikskólakennarar og grunnskólakennarar sæju mjög fljótt hvernig ástandið væri hjá börnum. 

Það þyrfti ekki alltaf að kæra, það væri mest áríðandi að láta kerfin tala saman. Það þyrfti að 

greina vanda frá byrjun. það þyrfti að gera börnum sem væru að alast upp við þessar 

aðstæður grein fyrir því að það væri hægt að spjara sig. Starfsfólk sem vinnur með börnum 

þyrfti að fylgjast betur með því hvort börn byggju við slæmar uppeldisaðstæður. Það ætti að 

beita snemmtækri íhlutun. Bestu rökin fyrir því voru að fyrir tilviljun kom mál fjölskyldu á 

borð til félagsþjónustunnar. Með því að grípa þar inn í, setja inn stuðning og liðveislu urðu öll 

börnin sjálfbjarga. Þetta var allt tilkomið vegna þess að starfsmaður félagsþjónustu hugsaði 

út fyrir rammann. Fjölskyldan var ekki mál félagsþjónustunnar en árverkni varð þess valdandi 

að gripið var inn í slæmar félagslegar uppeldisaðstæður.  

Starfsmenn félagsþjónustu sveitarfélaga sögðu að það hafi sýnt sig að foreldrar væru 

sáttir þegar þeir sæju að það væri ekki verið að taka börnin af þeim, þrátt fyrir að 

stuðningsforeldrar og önnur úrræði væru notuð til að aðstoða þau við uppeldið. Íslendingar 

væru svo fáir að það ætti ekkert barn sem byggi við þessar aðstæður að vera afskipt. Það 

þyrfti að samþætta grunnskóla, félagsþjónustu sveitarfélaga og heilsuvernd og nýta þá 

reynslu til að marka stefnu í vinnu hjá félagsþjónustu sveitarfélaga. Það þyrfti að veita 

félagslega ráðgjöf þannig að kerfin væru að vinna saman og að félagsþjónustan gæti boðið 

aðstoð án þess að verið væri að biðja um hana.  

Margt gott fagfólk starfar innan skóla, félagsþjónustu og heilsugæslu sem er virkt í 

sínu starfi og hefur þekkingu og reynslu í að styðja og styrkja þá sem alast upp við þessar 

aðstæður. Frumkvæði, gagnrýni, þekking á úrræðum og geta til að greina vanda sögðu 

starfsmenn félagsþjónustunnar vera besta verkfæri þeirra sem störfuðu með börnum og ef 

það væri haft að leiðarljósi í vinnu með börnum sem væru að alast upp við slæm félagsleg 

uppeldisskilyrði væri það besta leiðin til að styrkja þau í að spjara sig og rjúfa slæmar 

félagslegar uppeldisaðstæður. Það þyrfti að horfa á manneskjuna en ekki kerfið. Fólkið væri 

aðalatriðið. Þau sögðu að það þyrfti hugarfarsbreytingu hjá þeim sem væru að vinna með 

kerfin og góða sýn. Þarna þyrfti vökult auga ráðgjafans. Það þyrfti öfluga sýn og stefnu í 

þennan málaflokk sögðu þau og þar kæmi að hlutverki stjórnmálamanna og stjórnenda. Þeir 

ættu ekki einungis að hafa þá sýn að fólk fengi fjárhagsaðstoð og að þetta fólk væri byrði. 

Félagsþjónusta ætti að snúast um fólk og þeirra rétt og að hægt væri að skapa þeim þannig 

lífsskilyrði að fólk héldi mannlegri reisn. Viðtöl við einstaklinga sem ólust upp við slæmar 

félagslegar uppeldisaðstæður renndu stoðum undir þessi sjónarmið.  

Niðurstöður rannsóknarinnar styðja þannig þessi sjónarmið. Þær benda einmitt til 

þess að heildarsýn, árverkni, samþætting kerfa, traust, greining vanda strax frá upphafi, að 

gera börnum sem alast upp við þessar aðstæður grein fyrir því að það er hægt að spjara sig 

og  fylgjast betur með hvort börn alast upp við slæm félagsleg skilyrði eru stór þáttur í því að 

styðja við þá sem alast upp við slæmar félagslegar uppeldisaðstæður. 

7.3 Hvaða kenningar liggja til grundvallar því að rjúfa félagslegan vítahring 
fátæktar og hvernig tekst fólki að spjara sig sem býr við þannig aðstæður? 

Ef upp koma vandamál í lífi einstaklings eins og atvinnuleysi þá er oft litið á það sem hans 

vandamál. En ef vandamálið er algengt og hefur áhrif á marga eða jafnvel samfélagið heild er 

litið á það sem félagslegt vandamál. Félagsráðgjöf er sérhæfð, lögvernduð starfsgrein með 

það að markmiði að vinna að lausn félags- og persónulegra vandamála og stuðla að 

félagslegu réttlæti. Félagsráðgjafar eiga að beita heildarsýn á aðstæður skjólstæðinga sinna 

og skoða aðstæður og vandamál í samhengi við önnur atriði í lífi þeirra. Að baki þessari vinnu 

liggja kenningar úr félags- og hugvísindum með það að markmiði að samþætta kenningar og 

vinnubrögð. En hvernig er mögulegt að vera viss um að nýjar kenningar séu réttar ef haft er í 

huga að eldri kenningar hafa ekki alltaf reynst nógu góðar? Á þessi nýja aðferð ekki eftir að 

úreldast rétt eins og fyrri kenningar sem ekki eru taldar hafa staðist tímans tönn? Hverjir eiga 

mælikvarðarnir að vera þegar unnið er með fólk? Eru það mælingar á umhyggju, siðferði, 

samskiptum, klínískri færni, færni í að uppfræða eða færni í sjálfsþróun svo eitthvað sé 

nefnt? Um þetta snýst rannsóknarspurningin: Hvaða kenningar liggja til grundvallar vinnu við 

að rjúfa félagslegan vítahring sem leiðir til þess að fólk býr við fátækt og slæmar félagslegar 

uppeldisaðstæður mann fram af manni og hvernig tekst fólki að spjara sig sem býr við þannig 

aðstæður? 

Svarið við því hvaða kenningar og aðferðir liggja til grundvallar vinnu við að rjúfa 

slæmar félagslegar uppeldisaðstæður byggist á því hvaða nálgun er beitt á viðfangsefnið. Það 

er ekki til nein forskrift fyrir því að leysa vanda eða bregðast við honum þegar unnið er með 

fólk og félagsleg vandamál vegna þess að hvert og eitt mál er einstakt. Þess vegna er 

mikilvægt fyrir sérfræðinga að geta beitt þeirri þekkingu sem til er og viðurkennd og að geta 

sett fram rök fyrir þeim aðferðum og nálgunum sem þeir notast við. Rannsóknir hafa sýnt 

fram á að það eru flóknir þættir sem valda því að fólk spjarar sig. Sumir eru heppnari en 

aðrir, svo er það spurningin hverjir eru í kringum þá. Einhver ein manneskja getur skipt 

sköpum. Bara að einhver láti sig einstaklinginn varða eins og var í tilfelli viðmælenda 

rannsóknarinnar sem ólust upp við slæm félagsleg uppeldisskilyrði. Persónuleikaeinkenni 

einstaklinga skipta líka máli. Þau sem koma úr slæmum félagslegum uppeldisaðstæðum, 

jafnvel þau sem búa við verstu félagslegu uppeldisaðstæður í æsku, geta komist yfir 

þröskuldinn og  náð að spjara sig.  

Vistfræðikenningin markar heildarsýn og gengur út á víxlverkunaráhrif á milli 

einstaklings og umhverfis þannig að þau hafa áhrif hvort á annað og geta haft afl til að móta 

og á stundum breyta hvoru öðru. Í lífi viðmælenda rannsóknarinnar sem ólust upp við 

slæmar félagslegar uppeldisaðstæður og spjöruðu sig er hægt að benda á mikilvægi 

umhverfis sem hafði svo rík áhrif á þeirra líf að aðrir komu í stað foreldranna. Örlagavaldar 

þeirra tengjast microkerfi kenningarinnar en innan kerfisins eru þeir sálfræðilegu, 

líffræðilegu og félagslegu þættir sem eru í kringum einstakling og hafa áhrif á hann. Með því 

að nýta sér og þiggja aðstoð einstaklinga í umhverfinu gripu viðmælendur tækifæri sem 

bauðst og lærðu af þeirri reynslu sem þau tóku með sér að byggja upp sjálfstraust sitt og það 

var þeim hvatning til þess að gefast ekki upp. Ysta kerfið í vistfræðikenningunni er 

macrokerfið sem snýr að lögum, reglum, gildum og viðmiðum samfélags. Niðurstöður 

rannsóknarinnar benda til að ef samfélag hugsar vel um borgara sína, leggur áherslu á 

mannleg gildi og þarfir þeirra finna þeir fyrir meiri stuðningi sem getur skilað sér í betri 

samskiptum milli þeirra. Ef samfélag leggur áherslu á að börn fái góða umönnun og að 

foreldrum líði vel er líklegra að það stuðli að ánægjulegri og uppbyggilegri samskiptum. 

Viðmælendur rannsóknarinnar voru allir sammála um að það þyrfti að veita börnum sem 

væru að alast upp við slæmar félagslegar uppeldisaðstæður athygli miklu fyrr en gert var í 

þeirra aðstæðum. Þeim fannst samfélagið hafa brugðist þeim. Niðurstöður rannsóknarinnar 

benda til að það sé hægt að beita snemmtækri íhlutun til að rjúfa félagslegan vítahring. 

Snemmtæk íhlutun er aðferð sem byggð er á ígrunduðum kenningum. Hugmyndafræðin að 

baki hugtakinu er að grípa nógu snemma inn í aðstæður ef grunur leikur á að barn búi við 

aðstæður sem geta valdið skaða. Markmið með snemmtækri íhlutun er að styrkja þá sem 

búa við aðstæður þar sem þeir dafna ekki. Í þessu sambandi er tímabilið frá fæðingu barns til 

sex ára aldurs talið sérstaklega mikilvægt. Sá félagslegi veruleiki sem viðmælendur í 

rannsókninni sem ólust upp við slæmar félagslegar uppeldisaðstæður hefði getað komið í 

veg fyrir að þau næðu að þróa hæfileika sína til fullnustu. Snemmtæk íhlutun hefði í þeirra 

tilviki getað komið í veg fyrir vandann og orðið til þess að þau og systkini þeirra hefðu lifað 

öðruvísi lífi.   

Niðurstöður rannsóknarinnar sýna fram á að það þarf að skoða tengslamyndun barna 

þegar rjúfa á félagslegan vítahring. Samkvæmt tengslakenningunni geta gæði tengsla haft 

áhrif á hæfni barns til að mynda örugg og traust tengsl til framtíðar. Örugg og traust tengsl 

eru talin hjálpa barni að öðlast trú á sjálft sig, lífið og tilveruna og að þróa með sér betri 

félagsfærni, tilfinningalegan skilning og öruggari sjálfsmynd. Ef börn alast upp við erfiðar 

fjölskylduaðstæður eins og fátækt, atvinnuleysi, veikindi og togstreitu milli foreldra getur það 

haft áhrif á tengslamyndun þeirra. Annmarkar á tengslamyndun viðmælenda 

rannsóknarinnar sem ólust upp við slæmar félagslegar uppeldisaðstæður hefðu getað leitt til 

þess að þau væru illa stödd í dag ef þau hefðu ekki búið yfir þeirri seiglu sem varð til þess að 

þau spjöruðu sig. Niðurstöður rannsóknarinnar styðja að stærsti þáttur í seiglu er talinn vera 

hvernig einstaklingar hugsa og vinna sig út úr erfiðleikum og mótlæti og úr þeim atburðum 

sem gerast í kringum þá. Enn fremur eru það  einstaklingsbundnir þættir sem geta stuðlað að 

seiglu eins ogog gáfnafar, þrjóska, lífsvilji, húmor, jákvæðni og sjálfstraust. Þessir þættir 

komu allir fram í viðtölunum sem persónueinkenni þeirra sem ólust upp við slæmar 

félagslegar uppeldisaðstæður ásamt því að heilsufar, lausnamiðað hugarfar, félagslyndi og 

skapandi hugsun væru mikilvægir þættir þegar kemur að því að spjara sig. 

Niðurstöður rannsóknarinnar styðja það að greina uppeldisaðstæður með tilliti til 

félagsnámskenninga þegar rjúfa á félagslegan vítahring. Samkvæmt kenningunni er 

félagsskapur einstaklinga afar mikilvægur ásamt því að börn læra það sem fyrir þeim er haft. 

Í rannsókninni kom fram að góð fyrirmynd og styrkt hegðun rauf félagslegan vítahring hjá 

þeim viðmælendum rannsóknarinnar sem ólust upp við slæmar félagslegar 

uppeldisaðstæður.  

Niðurstöður rannsóknarinnar sýna að það er samspil margra þátta sem veldur því að 

fólk sem elst upp við slæmar félagslegar uppeldisaðstæður spjarar sig. Í viðtölunum komu 

oftast fyrir orðin karaktereinkenni, persónuleiki, sjálfstraust, öryggi, sjálfstæði, fyrirmyndir í 

lífinu, að vera fylginn sér, ákveðni, traust, áhugi á manneskjunni, virðing og samkennd. Það 

kom skýrt fram í viðtölum við þá sem ólust upp við slæm félagsleg uppeldisskilyrði að það 

sem skipti þau mestu máli var að aðrir í umhverfinu létu þau sig varða. Niðurstöður 

rannsóknarinnar sýna að ef þessir þættir eru hafðir að leiðarljósi þegar unnið er með börnum 

sem búa við slæmar félagslegar uppeldisaðstæður eru meiri líkur á að þau spjari sig þegar 

þau verða fullorðin. Þær benda til þess að umhverfistengdir varnarþættir geti virkað sem 

hvati fyrir börn sem alast upp við slæm félagsleg uppeldisskilyrði og eins það ef þau eru 

félagslega virk og í góðum tengslum við kennara, skyldfólk, foreldra vina og vini, þjálfara eða 

nágranna. Ákveðin persónuleikaeinkenni eins og sjálfsagi, greind, jákvæðni og þrjóska eru 

áberandi hjá viðmælendunum sem náðu að spjara sig þrátt fyrir að alast upp við slæmar 

félagslegar uppeldisaðstæður. Það sem skipti sköpum í þeirra lífi var að þau fengu öryggi og 

staðfestu á að þau voru einhvers virði. 

Í niðurstöðum kemur einnig fram að það sé ekki mögulegt að koma í veg fyrir slæmar 

félagslegar uppeldisaðstæður en þó er hægt að gera ýmislegt til að styðja og styrkja þá sem 

alast upp við þær aðstæður þannig að þeir spjari sig.  Samfélagið þarf að móta skýra stefnu í 

velferðarmálum með stoð í hugmyndafræði þar sem einstaklingurinn og fjölskyldan eru sett í 

forgrunn. Í stefnunni á að felast möguleiki til að þróa velferðarþjónustu og vinna 

stefnumótandi starf með áherslu þarfir fólksins. Niðurstöður rannsóknarinnar sýna að 

starfsmenn félagsþjónustu sveitarfélaga hafa verkfæri til að rjúfa félagslegan vítahring. 

Helsta verkfærið er lög um félagsþjónustu sveitarfélaga með það að markmiði að veita 

skjólstæðingum upplýsingar, ráðgjöf og leiðbeiningar um félagsleg réttindamál annars vegar 

og stuðning vegna félagslegs og persónulegs vanda hins vegar Samkvæmt lögunum á 

félagsþjónusta að láta mál til sín taka og kanna aðstæður að eigin frumkvæði ef henni berast 

upplýsingar um erfiðar félagslegar uppeldisaðstæður eða ef athygli er vakin á erfiðleikum 

fólks sem veitir félagsþjónustu tækifæri til að bjóða fram aðstoð án þess að mál sé orðið að 

barnaverndarmáli. Félagsþjónustan á að tryggja fjárhagslegt og félagslegt öryggi ásamt því að 

stuðla að velferð íbúa á grundvelli samhjálpar. Hún á að bjóða upp á félagslega ráðgjöf í 

eðlilegu samhengi við aðra aðstoð og í samvinnu við aðra aðila sem bjóða upp á slíka 

þjónustu, eins og skóla og heilsugæslustöðvar. Henni er skylt að gæta velferðar og hagsmuna 

þeirra í hvívetna. Hún á að gæta þess að aðbúnaði barna sé ekki áfátt og að ekki séu þær 

aðstæður í umhverfi barna að þeim stafar hætta af. Lögin leggja áherslu á að hvetja 

einstaklinga til ábyrgðar á sjálfum sér og að hlutverk félagsþjónustu sé að hjálpa fólki til 

sjálfshjálpar. Í niðurstöðum rannsóknarinnar kemur fram að þekking á velferðarkerfinu er 

afar mikilvæg í starfi félagsráðgjafa og kunnátta við að beina fólki rétta leið innan þess. 

Það kom fram í rannsókninni að það sem væri að valda félagslegum fjötrum væru 

bæði einstaklings- og samfélagsbundnir þættir eins og heilsufar, fátækt, atvinnuleysi og 

ofbeldi. Í niðurstöðum kemur fram að til að rjúfa félagslegan vítahring þarf félagsþjónusta 

sveitarfélaga að vera sveigjanleg og jákvæð og að barnavernd verði að vera trúverðug og búa 

yfir nauðsynlegum úrræðum. Það þarf að vinna með foreldrum með þau úrræði sem eru í 

boði þannig að þeir verði áfram hluti af ferlinu. Það þarf að hugsa um hvar börn eru stödd og 

hvað sé hægt að gera til að styðja þau til sjálfshjálpar þannig að þau þurfi ekki síðar á 

lífsleiðinni að leita til sveitarfélaga um framfærslu. Í rannsókninni kom fram að það er 

staðreynd að kerfin tala ekki saman. Kerfi er kerfi en það eru manneskjurnar sem starfa 

innan kerfanna sem þurfa að tala saman. Fyrst og síðast eru það skólinn og félagsþjónustan 

sem þurfa að tala saman. Það þarf að hafa samfellu í uppeldi barna og gæta þess að ekki 

myndist gloppur sem bjóða upp á að börn hverfi í fjöldann. Í niðurstöðum rannsóknarinnar 

kemur fram að glöggt auga ráðgjafans og frumkvæði er sterkur þáttur í að sjá hvaða börn eru 

ekki í góðum málum. Það er þó líka áríðandi að muna að það eru mörg börn sem koma frá 

heimilum þar sem ekki eru taldar vera til staðar slæmar félagslegar uppeldisaðstæður sem 

spjara sig ekki.  

 

7.4 Mikilvægi rannsóknarniðurstaða 

Niðurstöður rannsóknarinnar eru mikilvægar vegna þess að þær veita innsýn í líf fólks sem 

ólst upp við slæmar félagslegar uppeldisaðstæður og hvernig þeim tókst að spjara sig þrátt 

fyrir að hafa alist upp við þannig aðstæður. Þá geta niðurstöður rannsóknarinar veitt 

starfsfólki félagsþjónustu sveitarfélaga upplýsingar og innsýn í viðhorf skjólstæðinga sinna og 

þar með stuðlað að bættri og markvissari þjónustu þeim til handa. Að auki geta 

niðurstöðurnar stuðlað að auknu framboði og nýtingu á úrræðum fyrir þennan hóp sem 

miða að því að efla og bæta þjónustu félagsþjónustu sveitarfélaga. Af 

rannsóknarniðurstöðunum má leiða að þeir sem ólust upp við slæmar félagslegar 

uppeldisaðstæður finnst að fyrst og síðast eigi öll þjónusta sem snýr að þessum málaflokki að 

beinast að börnum. Að sýna þeim athygli og hafa áhuga á þeim. 

 

 

8 Lokaorð 

Eftir að hafa unnið þessa rannsókn flýgur í gegnum huga höfundar hvað það er margt fólk 

sem alist hefur upp við slæmar félagslegar uppeldisaðstæður og þarf að þjást áður en hægt 

er að kalla aðstæður þess félagslegt vandamál. Slæmar félagslegar aðstæður eru 

raunveruleiki sem veldur þjóðfélagsþegnum efnislegum og sálrænum þjáningum.  

Þessi rannsókn var gerð til þess að svara eftirfarandi spurningum: Hvað eru slæmar 

félagslegar uppeldisaðstæður, hvernig tekst fólki að spjara sig sem býr við þannig aðstæður 

og hvaða kenningar liggja til grundvallar því að rjúfa félagslegan vítahring? Í niðurstöðum 

rannsóknarinnar kemur fram að kerfið kom þeim viðmælendum sem ólust upp við slæmar 

félagslegar uppeldisaðstæður ekki til hjálpar. Niðurstöðurnar veita mikilvæga innsýn í líf 

þeirra sem ólust upp við slæmar félagslegar uppeldisaðstæður og spjöruðu sig og hvað kerfið 

getur gert til að styðja við þá. Þann lærdóm sem hægt er að draga af niðurstöðum og þeim 

upplýsingum sem koma fram í ritgerðinni er að allir geta spjarað sig ef einhver sýnir þeim 

áhuga, athygli og gefur þeim tækifæri til að sýna hvað í þeim býr.  

Út frá niðurstöðum rannsóknarinnar má álykta að með snemmtækri íhlutun er hægt 

að styðja við börn sem alast upp við slæmar félagslegar uppeldisaðstæður með það að 

markmiði að grípa snemma inn í aðstæður til að bæta uppeldisaðstæður barna þannig að 

þau nái að spjara sig. Til að svo megi takast þarf kerfið að vera þannig úr garði gert að 

starfsmenn þess eða aðrir í umhverfi barnanna taki eftir þeim og beiti snemmtækri íhlutun. 

Þess vegna er mikilvægt að félagsráðgjafar og aðrir starfsmenn sem starfa með börnum séu 

vakandi og bjóði foreldrum aðstoð og tali við börnin. Þegar foreldrar sækja um 

fjárhagsaðstoð hjá sveitarfélaginu þá á ráðgjafinn samhliða að bjóða upp á félagslega ráðgjöf 

og nýta sér það sem stendur í lögunum um fjárhagsaðstoð og aðrar sérreglur um 

fjárhagsaðstoð sem sveitarfélögin hafa sett.   

Niðurstöður rannsóknarinnar sýna að ekki er nóg að setja lög um félagsþjónustu 

sveitarfélaga. Það þarf að fara eftir þeim og nýta þau til fullnustu til að styðja við þá sem 

alast upp við slæmar félagslegar uppeldisaðstæður og það sama á við um úrræði skólanna. 

Samvinna fagfólks á sviði skóla, heilsugæslu og félagsþjónustu skiptir þar miklu máli. 

Frumkvæði, vilji, samþætting kerfa og heildarsýn stuðla að því að fleiri ná að spjara sig sem 

alast upp við slæmar félagslegar uppeldisaðstæður. Á þetta leggur félagsráðgjöfin ríka 

áherslu og má ef til vill segja að litið sé á heildarsýnina sem forsendu árangurs í vinnu með 

fólki. 

Rannsóknin býr yfir bæði styrkleikum og veikleikum. Veikleikar eru einna helst 

takmarkaður fjöldi viðmælenda og að niðurstöður endurspegla eingöngu upplifun þeirra sem 

tóku þátt í rannsókninni. Styrkleikar rannsóknarinnar eru að hún varpar ljósi á hvernig 

einstaklingum tókst að spjara sig þrátt fyrir að hafa alist upp við slæmar félagslegar 

uppeldisaðstæður. Það er von höfundar að niðurstöður úr þessari rannsókn leiði til frekari 

rannsókna á viðfangsefninu og að þær séu til hagsbóta fyrir þá sem alast upp við slæmar 

félagslegar uppeldisaðstæður. Í lokin vill höfundur gera orð Daða að lokaorðum sínum: 

„Hugarfarið er númer eitt, tvö og þrjú, ef þú lagar það, þá kemur hitt.‟ 

Viðauki 

Viðtalsvísir 1 

Að alast upp við slæmar félagslegar uppeldisaðstæður 

 

 Við hvaða félagslegar uppeldisaðstæður bjóstu sem barn? 

 Fannst þér þú búa við aðrar aðstæður en börn í kringum þig? 

 Gerðir þú þér grein fyrir því að þú varst að alast upp við slæmar félagslegar 

uppeldisaðstæður? 

 Fannst þér þetta há þér? 

 Sástu fram á minni möguleika til framtíðar á þessum árum? 

 Hvað varstu gömul /gamall þegar þú gerðir þér grein fyrir því að uppeldisaðstæður 

gætu haft áhrif á framtíðina þína? 

 Hvernig gekk þér að fara ekki sömu leið og þú ólst upp við þegar þú fullorðnaðist? 

 Hvað hefði þú viljað sjá öðruvísi þegar þú varst að alast upp? 

 Komu opinberir aðilar að þínum málum þegar þú varst að alast upp og ef svo er  

fannst þér það hjálpa? 

 Hvað hefðir þú  viljað sjá öðruvísi gert? 

 Hvað telur þú að hafi valdið því að þú spjaraðir þig? 

 Finnst þér það hafa bitnað á þér að hafa alist upp við félagslegar slæmar 

aðstæður? 

 Færir þú eitthvað frá þínum uppvexti yfir í þitt daglega líf? 

 Hvar ertu stödd/staddur í dag? 

Viðtalsvísir 2 
Starfsmenn félagsþjónustu sveitarfélaga 

 
 Hversvegna verður þriðja kynslóð bótaþega til? 

 

 Er það algengt að börn sem hafa alist upp við slæmar félagslegar uppeldisaðstæður 
spjari sig? 

 

 Af hverju spjara þau sig? 
 

 Eru margir á bótum sem eiga foreldra sem eru líka á bótum? 
 

 Hvað hefur verið gert til að varna því að fólk verði bótaþegar? 
 

 Hvað hefur verið gert til að rjúfa vítahring bótaþega? 
 

 Hvaða úrræði eru til? 
 

 Hvernig koma skólarnir inn í þetta? 
 

 Hvað finnst þér um stöðu þessa hóps? 
 

 Hvað vantar upp á? 

